
GİRİŞ 

Mövzunun aktuallığı və işlənmə dərəcəsi. “Təhsil haqqında Azərbaycan 

Respublikasının Qanunun”da böyüyən nəsildə “Azərbaycan xalqının tarixinə, 

mədəniyyətinə, dilinə, adət və ənənələrinə, milli və ümumbəşəri dəyərlərə, cəmiyyətə, 

ətraf mühitə hörmət və qayğı hissləri aşılamaq” vacib hesab olunur. Böyüyən nəsildə 

aşılanacaq keyfiyyətlərin arasında adət və ənənələrin xüsusi yer tutması təbii bir haldır. 

Belə ki, müasir dövrdə hər bir millətin özünəməxsusluğunu qoruyub saxlamasının 

başlıca səbəbi ənənələrdir. Böyüyən nəsildə adət və ənənələrin aşılanmasına 

məktəbəqədər yaş dövründən başlamaq lazımdır. Bu yaş dövrü insan həyatının mühüm 

yaş dövrü olmaqla yanaşı, insan şəxsiyyətinin təməlinin qoyulduğu mürəkkəb və 

olduqca çətin bir dövrdür. İddia edilir ki, bu yaşda formalaşdırılan xüsusiyyətlər onun 

şüuraltına yerləşir və həyatı boyunca unudulmur.  

Ənənələr illərlə sınaqdan keçərək bu günümüzə gəlib çatmışlar. Cəmiyyətin 

qəbul etdiyi standartlardır. Onlar əsrlər boyu, nəsildən nəslə keçərək yaşadılmışdır. 

Cəmiyyətin ilkin özəyi olan ailələrin də öz daxilində ənənələr mövcuddur. Ailə hər 

hansı bir fəaliyyət növünü mütəmadi olaraq davam etdirərsə, bu ailə fəaliyyəti zamanla 

ailə ənənəsinə çevrilə bilir. Dünyaya gələn hər fərd də bu fəaliyyət növünün bir fəal 

iştirakçısı olur.  

Məktəbəqədər yaşlı uşaqlara ailə ənənələrinə hörmət hissinin aşılanması onların 

yetişdirilməsi prosesinin ayrılmaz bir hissəsidir. Ənənələr ailənin davamlılığını, 

birliyini qoruyan, uşaqlara ailənin əhəmiyyətini və dəyərini anladan ən güclü 

vasitələrdir.  Buna görə də ailə ənənələrinin qorunması və dirçəlməsi lazımdır. Ailə 

ənənələri məktəbəqədər yaşlı uşaqların sosial və mənəvi mədəniyyətinin 

formalaşmasında və inkişafında mühüm rol oynayır.  

 Bəzi valideynlər isə, ailə ənənələrinin əhəmiyyətini və mahiyyətini başa düşsələr 

də, onları yaşadsalar da, övladlarında həmin ənənələrə hörmət hissinin aşılanması 

istiqamətində az iş görürlər. Bu onu göstərir ki, məktəbəqədər yaşlı uşaqlarla yanaşı, 

onların valideynləri ilə də maarifləndirici iş aparılmalıdır.  

 Tədqiqatlardan görünür ki, uşaqlara ailə ənənələrinə hörmət hissinin 

aşılanmasında məktəbəqədər təhsil müəssisələrində çalışan tərbiyəçi və psixoloqların 

da bu məsuliyyətinin artırılmasına ehtiyac vardır. 

 Müvafiq ədəbiyyatın araşdırılmasından görünür ki, pedaqoqlar ailə ənənələrini 

sağlam ailə mühiti üçün zəruri hesab edirlər. Mövzu ilə bağlı pedaqoq-alimlərlə 

söhbətlər, proqram və dərsliklərin nəzərdən keçirilməsi göstərir ki, bu ənənələrə 

hörmət hissləri məktəbəqədər yaş dövründən tərbiyə edilməlidir. H.M. Əliyev, 

Muradxanov, Ə.Ə. Əlizadə, Y.R. Talıbov,  Ə.Ə. Ağayev, A.N. Abbasov, S.M. 

Quliyev, R.İ. Əliyev, N. Çələbiyev və b. V.A. Suxomlinski, V.A. Titarenko, S.A. 

Kozlova, T.A. Markova, O.L. Zvereva, L.V. Zagik, D.O. Dzintere, L.D. Vavilova, E.S. 

Babunova, V. M.İvanova, T.A. Rapina və s. məktəbəqədər yaşlı uşaqlara ailə 

ənənələrinə hörmət hissinin aşılanmasının imkan və yollarını pedaqoji, psixoloji və 

metodik baxımdan araşdırmışlar. 

Aparılmış tədqiqat zamanı məktəbəqədər yaşlı uşaqlara ailə ənənələrinə hörmət 

hissinin aşılanması problemi ilə bağlı  bəzi ziddiyyətlərlə qarşılaşdıq: 

• dövlətin ailə ənənələrini canlandırmasına olan marağı və bu problemi həll 

etmək üçün məktəbəqədər təhsil müəssisələrinin hazır olması; 

• tədqiq olunan prosesin metodik vəsaitlərin köməyilə dəstəklənməsinin 

praktikası və məktəbəqədər təhsil müəssisələrində ailə ənənələrinə hörmət hissinin 

aşılanması üçün pedaqoji şərtlərin lazımi səviyyədə olmaması. 

 Ölkəmizdə ailə hüququ dövlət tərəfindən qorunur. Ailə cəmiyyətin özəyidir. Bu 

gün hər bir Azərbaycan ailəsində vətəndaş, gələcəyin əsgəri, həkimi, müəllimi, alimi, 

ata və anaları böyüyür. Onlara məhz bu yaşdan başlayaraq aşılanan müsbət əxlaqi 

keyfiyyətlər, hisslər onlarda ailələrə və cəmiyyətə  düzgün münasibətin 

formalaşmasına gətirib çıxarır. Yəni dövlətin və ailənin göstərdiyi dəstək, diqqət və 

qayğı nəticəsində əslində cəmiyyətimiz formalaşır. Gələcək bu gün evimizdə, uşaq 

bağçalarında böyüyən uşaqlardan asılıdır. Onların yaşlı nəslin qoruyub saxladığı, 

günümüzə gətirib çıxardığı dəyərlərə, ənənələrə sahib çıxmaları və eyni şəkildə 

gələcəyə daşımaları lazımdır. Bu baxımdan ailə və məktəbəqədər müəssisələr böyük 

səy göstərməlidirlər. Həmin səylərin başında uşağın dünyaya gəldiyi gündən fəal bir 

üzvünə çevrildiyi ailə ənənələrinə hörmətli münasibətin aşılanması durur.  

Problemin aktuallığını nəzərə alaraq tədqiqatın mövzusunun “Məktəbəqədər 

yaşlı uşaqlarda ailə ənənələrinə hörmət hissinin aşılanması” kimi müəyyənləşdirdik. 

Tədqiqatın obyektini əktəbəqədər yaşlı uşaqlarda milli adət və ənənələrə 

hörmət hissinin aşılanmasını təşkil edir. 

Tədqiqatın predmetini məktəbəqədər yaşlı uşaqlarda ailə ənənələrinə hörmət 

hissinin aşılanmasını təşkil edir. 

 Tədqiqatın məqsədi məktəbəqədər yaşlı uşaqlarda ailə ənənələrinə hörmət 

hissinin aşılanmasının nəzəri əsaslarını, uşaqların ailə ənənələrinə  münasibətinin 

məzmununu, ailə ənənələri ilə bağlı uşaqların ikin təsəvvürlərinin səviyyəsini 

müəyyənləşdirməkdən, onlarda ailə ənənələrinə  düzgün münasibətin 

formalaşdırılmasında valideynlərin və tərbiyəçilərin  əməkdaşlığının səmərəlilik 

şərtlərini və təsir imkanlarını üzə çıxarmaqdan və eksperiment yolu ilə təsdiq etməkdən 

ibarətdir.  

Tədqiqatın qarşısında aşağıdakı vəzifələr dayanmışdır: 

1) problemin elmi-pedaqoji ədəbiyyatda qoyuluşunu araşdırmaq; 

2) ailə ənənələrinin formalaşdırılmasına təsir edən sosial-pedaqoji amilləri 

müəyyənləşdirmək; 

3) ailə ənənələrini məktəbəqədər yaşlı uşaqların  mənəvi tərbiyəsinin əsas 

vasitələrindən biri kimi araşdırmaq; 

4) məktəbəqədər yaşlı uşaqlarda ailə ənənələrinə hörmət hissinin aşılanmasının 

pedaqoji şərtlərini müəyyənləşdirmək; 

5) məktəbəqədər yaşlı uşaqlarda ailə ənənələrinə  münasibətin məzmununu 

müəyyənləşdirmək;  

6) məktəbəqədər yaşlı uşaqlarda ailə ənənələrinə  düzgün münasibətin 

formalaşdırılmasında valideynlərin və tərbiyəçilərin  əməkdaşlığının səmərəlilik 

şərtlərini və təsir imkanlarını üzə çıxarmaq; 

7) məktəbəqədər yaşlı uşaqlarda ailə ənənələrinə hörmət hissinin yaradılması ilə 

bağlı təklif etdiyimiz metodikanı eksperiment yolu ilə təsdiq etmək.  

Tədqiqatın metodları: nəzəri təhlil,  müşahidə, müsahibə,  pedaqoji 

eksperiment. 

Müdafiəyə çıxarılan əsas müddəalar: 

1) uşaqlarda ailə ənənələrinə hörmət hissinin aşılanması üçün ən münasib vaxt 

məktəbəqədər yaş dövrüdür;  

2) uşaqlarda mənəvi keyfiyyətlərin inkişafı və şəxsiyyətinin formalaşdırılması ailə 

ənənələrindən istifadənin səmərəliliyindən asılıdır;  

3) məktəbəqədər yaşlı uşaqlarda ailə ənənələrinə hörmət hissinin formalaşdırılması 

tərbiyəvi  fəaliyyətin məzmun, prinsip, metod və təşkili formalarının düzgün 

müəyyənləşdirilməsindən və  pedaqoji şərtlərə ciddi əməl edilməsindən asılıdır. 

4) məktəbəqədər yaşlı uşaqlarda ailə ənənələrinə  düzgün münasibətin 

formalaşdırılması valideynlərin və tərbiyəçilərin  əməkdaşlığının səviyyəsindən 

asılıdır. 

 Tədqiqatın elmi yeniliyi onunla şərtlənir ki, tədqiqatda  məktəbəqədər yaşlı 

uşaqlarda ailə ənənələrinə hörmət hissinin aşılanmasının nəzəri əsasları, uşaqların ailə 

ənənələrinə  münasibətinin məzmununu, ailə ənənələri ilə bağlı uşaqların ikin 

təsəvvürlərinin səviyyəsi müəyyənləşdirilir, onlarda ailə ənənələrinə  düzgün 

münasibətin formalaşdırılmasında valideynlərin və tərbiyəçilərin  əməkdaşlığının 

səmərəlilik şərtləri və təsir imkanları üzə çıxarılır, bu sahədə qabaqcıl təcrübə 

ümumiləşdirilir, məktəbəqədər yaşlı uşaqlarda ailə ənənələrinə hörmət hissinin aşılan-

ması üzrə işin sistemi yaradılır. 

Tədqiqatın nəzəri əhəmiyyəti ondan ibarətdir ki, dissertasiyada irəli sürülmüş 

elmi ideyalar ailə pedaqogikası tərbiyə nəzəriyyəsini zənginləşdirəcəkdir. 

    Tədqiqatın praktik əhəmiyyəti. Tədqiqat məktəbəqədər yaşlı uşaqlarda ailə 

ənənələrinə hörmət hissinin aşılanması sahəsində iş aparan valideynlərə və uşaq 

bağçası tərbiyəçilərinə əməli kömək göstərəcəkdir. Tədqiqatın nəticələrindən ailə 

pedaqogikası üzrə ali təhsil müəssisələrində ailə pedaqogikası üzrə tələbələrə, pedaqoji 

işçilərin ixtisasartırma və ya təkmilləşdirmə kurslarında -tərbiyəçilərə oxunan 

mühazirələrdə və uşaq bağçalarında valideynlərlə müzakirələr zamanı faydalanmaq 

mümkün olacaqdır. 

Tədqiqatın nəticələrinin aprobasiyası və tətbiqi. Təklif olunan iş sistemi Bakı 

şəhərinin Nəsimi, Xətai və Binəqədi rayonlarının uşaq bağçalarında tətbiq olunmuşdur. 

Tədqiqatın nəticəsinə dair 1-i xaricdə olmaqla elmi jurnallarda 6 məqalə dərc edilmiş, 

1-i xaricdə olmaqla 3 beynəlxalq və respublika əhəmiyyətli elmi konfranslarda məruzə 

ilə çıxış edilmişdir. 

Dissertasiya işinin yerinə yetirildiyi təşkilatın adı. Dissertasiya işi Azərbaycan 

Respublikasının Təhsil İnstitutunun Təhsilin nəzəriyyəsi və tarixi şöbəsində yerinə 

yetirilmişdir. 

Dissertasiyanın quruluşu. Dissertasiya girişdən, 9 paraqrafı özündə birləşdirən 2 

fəsildən, nəticə və istifadə edilmiş ədəbiyyat siyahısından ibarətdir.  

 Dissertasiyanın girişi - 10000, I  fəsil - 120000, II fəsil - 100000, nəticə hissəsi -

6000 (ümumilikdə 236000) işarədən ibarətdir.  

I FƏSİL. MƏKTƏBƏQƏDƏR YAŞLI UŞAQLARDA AİLƏ ƏNƏNƏLƏRİNƏ 

HÖRMƏT HİSSİNİN AŞILANMASININ NƏZƏRİ ƏSASLARI 

 

  1.1   Elmi pedaqoji ədəbiyyatda “ənənə” və “ailə ənənələri” anlayışılarının   

qoyuluşu 

 

 “Ailə ənənələri” anlayışına münasibət bildirməzdən öncə “ənənə” sözünün 

mənasını aydınlaşdırmaq lazım gəlir. Pedaqoji və psixoloji ədəbiyyatlarda “ənənə” 

konsepsiyasının müəyyənləşdirilməsinə tək yanaşma yoxdur. Ənənə, adət, adət-

ənənə bir cəmiyyətin və ya sosial qrup içərisində müəyyən keçmişə sahib olan, 

simvolik və ya xüsusi bir əhəmiyyətə malik, nəsildən nəslə ötürülərək sanksiya gücü 

olan mədəni qalıq, vərdiş, məlumat, davranış və inanc toplusudur. Ənənə ərəbcə “ən”, 

“ən” sözlərinin (rusca “эт-от” mənasında) birləşməsindən əmələ gəlib, tərcüməsi bir 

sözün və ya hadisənin birindən o birinə nəql edilməsi, keçməsi deməkdir. Rusca isə 

“традиция”- vermək, latınca “tradio”- verirəm sözlərinin birləşməsindən yaranmışdır, 

nəsildən nəslə ötürülərək cəmiyyətdə, sosial qrupda uzun müddətdir davam edən sosial 

və mədəni irsin obyektivliyini əhatə edilən adətlər, əxlaq normaları toplusudur. 

“Ənənə” anlayışının yaranma tarixini araşdırdığımız zaman bu anlayışın əslində 

insan cəmiyyətinin meydana gəlmə tarixi ilə eyni dövrə təsadüf etdiyini gördük. İbtidai 

cəmiyyətdə ənənələr hər bir işin müəyyən ardıcıllıqla, qaydayla icra olunmasında 

böyük rol oynayırdı. F. Engels ibtidai dövrü təsvir edən zaman  bu dövrdə ənənələr nə 

dərəcədə vacib olduğuna  diqqəti yönəldərək yazırdı:   “Əsgər, jandarma və polis 

yoxdur, zadəgan, kral, sərdar, prefekt və ya hakim yoxdur, həbsxana yoxdur, məhkəmə 

yoxdur – lakin hər bir iş öz müəyyən qaydası ilə gedir” [33,  s. 20]. 

İbtidai cəmiyyət heç də hər kəsin ağlına gələn şeyi etdiyi intizamsız, hərc-mərc 

bir dəstə (sürü) deyildir. O dövrkü insanın bütün həyatı ənənələrin ciddi normasına tabe 

idi. Onun dünyaya gəldiyi ilk gündən ölənə kimi istər adi günlərdə istərsə də xüsusi 

günlərdə, belə ənənələrə diqqət etdiyi müəyyən qaydalar çərçivəsində nizama salınırdı.  

Ç. Nehru deyirdi: “ Adamlar gəlib-gedir, hökumətlər və imperiyalar bir müddət 

hökumranlıqdan sonra keçmişdə qalır, lakin ənənələr yaşayır, nəsillər, bir-birinin 

ardınca o ənənələrə tabe olurlar. Ənənələrdə yaxşı cəhətlər çoxdur, amma hərdən 

onlar elə dəhşətli ağır yükə çevrilirlər ki, o yük irəliyə hərəkətimizi çətinləşdirir... 

Fəqət, irəliyə doğru hərəkətimizi davam etdirmək istərkən, bu zəncir bizi saxlamağa və 

az qala ənənələrin əsiri etməyə qabildir. Bizi keçmişə bağlayan bir çox həqiqətləri hifz 

etməliyik, amma irəliləyişimizə maneçilik törətdiyi yerdə o ənənələrin əsirliyindən də 

xilas olmalıyıq” [ 33, s. 20-21]. 

İnsan həyatının istər ictimai, istərsə şəxsi həyatının elə bir sahəsi yoxdur ki, ailə 

və onun ənənələri ilə bağlı olmasın. Çünki insan dünyaya gəldikdə cəmiyyətin sadə 

təşkili formalarından biri olan ailədə böyüyür, müəyyən təsəvvürlərə, bilik, bacarıq və 

vərdişlərə yiyələnir.  Məhz bu mühitin müxtəlifliyi, özünəməxsusluğu, maddi istehsal 

və istehsal münasibətləri, ənənələrin milli, məişət, mənəvi spesifikliyi ilə fərqlənməsi 

özü də bir qanunauyğunluğu təşkil edir. Hər bir xalqın özünəməxsus ailə münasibətləri, 

ənənələri vardır.  

Maddi-mənəvi dəyərlər, iqtisadi-siyasi münasibətlər inkişaf edib dəyişdikcə 

ailənin formaları, ailə ənənələri dəyişmiş, müxtəlif forma və məzmun kəsb etmişdir. 

Ailənin inkişafı və aqibəti, təbii olaraq, cəmiyyətin tərəqqisi və aqibəti ilə bağlı 

olmuşdur. Ailə ictimai hadisə olmaqla yanaşı, eyni zamanda təbii-bioloji başlanğıca 

malikdir. İctimai həyatın mürəkkəb hadisələrindən biri olan ailənin və onunla bağlı 

münasibətlərin iqtisadi, bioloji, sosial-psixoloji və mənəvi aspektləri vardır.  

İctimai-tarixi hadisə olan ailə, ailə münasibətləri adət, ənənə, mərasimlər mənəvi 

mədəniyyətin inkişafında mühüm rol oynayır. Çünki ictimai-tarixi hadisə olan adət və 

ənənələr öz məzmunu, məqsədi, ideyası ilə müəyyən nəslin, sinfin, qrupun mənafeyini 

güdür sinfi xarakter daşıyır.  

Digər sosial institutlar kimi, ailənin adət-ənənələrini artırmaqla, müəyyən 

fəaliyyət nümunələrini təqlid etmək mümkün deyildir. Ailə həyatının müxtəlif 

sahələrinin təhlilini apardığımız zaman görürük ki, onlar hər bir yeni nəsil ailənin 



10 
 

əksəriyyətinin reproduktivləri ilə fərqlənən müxtəlif nümunələrə əsasən qurulur və 

yeni ailə, nikah, valideyn münasibətləri, ev təsərrüfatları, istirahət fəaliyyəti və s.-dir. 

Ailənin özü və dəyərləri mədəniyyətin məhsulu olduğundan, praktik olaraq maddi və 

mənəvi fəaliyyət nümunəsi ailədə ənənələrin yaranması üçün əsas ola bilər. Məsələn, 

bir çox ailədə yeni doğulmuş körpə və ya yeni evlənmiş şəxslərin şərəfinə qurban 

kəsilməsi ənənəsi, uşağın məktəbə daxil olma gününü qeyd etmək, atanın ilk oxuduğu 

kitabını öz övladına bağışlaması, ailə foto-albomun yığılması (günümüzdə video-

yazıları) və s. çox ailədə inkişaf etmişdir.  

Müasir həyat şərtlərinə uyğunlaşma, nəsildən-nəslə keçən ənənələri donduraraq 

saxlamaq mümkün deyildir. Onların insan cəmiyyətində təyin edilməsi dəyişməz 

olaraq qalır: onlar ailənin şəxsi və sosial dəyərli keyfiyyətlərini sevgi, mərhəmət, 

qarşılıqlı anlaşma, sevilən bir insana kömək etməyə hazır olmaq kimi mexanizmi 

fəaliyyət göstərən ailə və qohumluq əlaqələrini gücləndirməyə xidmət göstərməyə 

çağırılır. 

Ənənələr hər nə qədər əski və daha yaxın tarixlərdən qalmış olursa-olsun, onlar 

vardır və cəmiyyət arasında ən güclü sosial fenomen hesab edilirlər. Çünki ənənə 

yoxdursa, cəmiyyət də yoxdur. Ənənələr insanların mənəvi mədəniyyətini təşkil edən 

ən mühüm sosioloji təməldir. Ənənələr sosial həyatı tənzimləyən qanunlar sisteminin 

mühüm bir qismini təşkil edir. Bir ənənənin ənənə halına necə gəldiyi məsələsi bir çox 

müzakirələrə səbəb olmuşdur.  

Sosioloqlar bu müzakirələr nəticəsində ənənənin ənənə halını ala bilməsi üçün 

ən azı üç nəslin keçməsinin lazım olduğunu bildirirlər. Ailənin ictimai-tarixi hadisə 

olması, onun təşəkkül və inkişafının cəmiyyətin maddi-mənəvi gücünün, iqtisadi 

münasibətlərinin inkişafı və dəyişməsi ilə bağlılığı heç kəsdə şübhə doğurmur. 

Morqanın dediyi kimi: “Ailə fəal ünsürdür: o heç vaxt dəyişməz qalmır. Cəmiyyət 

aşağı pillədən yuxarı pilləyə doğru inkişaf etdikcə, o da aşağı formadan yüksək 

formaya keçir” [33, s. 10]. 

Cəmiyyətin mənimsəmiş olduğu ortaq vərdiş və üsulların cəminə ənənə deyilir. 

İnsanlar çox köklü inanclarını sanki təbiətin bir parçası kimi çox güclü şəkildə 

mənimsəmişdilər. 

Digər bir tərəfdən, ənənə bir millətin çox keçmişdən qalmış olmaları səbəbi ilə 

hörmətlə saxlanılıb nəsildən nəslə ötürülən hərəkətəgətirmə gücünə malik olan mədəni 

qalıqlar, vərdişlər, bilik və davranışlardır. Ənənələrin arxioloji xüsusiyyətə malik 

olması onu mədəniyyətin sabit və ayrılmaz bir parçasına çevirir. Ənənələrin yaradılma 

tarixi müəyyən etmək mümkün olmasa da, ona zamanla yenilərinin əlavə olunduğunu 

müşahidə edə bilirik.  

Mədəniyyətlər, ənənələr etnoqrafik, coğrafi və mənəvi komponentlərin 

birliyindən doğan keyfiyyətlərin toplusudur. Kültür, adət, ənənə,  bayram və s. bu kimi 

anlayışları bir-birinə bağlayan, birini digərindən fərqli düşünməyi təsəvvür 

etməməyimizin səbəbi isə məhz budur. Doğurdan da, ənənələr millətin, etnosun 

təyinində ən vacib amil hesab edilməkdədir. Ənənələr millətin yaşam tərzini 

tənzimləməklə yanaşı onu istiqamətləndirə bilmək baxımından çox önəmli rol oynayır. 

Tədqiqatlardan, müşahidə, sorğu və statistikadan  görünür ki, uşaqların təlim-

tərbiyəsinə erkən, hələ məktəbəqədər yaşlardan  başlamaq lazımdır. Məktəbəqədər yaş  

dövrü insan həyatının çox  mühüm dövrüdür onun şəxsiyyətinin təməlləri də bu illərdə 

qoyulur. Bu baxımdan həmin dövr məktəbəqədər yaşlı uşaqlara ailə ənənələrinə 

hörmətli münasibətin aşılanması üçün də ən məqsədəuyğun bir dövrdür. 

Ailə dəyərləri, ailə ənənələri bizim həyatımızın başlıca prinsipləridir. Ailə 

ənənələri şəxsiyyəti tərbiyələndirir,  təhsilləndirir və inkişaf etdirir. Bu mənada deyə 

bilərik ki,   ailə ənənələri   tərbiyələndirici,  təhsilləndirici və inkişafetdirici xarakterə 

malikdir.  

  Uşaq nəyin doğru və nəyin yanlış, nəyin yaxşı, nəyin pis olduğunu bilməlidir 

ki, cəmiyyətdə qəbul olunsun, etik qaydalara əməl etsin, sonralar – yaşının üstünə yaş 

gəldikcə birgəyaşayış qaydalarını, hüquq normalarını gözləsin, deviant davranışı ilə 

ətrafdakıları narahat etməsin, ailənin və  məktəbin şərəfini qorusun. 

  Ailə ənənələri ailə normalarını, qadağaları müəyyən edir, nəsildən-nəslə 

formalaşmış ailə qanunları barədə aydın təsəvvür yaradır. 

Ailə ənənələrinə hörmət uşaqların yetişdirilməsi prosesinin ayrılmaz  hissəsidir. 

Ənənələr ailənin davamlılığını, birliyini, ata-ananın qarşılıqlı hörmət, cavabdehlik 

əsasında bərqərar olmuş  münasibətlərini bəyan edir. Bir növ nümunə rolu oynayır. 

Ailə ənənələri uşaqlara ailənin əhəmiyyətini və dəyərini anladan güclü 

vasitələrdir. Buna görə də ailə dəyərlərinin qorunması və yaşadılması məktəbəqədər 

yaşlı uşaqların sosial və mənəvi tərbiyəsinin formalaşmasında və inkişafında xüsusi 

əhəmiyyətə malikdir. K.D. Uşinski ənənələri uşaq tərbiyəsindən ötrü vacib amil hesab 

edərək yazırdı: “Ənənə halına keçməyən tərbiyə... güclü xarakter yarada bilməz.” [33, 

s. 24] 

 Ailə ənənələri qorunub saxlanılmalı, nəzərə alınmalıdır. Ailə ənənələrinə 

laqeyidlilik arzuolunmazdır, gələcəkdə bu ənənələrin  itirilməsi təhlükəsi yarada bilər. 

 A.S. Makarenko yazırdı: “Etiraf etmək lazımdır ki, ənənələr yaratmaqda bir 

balaca instiktiv mühafizəkarlıqdan, lakin yaxşı mühafizəkarlıqdan, yəni dünənki günə 

qiymətli bir şey yaratmış və bu qiymətli şeyi bu günkü şıltaqlıqla dağıtmaq istəyən 

yoldaşlarımıza bəslənən etimaddan istifadə etmək lazımdır” [33, s. 80] 

 Ailə ənənələrinin tətbiqi zamanı ailə üzvlərinin müstəqilliyi də gözlənilməlidir. 

Ailə ənənələrini yaradan kollektiv sabit qalmır. Zamanla kimlərsə bu ailə kollektivinin 

içinə daxil olur və ya ayrılır. Yeni gələnlər isə ailədə mövcud olan ənənələrə müəyyən 

zaman daxilində alışmalı olurlar. Belə bir şəraitdə uşaqlara müəyyən qədər sərbəstlik 

vermək, onların ənənələrə uyğunlaşmasına, mənimsəməsinə və zamanla hörmətli 

münasibət bəsləməsinə şərait yaratmaq lazımdır. 

           Hər bir ailə ənənəsinin az və ya çox tarixi vardır. Əgər yeni gələn nəsil mövcud 

olan həmin ailə ənənələrinə riayət etməsələr, ənənələr unudulub gedər. Ailə ənənənin 

qorunub saxlanılmasından ötrü ilk növbədə ailənin möhkəm özəyi olmalıdır, bu özək 

yeni gələnləri əvvəlkilərin yaratdığı ənənəvi davranışı gözləməyə yönəltməlidir. 

Ailənin bu özəyi isə yeni daxil olanların hesabına ilbəil möhkəmlənməli və artmalıdır. 

A.S. Makarenko qeyd edirdi: “Əvvələn, kollektivin canlı özəyini qoruyub saxlayın, fikir 

verin ki, nəsillər dəyişərkən kollektivdə həmişə qabaqcadan hazırlanmış nəsil qalsın, 



13 
 

yəni kollektivin getdikcə inkişaf edən üzvlərində həm ailələrdən, həm də uşaqlardan 

ailənin qaydalarını - ənənələrini qoruyub saxlasın” [73, s. 80-81]. 

            Məktəbəqədər yaşlı uşaqlarla sistemli, məqsədyönlü, fasiləsiz tərbiyə işləri 

aparmaqla yanaşı valideynlər də pedaqoji maariflənməyə cəlb edilməlidirlər. Bu 

sahədə psixoloqlar və pedaqoqlar yaxın köməkçilər ola, dəstək dura bilərlər.  

Böyüyən nəsildə ailə ənənələrinə hörmətli münasibətin formalaşdırılması 

sahəsində professorlar Ə.Ə. Əlizadə, Y.R. Talıbov,  Ə.Ə. Ağayev, A.N. Abbasov, S.M. 

Quliyev, R.İ. Əliyev, N. Çələbiyev və b. dəyərli tədqiqatları vardır. Professorlar Ə.Ə. 

Əlizadə və  A.N. Abbasovun dərslik və dərs vəsaitlərində; prof. Z.İ. Qaralovun 

üçcildlik “Tərbiyə” kitabından;  A.N. Abbasovun universitetlər və kolleclər üçün 

yazdığı “Milli əxlaq və ailə etikası”, “Ailə pedaqogikası” dərsliklərində; professorlar 

A.N. Abbasov və  H.H. Əhmədovun “Qız gəlin köçür” kitabçasında; prof. A.N. 

Abbasov və dos. S.H. Həsənovanın tərtib etdikləri “Az söylə, söz söylə” 

monoqrafiyasinda  ailə ənənələrinə xüsusi yer ayrılmışdır. Valideynlərin pedaqoji 

maariflənməsi zamanı həmin dərslik və dərs vəsaitlərindən faydalanmaq mümkündür. 

 Ailə ənənələrinin səciyyəvi  xüsusiyyətləri V.A. Suxomlinskİ, V,A. Titarenko, 

T.A. Markova, S.A. Kozlova, O.L. Zvereva, D.O. Dzintere, L.V. Zagik, L.D. Vavilova, 

T.A. Rapina, E.S. Babunova, V.M. İvanova və b.-nın tədqiqatlarında öz ifadəsini 

tapmışdır. V.A. Suxomlinskinin “Vətəndaşın doğulması” və  “Ürəyimi uşaqlara 

verirəm”  kitabları xüsusilə diqqətəlayiqdir. 

  Ailə ənənələri: 

 - ailə həyatının qurulması, planlaşdırılması və fəaliyyətinin əsasında dayanır; 

 - uşaqların tərbiyəsində səmərəliliyi təmin edir;  

 - ailə ünsiyyətinin sabitliyi üçün əsasdır;  

 -ailə üzvlərinin sosial vəzifələrini, ehtiyaclarını və maraqlarını əlaqələndirir, ailə 

üzvlərinin birgə fəaliyyətini istiqamətləndirir;  

 - ailə üzvlərinin rollarını tənzimləyir;  

 - ailə üzvlərinin fəaliyyətinin qiymətləndirilməsi üçün meyar rolunu oynayır;   

           -ailə üzvlərini ailənin həyat şərtlərinə uyğunlaşdırmaq vasitəsi kimi çıxış edir; 

 - ailə üzvlərinin ənənəvi peşələrə (xalça toxuma, toxuculuq, tikiş, bəzək şüşə, 

ağac, plastik, ağac üzərində rəsm, dəmirçilik, saxsı qab düzəltmə, ailə seminarlar, 

toplanması, və s.) istiqamətlənməsinə, marağının artırılmasına imkan verir;    

 Ailə ənənələri məktəbəqədər yaşlı uşaqlarda   həmin ənənələr haqqında zəruri 

təsəvvür yaradır, onlarda maraq, sevgi və hörmət hissini formalaşdırır.  

Ailənin bir çox ənənələri əsrlər boyu qorunub saxlanılmışdır: ailə həyat tərzi və 

kollektiv həyat üçün sədaqət, böyüklərə, ata-anaya, bacı-qardaşa, qohumlara hörmət, 

onların nüfuzunu qorumaq, ailə bayramlarını, ad günlərini keçirmək, ailə üzvlərinin 

uğurlarını ailədə, kafelərdə qeyd etmək, ailə üzvlərinin asudə vaxtlarının səmərəli 

keçirilməsi, ataların yaxşı adını uca tutmaq, qızların ər evinə öz ismətlərini ən qiymətli 

cehiz kimi aparmaları, namuslu, iffətli olmaları, ər-arvad arasında qarşılıqlı hörmət və 

qarşılıqlı anlama, qarşılıqlı güzəştin, vəfa və sədaqətin  olması və s.  

          Ailə ənənələri uşaqların daxili aləmini zənginləşdirir. Ənənələri inkişaf etdirmək 

və canlandırmaq vəzifəsi valideynlərin və pedaqoqların üzərinə düşür.  

 Ailə ənənələrinin təbliği sahəsində məktəbəqədər yaşlı uşaqlarla aparılan işlər 

özünün aktuallığı ilə diqqət mərkəzinə gəlir. Bu mühüm vəzifəni həyata keçirmək üçün 

bir sıra yol və vasitələrdən istifadə etmək lazım gəlir.  

Ailə ənənələrinin bir sıra əsas növləri vardır:  

1. Ailə bayramları və onlara həsr olunmuş ənənələr. Bu ənənələr doğum günü 

uşağın taleyində ilk əhəmiyyətli hadisə hesab olunur. Anadan olma günü kimi şəxsə 

həmin münasibəti ilə hədiyyə alınması, onun üçün evdə xüsusi təamların hazırlanması, 

qonaqların gəlməsi, xüsusi süfrənin açılması, birlikdə yeyib-içilən xoş bir günün 

keçirilməsi və s. haqqında təəssürat yaradır. Bu, ölkəmizdə və dünyada insanların ailə 

daxilində qeyd etdikləri ortaq bir ənənədir.  

2. Valideynlərin uşaqlarla keçirdiyi əyləncəli zaman. Bu ənənə kiçik yaşlı 

uşaqlarla oyunları nəzərdə tutur. Oyun prosesində uşaqlar valideynlərin şəxsi 

nümunəsi əsasında tərbiyələnir, ata-analarının bir çox həyati bacarıqları əxz edirlər. 

3. Ailənin bir araya toplanması. Ailənin gələcək fəaliyyəti, ailə büdcəsi, gəliri və 

çıxarları barədə müzakirələr aparılır. Bu əsasda uşaqda iqtisadi tərbiyə üzrə iş aparılır. 

Bütün bunlar uşağın  ailə hadisələrinə dair ilkin təsüratın yaranmasına, məsuliyyət 

daşımasına, ailə məsələlərini həllində yaxından iştirak etməsinə geniş şərait yaradır. 

4. Ailənin qonaqpərvərlik ənənələri, ailə üzvlərinin birgə yeməkləri. Azərbaycan 

ailələri dünyada qonaqpərvərliyi ilə tanınır. Uşaqlar qonaqpərvərliyi ata-analarından 

öyrənirlər. Kollektiv yeyilən yeməklər ailəni birləşdirir və dostları, qohumlar arasında 

olan əlaqələri gücləndirən mühim bir ənənə hesab olunur. 

5. Ailəndə əhəmiyyətli hadisələrin, bayramların  qeyd edilməsi. Hər bir 

Azərbaycan ailəsində bayram günlərini keçirmək ənənəyə çevrilib, adət halını alıb. 

Ölkəmizdə qeyd olunan bir sıra dini, milli və beynəlxalq bayramlar vardır. Bu 

bayramların hər birinin özünəməxsus ənənələri vardır. Xalqımızın milli-mənəvi 

dəyərlərinin daşıyıcısı hesab edilən bayramlar dini, milli və dövlətçilik ənənələri ilə 

bağlı olub mədəniyyətimizin mahiyyətinin xarakterik xüsusiyyətləri ilə səciyyələnir. 

Doğurdan da, mədəniyyət millətin, etnosun təyinində çox vacib amildir. Bayram 

ənənələri də bir millətin daxil olduğu mədəniyyətin özünəməxsusluğu ilə seçilir. 

Bayram ənənələri bir millətin ortaq düşüncəsini və kimliyini sintez edərək ən 

mütəşəkkil, mükəmməl, çox güclü təsir gücünə malik olması ilə diqqət mərkəzinə gəlir. 

Nəsillərin ən yaxşı ənənələrinin, insanların mənəviyyatının, onların əxlaqi baxışları və 

normaları ilə bağlı olan adətlərin yaradıcısı xalqdır. Mustafa Kamal Atatürkün də 

söylədiyi kimi, “Dövlətin təməli kültürdür” [77, s. 56]. 

 Bayramlar kültürümüzün, milli mədəniyyətimizin qədim və təkrarlanan təzahür 

formasıdır. Xalqımızın bu günə qədər gətirib çatdırdığı bayramların gəlişi hələ də çox 

böyük sevincə, səbirsizliklə, coşğu və həvəslə gözlənilir. Böyüklərdən daha çox 

uşaqlar bu bayramları böyük həyəcanla gözləyirlər. Yurdumuzun hər diyarında 

özünəməxsus bayram ənənələri vardır. Bu fərqliliklər ənənələrimizin zənginliyini 

göstərir. K.D. Uşinski yazırdı: “... Xalq kütləsinin ağlasığmaz yaradıcılığını biz, hətta 

tənqid belə etməyə qabil olmayaraq, ona yalnız heyrət edə bilərik və xalq kütlələrinin 

dərinliklərində gizlənmiş mənəvi həyatın çeşmələrindən öz şəxsi yaradıcılığımız üçün 

həyat və qüvvət ala bilsək, özümüzü xoşbəxt saymalıyıq. Bəli, xalqın bizə bəxş etdiyi 

təkcə dil özü, bizə göstərə bilər ki, hər bir şəxsiyyət nə qədər təhsilli olsa, nə qədər 

inkişaf etmiş olsa, fitrətən nə qədər zəngin istedada malik olsa da böyük xalq orqanizmi 

qarşısında hədsiz dərəcədə aşağıda olur” [33, s. 52]. 

Hər bayram öz ənənəsi iə uşaqlara güvən və mənəvi güc verərkən bir yandan da 

gələcəkdə xatırlayacaqları xoşbəxt xatirələr yaradır. Məktəbəqədər yaşlı uşaqların 

böyükləri ziyarət etməsi, böyüklərin öz keçmiş xatirələrini paylaşımları, ailənin birgə 

süfrə arxasında əyləşməsi ənənəsi və asudə vaxtlarının birlikdə keçiriləcək kimi adət 

və ənənələri, uşaqlara davranış, rəftar nəzakət, qaydalarının öyrədilməsi, onlarda 

davranış mədəniyyətinin formalaşması tərbiyəedici, təhsilləndirici və inkişafetdirici 

əhəmiyyət daşıyır.  

Ailənin hətta böyük bir ailənin bir parçası olmaq uşaqda mənəvi güc duyğusu 

yardır. Belə ailədə böyüyən uşaqlar əhatələrində olduqları böyüklərinin onlarda 

aşılamaq istədikləri ənənəni həm sevmiş, həm də gördüklərini zamanla sevərək tətbiq 

edirlər. Bu vaxt uşaqlar böyükləri müşahidə edərək, ailənin bayram ənənələrini 

yaşatması və davam etdirərək, bunları mənimsəməsini və özünküləşdirməsini 

asanlaşdırır. Bayram günlərinə həftələr öncəsindən gözləmək və o gün üçün hazırlıq 

görmək, uşaqlara səbir etməyi öyrədir və zaman haqqında təsəvvürlərini inkişaf etdirir, 

onlarda kollektiv fəaliyyətləri çərçivəsində  içində dolanmağın əhəmiyyətini göstərir. 

Bayram ənənələri həm ölkəmizdə, həm də dünyada öz həyatını davam etdirilir. 

Yuxarıda da qeyd olunduğu kimi, dini, milli və beynəlxalq olmaqla bir çox bayramlar 

ənənəvi olaraq qeyd olunur və yaşadılır. Dini bayramlar dedikdə, müsəlman aləminin 

hər il səbirsizliklə gözlədiyi Ramazan və Qurban bayramları anlaşılır. Bu bayramlar 

özünəməxsus müqəddəs  ənənələrinə uyğun böyük hörmətlə və qayğıyla qeyd olunur. 

Qurban bayramı Ramazan bayramından 70 gün sonra keçirilir. Bu bayramların 

məqsədi saflıq, paklıq, paylaşmaq, birlikdə olmaq, kasıblara əl tutmaq və s. bu kimi 

insanın mənəvi aləminin zənginləşdirən ən mühüm ənənə sayılır.  

Milli bayramlarımızda biri olan və hər il uşaqlar tərəfindən səbirsizliklə 

gözlənilən Novruz bayramının da bir çox özünəməxsus rolu vardır. Türk aləminin 

təbiətin oyanışı kimi qeyd etdiyi bu bayram ölkəmizdə təntənəli şəkildə keçirilən 

bayramlardandır. Novruz bayramının qeyd etdirilməsi təxminən 1 ay qalmış hər 

həftənin Çərşənbə axşamı, Çərşənbələr (Hava, od, su yel çərşənbələri) böyük sevinc və 

həyəcanla keçirilir. Bu çərşənbələrin hər birinin özünəməxsus adətləri ilə seçilir. 

Novruz bayramına ailənin xüsusi şəkildə hazırlaşması, baharın gəlişi ilə evlərin, həyət-

bacanın səliqəyə salınması, bu bayrama məxsus təamların hazırlanması, bayram günü 

uşaqların qapılara papaq atması, tonqal qalaması, qulaq falına çıxması və s. gözəl ailə 

adət və ənənələridir.  

Haqqında danışılan bayramlarla yanaşı, 31 dekabr – Dünya azərbaycanlılarının 

həmrəylik günü, Yeni il, 8 Mart – Beynəlxalq Qadınlar günü, 9 May- Qələbə günü, 1 

iyun – Uşaqların Müdafiəsi günü, 28 may - Respublika günü, 27 sentyabr Anım günü, 

18 oktyabr – Azərbaycan Respublikasının Dövlət Müstəqilliyi günü, 8 noyabr Zəfər 

günü, 12 noyabr Konstitusiya günü, 17 noyabr Milli Dirçəliş günü, ailə fərdlərinin ad 

günləri, valideynlərin evlilik il dönümlərinin və s. təntənə ilə qeyd edilməsi ailələrdə 

ənənə şəkilini almışdır.  

Milyonların ictimai fəaliyyətinə, adi davranış normalarına, mübaliğəsiz demək 

olar ki, məişətin bir hissəsinə çevrilmiş ənənəvi bayramlar, yadda qalan, yeni nikbin, 

parlaq adət və mərasimlər insanların mənəviyyatına güclü təsir göstərən vasitələrə 

çevrilmişdir. Ənənəvi bayramlar ailələrin bir növ illik hesabatına, əmək yaradıcılıq 

təcrübəsi, mübadiləsi məktəbinə çevirir.  

Hər bir ailənin normaları, dəyərləri fərqli olduğu kimi, onların tərbiyə aspektləri 

də çox müxtəlifdir və bu böyüklərdən daha çox uşaqlar üçün vacibdir. 

6. Rəğbətləndirmə ənənələri. Bu, uşağın davranışına olan nəzarəti sabitləyir. 

Lakin bu ənənənin tətbiqində son dərəcə diqqətli olmaq lazımdır. Bəzən qaydaların 

həddindən artıq sərtliyi uşağın azadlığını məhdudlaşdırır, psixikasını ağırlaşdırır, onun 

ailəyə olan bağlılığını zəiflədir. Uşaqlara yaşına, anlaq səviyyəsinə uyğun olmayan 

cəzaların veriləsi onları bezdirə və gərginləşdirə bilər. Bu baxımdan valideynlər 

cəzaları seçən zaman diqqətli olmalıdırlar ki, bu onların həyatını çətinləşdirən 

qaydalara dönməsin. 

7. Yatmazdan öncə uşaqlara nağıllar danışmaq. Bu ənənədən uşaqlarda sağlam 

həyat tərzinin formalaşması, onun fiziki və psixoloji inkişafının dəstəklənməsi üçün 

istifadə olunur. Valideynlərin yatmazdan öncə məktəbəqədər yaşlı uşaqlara nağılların 

danışması onların fantaziyasını gücləndirir, balacalarda yaxşılıq, xeyirxahlıq, pislik və 

s. anlayışları haqqında təəssürat yaradır.  

8. Həftə sonunu birlikdə keçirmək, gəzintiyə çıxmaq, muzey və teatrlara getmək 

ənənəsi.  Ailələrdə ənənə halın alan “həftə sonunu birlikdə keçirmək” ənənəsi hələ də 

bir çox ailələrdə sevilərək yaşadılmaqdadır. Məktəbəqədər yaşlı uşaqlar bu günləri 

səbirsizliklə gözləyirlər. İstirahət və gəzintilər, tamaşalara, konsertlərə, sərgilərə, 

muzeylərə baxışlar qabaqcadan planlaşdırılır. Bəzən ata yaxud ana hədsiz məşğulluğu 

səbəbindən həftə sonu- şənbə və bazar günü tədbirlər baş tutmur. Bu məktəbəqədər 

yaşlı uşaqları kədərləndirir. Uşaqlar əyləncə axtarır, ailənin onlara sevgisini görmək və 

hiss etmək istəyirlər. Valideynlər bunu nəzərə almalıdırlar. Nənə-babalarına baş 

çəkmək də uşaqların arzusudur.  

Ailə ənənələri eyni zamanda uşaqların mənəvi tərbiyəsinin əsasını təşkil edir və 

həmin ənənələr vasitəsi ilə ailədə yaradılan sağlam mühiti daim qorumaq lazımdır.  

Hər bir ailənin normaları, dəyərləri fərqli olduğu kimi, onların tərbiyə aspektləri 

də çox müxtəlifdir və bu böyüklərdən daha çox uşaqlar üçün vacibdir. Ailənin uşağın 

ilk ünsiyyət məktəbidir. Ailə də uşaq ağsaqqallara hörmət etməyə alışır, yaşlılara və 

xəstələrə qayğı göstərməyi, eyni zamanda yaşıdlarına hər cür yardım göstərməyi və s. 

müsbət insani keyfiyyətləri öyrənirlər. Uşağa ailə daxili ünsiyyətdə, ev işlərində, vəzifə 

anlayışı, qarşılıqlı yardım anlayışları inkişaf etdirilir.  

Ailə normalarını ənənələr təşkil edir. Ailə ənənələri sosial inkişafın ümumi 

təcrübəsini davam etdirir, ailənin keçmişini və bu gününü əlaqələndirir və sabitliyini 

təmin edir. 

Uşaq xeyirxahlığı, yaxşılığı, dürüstlüyü, pisliyi, şərəf, namus və doğruluğu və s. 

bu kimi mənəvi keyfiyyətlərin mahiyyətin və faydasını ailə mühitində dərk edib başa 

düşür. Bu bəzən onun idealına, əqidəsinə çevrilir. Bu baxımdan uşaqların mənəvi 

saflığı qayğısına qalmaq valideynlərin başlıca vətənpərvərlik borcudur. 

Beləliklə, pedaqoji və psixoloji ədəbiyyatda qeyd olunduğu kimi, cəmiyyətin 

mənəviyyatı, əxlaqı normaları və baxışları ilə bağlı olan mütərəqqi adət və ənənələrin 

yaradıcısı xalqdır. Bir xalqın dəyərlərini qoruyaraq öz varlığını uzun illər sürdürməsi 

üçün vətəndaşların hələ uşaq yaşlarından milli adət və ənənələrə hörmət etməsi 

vacibdir. Çünki ailə ənənələri hər bir fərd nəslinin mövcud olan əxlaqi, milli mənəvi 

cəhətləri qoruyub növbəti nəsillərə çatdırmaq vasitəsi kimi özünü göstərir. Bu 

səciyyəvi  cəhətlərinə görə ailə ənənələrindən milli  tərbiyə sistemində tərbiyə vasitəsi 

kimi istifadə olunur. İnsanlar bütün hallarda öz sevincini, şadlıq və kədərlərini, nifrət 

və məhəbbətini, əməyə, təbiətə, ailəyə, vətənə, övlada, dosta olan insani münasibətini 

məhz qarşılıqlı ünsiyyət prosesində həyata keçirmişlər.  

Müasir dövrdə yeni ailə münasibətlərinin, məişət həyatının tələbi və tələbatından 

yaranan ailə ənənələri özünün əvvəlki məhdudluğunu itirərək eninə və dərininə 

genişlənib daha əhatəli və təsirli mahiyyət daşımışdır. İndi bəzi ailə ənənələri 

təkmilləşdirilərək, müvafiq şərait və mühit baxımından ictimai tərbiyə müəssisələrində 

onlardan geniş istifadə olunur. Müasir şəraitdə uşaqların tərbiyəsində ailə ənənələrinin 

müvəffəqiyyətli həllini onsuz təsəvvürə gətirmək qeyri-mümkündür. Valideynlərin 

ailə ənənələrinə münasibəti uşaqlar üçün təhrikedici amil olur. 

Beləliklə, ailə ənənələri eyni zamanda uşaqların pedaqoji, psixoloji, mənəvi, 

əxlaqi cəhətdən ailə həyatına hazırlanmasına kömək göstərir. Ona görə də ailə 

ənənələri ilə əlaqədar aparılan tədqiqat işlərinin genişləndirilməsinə ehtiyac vardır. 

Belə olduqda tərbiyə işində yeknəsəklik, bəsitlik, formalizm təzahürlərinin kökü 

kəsilir, onu təşəbbüskarlıq, yaradıcılıq, həyatilik əvəz etmiş olur. Bu baxımdan özülü 

çoxdan qoyulmuş ailə ənənələrini inkişaf etdirmək, təkmilləşdirmək son dərəcə 

vacibdir. 

 

1.2. Ailə ənənələrinin formalaşmasına təsir edən sosial-pedaqoji amillər 

 

Ailənin qarşısında duran ən mühüm vəzifələrdən biri də dünyaya  uşaq gətirmək 

və onu sağlam, hərtərəfli, vətəndaş, şəxsiyyət kimi formalaşdırmaqdır. Bu baxımdan 

uşaq şəxsiyyətinin formalaşmasında ailə son dərəcə mühüm rola malikdir. Uşaqlar 

həyata dair ilkin bilik, bacarıq və vərdişləri ailədən alırlar. Ailə uşağı cəmiyyətlə 

birləşdirən mühüm bir ictimai qurumdur.  

Uşağın sağlamlığının qeydinə qalması, mənəvi aləminin formalaşması və 

bunlarla yanaşı, sosial həyata adaptasiya olmasında əvəzedilməz rol oynayır. Uşağın 

şəxsiyyəti həyatının və fəaliyyətinin baş verdiyi bütün ictimai əlaqələrin təsiri 

altındadır. Ailə ənənələrindən səmərəli istifadə məktəbəqədər yaşlıların inkişafında 

həlledici əhəmiyyəti malikdir. Valideyn sevgisi, uşaq həyatının emosional, mənəvi və 

intellektual sahəsini zənginləşdirməyə kömək edir. 

Ailə uşaqların təşəkkül tapıb formalaşmasında bir neçə vəzifəni yerinə yetirir. 

Onları nəzərdən keçirək: 

- Uşağın inkişafı və formalaşması üçün lazımi şəraitin yaradılması; 

- Uşağın mənəvi, sosial-iqtisadi və psixoloji müdafiəsinin təşkil edilməsi; 

- Ailə ənənələrinin uşaqlara ötürülməsi; 

- Uşaqlara bacarıq və vərdişlərin formalaşdırılmasında, özünəxidmətə alışdırma 

bacarığı, tətbiqi vərdişlərə və yaxınlara köməyə istiqamətlənmiş bacarıqlara 

yiyələndirmək; 

- Uşaqlarda “mən” dəyəri, ləyaqət hissi tərbiyə etmək; və s. 

 Ailə bir sıra funksiyaları da yerinə yetirir. Pedaqoji ədəbiyyatda bunlar: 

reproduktiv funksiya, ekzistensial funksiya, sosiallaşdırma funksiyası, tərbiyə 

funksiyası, təsərrüfat funksiyası, kommunikativ funksiya və s.  

Cəmiyyət inkişaf etdikcə ailə də inkişaf edir və möhkəmlənir. Ona görə də 

yazırlar ki, “Ailə cəmiyyətin xırdaca bir parçasıdır. Əgər ailə üzvləri bir-birinə hörmət 

qoyarsa, onda ailə xoşbəxt, bəxtiyar dolana bilər. Ailədə bu hal, bir qayda olaraq, 

çətin deyil, çünki ailə üzvləri adətən məhəbbət telləri ilə bir-birilərinə bağlı olurlar” 

Ailəni gözəlləşdirən, onun həyatını, məişətini, mənəviyyatını zənginləşdirən 

adət-ənənələr səmimi, mehriban, işgüzar ailələrdə mövcud olur. A.S. Makarenkonun 

ailə ənənələri haqında dediyi kimi: “Yaxşı ənənələri olmayan ailə nümunəvi ailə ola 

bilməz. Çünki ənənə güclü tərbiyə vasitəsi olmaqla ailənin tərbiyəvi məqsədlərinin 

müvffəqiyyətli həllinə xeyli kömək edir” [33, s. 42]. 

Dünyanın hər yerində bu məsələni tədqiq edən pedaqoqların dedikləri ortaq bir 

cümlə vardır ki, bu da uşaq tərbiyəsinin son dərəcə mürəkkəb bir proses olmasıdır. Ailə 

cəmiyyətin bioloji və sosioloji bərpasında birbaşa iştirak edən ən əsas amildir. Ailə 

mövzusu hələ neçə yüz il öncədən pedaqoq və psixoloqların müzakirə mövzusuna 

çevrilmişdir. Antik dövr pedaqoqlarından olan  Platon, Aristotel, Kant, Hegel və s.- in 

əsərlərində ailəyə dair zəngin fikirlər mövcuddur. 

Şifahi xalq ədəbiyyatında da uşaqları ailədə tərbiyəsinə dair qiymətli fikirlərə 

zəngindir. “Kitabi Dədə Qorqud” dastanında ailə qurumuna müqəddəs baxılır, ailənin 

qurulması vacib iş hesab edilir. Eyni zamanda qız və oğlan uşaqlarının tərbiyəsi 

mühüm yer tutur. Bununla yanaşı, “uşağım əzizdir tərbiyəsi ondan da əzizdir” kimi 

yüzlərlə  atalar sözlərində də ailənin uşaq tərbiyəsində oynadığı rolun nə qədər mühüm 

olduğunu göstərilir.  

Öz zənginliyi ilə seçilən Azərbaycan xalq yaradıcılığında “Məlik Məmməd”in 

nağılı eyni zamanda “Koroğlu”, “Aşıq Qərib” “Qaçaq Nəbi” və s. dastanlarında, atalar 

sözləri, laylalar, bayatılar və yanıtmaclarında ailəyə, ailə adət və ənənələrinə, oğlan və 

qız tərbiyəsi məsələlərinə, qadına, övlada olan müqəddəs baxış öz əksini tapmışdır. Bu 

yaş dövründə  nağılın mühüm əhəmiyyət daşıdığını deyən V.A. Suxomlinski qeyd 

edirdi ki: “Nağıl, oyun, fantaziya uşaq təfəkkürünün nəcib hiss və istəklərini 

həyatverici mənbəyidir. Uşaqlar öz fikirlərinin əfsanəvi obrazlar aləmində 

yasamasından böyük zövq alır, nağıl sayəsində uşaq dünyanı nəinki ağılla, hətta ürəklə 

dərk edir. Xeyrə şərə öz münasibətini bildirir. Nağıldakı ədalətlilik və ədalətsizlik 

haqqında ilk təsəvvür alır. İdeya tərbiyəsinin ilk mənbəyində nağılın köməyi ilə baş 

verir. Nağıl vətənə məhəbbət tərbiyəsinin ilk mənbəyidir. Xalqın yaratdığı əfsanəvi 

obrazlar uşağın qəlbinə və ağlına əməkçi xalqın qüdrətli yaradıcısı ruhunu, onun 

həyata baxışlarını, ideyalarını, istəklərini çatdırır. Bunun üçün tərbiyəçilər məşğələ 

otağında bir nağıl guşəsi yaratmalıdırlar. Ailə ananın danışdığı nağılın uşaq qəlbinə 

təsir etməsi üçün şərait yaratmalıdır” [78,  s. 332].  

Bildiyiniz kimi oyunlar məktəbəqədər yaşlı uşaqların həyatında mühüm 

əhəmiyyətə malikdir. Oyunlar uşaqlar üçün ən ciddi tərbiyə vasitəsidir. Onlar oyun 

prosesində həyatı daha dərindən dərk edirlər. Nağıllar da ən az oyunlar qədər güclü 

təsirə malikdirlər. V.A. Suxomlinskinin qeyd etdiklərindən də bir daha görürük ki, istər 

ailədə istərsə də məktəbəqədər müəssisələrdə bu vasitələrdən düzgün bir şəkildə 

istifadə edərək, bu yaş dövründə olan uşaqlarda ailəyə və onun ənənələrinə hörmət 

hissini uğurla aşılaya bilərik. Seçilən oyun, nağıl və digər vasitələrin məzmununda ailə 

ilə bağlı mövzuların təmiz, saf və inandırıcı formada yerləşdirilməsi ustalıqla həyata 

keçirilməlidir.  

Çex pedaqoqu olan Y.A. Komenski yazırdı ki, gənc nəslə və onların tərbiyə 

olunması işinə yüksək qiymət verirdi. Diqqət yetirək: “Dünyada ən qiymətli şey qızıl 

hesab olunur, hər şey onunla ölçülür. Lakin bir şey var ki, o heç nə ilə ölçülmür, heç 

nə ilə əvəz olunmur. Bu uşaqdır” [78, s. 47]. Öz əsərlərində məktəbəqədər yaşlı 

uşaqların tərbiyəsində ailənin rolunu mühüm hesab edən Y.A. Komenski, uşağın 

dünyaya ilk olaraq ailənin gözü ilə baxdığını qeyd edirdi.  

Ailədə ötürülən dəyərlərin, verilən tərbiyənin son dərəcə vacib olduğunu 

vurğulayırdı. Onun 1628-ci ildə yazdığı “Ana qucağı məktəbi” əsərinin böyük bir 

qismində də məhz bu yaş dövründə olan uşaqların ailə daxilinə aldıqları tərbiyədən 

bəhs olunurdu. Bu yaş dövründə başlayaraq onlar artıq ailənin fəal üzvünə çevrilməli 

olduğunu qeyd edirdi. Evdə onların yaşına, fiziki güclərinə uyğun olaraq müəyyən 

məsuliyyətlərə cəlb olunmalarını məsləhət bilirdi.  Pedaqoji fikrin ən görkəmli 

simalarında olan A.S. Makarenko da qeyd edirdi ki, “uşaq artıq iki yaşından ailədə 

kollektivin fəal üzvüdür və bu yaşdan etibarən onun ailə daxilində kiçik vəzifələri 

olmalıdır. Bu yaşda olan uşaqlara ailə daxilində kiçik vəzifələr verməklə onun ailəyə 

qarşı olan məsuliyyətini artırır, əməksevərlik formalaşdırılır, özünü faydalı və ailənin 

fəal bir fərdi kimi hiss etməsinə yol açır” [78, s. 285].  

Doğurdan da bu gün belə uşaqların məsul olduqları işlərə qarşı məsuliyyət 

daşıdığını, həyəcan keçirdiyini və öz işinə qarşı hörmət hissi bəslədiyini görə bilirik. 

Əgər valideynlər ev işlərində uşaqları cəlb etdikləri tapşırıqlara səbirlə və təmkinlə 

yanaşarlarsa, bu uğurlu nəticə qaçılmaz olur. Eyni şəkildə ailənin ailə ənənələrini də 

zaman içində davamlı və israrlı şəkildə həyata keçirməsi uşaqlarda onlara qarşı hörmət 

hissinin yaranmasına gətirib çıxaracaqdır. 

Uşaq doğulduğu ilk gündən müəyyən yaşa qədər ailənin istəyi və istiqaməti üzrə 

hərəkət edir, qidalanır, geyinir və hətta düşünməyə çalışır. Bu yaş dövründə ailə uşaq 

üzərində daha güclü təsir günə malik olur. Zaman keçdikcə bu zəifləyir və uşaqlar öz 

istəyi üzrə seçimlərini etmək istəyirlər. Bu zaman müddətini də valideynlər nə qədər 

düzgün və əlverişli şəkildə keçirərlərsə o qədər də arzuolunan nəticəyə gələrlər. Onlar 

ailənin dəyərlərini, ailə ənənənlərini təxirəsalınmadan davamlı şəkildə həyata 

keçirməlidirlər. Bu onların uşaqlar qarşısında olan ən ümdə məsuliyyətləridir. İşin bu 

formada təşkili nəyinki ailənin eyni zamanda cəmiyyətimizin də gələcəyi, sağlam 

düşüncəli, xalqın və millətin ənənələrinə sahib çıxan, ona hörmətlə yanaşan, qoruyan 

və davam etdirmək arzusunda olan gənclərdən ibarət olacaqdır. 

Azərbaycanın dahi şairi Nizami Gəncəvi də “Xəmsə”sində ata-oğul, ana-qız, 

valideyn-övlad münasibətləri haqqında dəyərli fikirlər söyləmişdir. Ona görə, 

kimliyindən, ictimai vəzifələr pilləkənində tutduğu mövqeyindən asılı olmayaraq, hər 

bir ata, valideyn övladına qayğı göstərməli, onun fəziləti və qəbahətli hərəkətləri üçün 

cəmiyyət qarşısında məsuliyyət daşımalı, övladının qəbahətlərinə güzəşt etməməlidir. 



24 
 

M. Füzuli, Ə. Xəqani, İ. Nəsimi, Ş.İ. Xətai, S.Ə. Şirvani və başqalarının 

əsərlərində ailə tərbiyəsi, uşaqların tərbiyəsində ailənin oynadığı mühüm rol öz 

ifadəsini tapmışdır. 

Həsən bəy Zərdabi ailə mühitini mühüm amil hesab edirdi. Zərdabi bildirirdi ki, 

bu mühüm məsələnin öhdəsindən gələ bilməyən valideynlər zamanında ciddi tədbirlər 

görməli və pedaqoji baxımdan savadlandırılmalıdırlar. Artıq müasir dövrdə müxtəlif 

mövzularda olduğu kimi, ailə ilə bağlı mövzularda da informasiya bolluğu yaşayırıq.  

Günümüzdə televizordan, internetdən, dərslikdən, qəzet və jurnallardan 

informasiya əldə edə bilirik. Bu resursları fürsətə çevirməli və işin təşkilində hərtərəfli 

istifadə etməyə çalışmalıyıq. Bu baxımdan ilk olaraq valideyn və tərbiyəçilərin ailə 

qurumuna zərər verən və ya uşaqların tərbiyəsi ilə bağlı qarşılaşdıqları çətinlikləri 

aradan qaldıracaq tövsiyə və istiqamətləri düzgün müəyyənləşdirməliyik. Elə uşaqların 

ailə ənənələri ilə tanış olması və onlara qarşı hörmət hissinin aşılanmasında da müasir 

texnologiyalardan istifadə olunmalıdır. Məsələn, evdə ailə üzvlərinin ad günün 

keçirilmə prosesini lentə almaqla bu anları ölümsüzləşdirə bilərik. 

 Bu gün də evdə yüksək əhval ruhiyyənin olması, bu günə məxsus xüsusi 

təamların hazırlanması, qonaqların gəlməsi, birlikdə süfrə arxasında oturub yemək 

yeyib, söhbət etmənin, tort kəsməyin və s. bu günə məxsus ənənələrin icrasını lentə ala 

bilərik. Bu ənənələrin təşkilinin onlarda yaratdığı xoş təəssüratları onlara  sonradan 

izlətdirməklə bu anları uşaqların zehnində daim canlı tuta bilərik. Bu sevincli anları 

izləmək uşaqları yenidən o anları yaşamağa təşviq edəcəkdir. Zaman içində də 

ənənələrin davam etdirilməsində maraqlı tərəf elə uşaqlar olacaqdır. Bu da zaman 

içində onlarda ailə ənənələrinə qarşı hörmət hissini formalaşdıracaqdır. 

Uşaq tərbiyəsində ailənin roluna dair Firudin bəy Köçərli də qiymətli fikirləri 

vardır. F. Köçərili yazırdı: “... ailədə, ailə arasında uşaq öz bilik və xəsaili-

mənəviyyəsinin əsasını alır, Burada onun qəlbinə bəyənilmiş xasiyyətlərin, yaxud 

qəbahətlərin toxumları saçılır, ailədə hökümfərma olan mənəvi məfkurələr (ideal) 

yavaş-yavaş onun qəlbində yer edir. Uşaq bilalixtiyar ailədə hökm fərman olan 

mənəviyyata alışır və onun ailədəki saf qəlbinə ailənin mənəviyyatı əks salır. Uşaq öz 

ailəsində sədaqət, zəhməti sevən, yaxud adamlara məhəbbət, itaət və ifayi-vəzifə görür, 

özündə bu xüsusiyyətləri dərk edir. Əgər bunların əksinə olaraq, ailəsində 

xudpəsəndəlik, tənbəl bir vücud olub, hey’əti-ictimaiyyətin nəinki faydasız, bəlkə 

müzürr bir fərdi olur” [22, s. 23]. 

F. Köçərili uşaqların düzgün ailə tərbiyəsi almadığı halda onların yiyələndikləri 

təhsili tam saymır, onları xalqı, cəmiyyəti, milləti qarşısında avam, ac qurd kimi 

özlərini böyük iddiaları olan yarımçıq, fikirsiz və qaydasız bir şəxs hesab edirdi və 

bunun nəticəsində gələcəkdə kədərli və faciəli mənzərə ortaya çıxacağını söyləyirdi. 

Xalqımızın bizə miras qoyduğu ənənələr yaşadılmalıdır. Hər gələn yeni nəsil bu 

missiyanı hörmət hissi ilə qəbul etməli və davam etdirməlidir. Bu işin müzakirə 

edilmədən qəbul olunması və icra olunması son dərəcə vacibdir. Ailə ənənələri də bu 

məsələlərin başında gəlir. Hər bir ailə öz ölkəsinin, xalqının ənənələri əsasında qurulur 

və formalaşır. Bu ənənələr ailəni möhkəmləndirir və onun dağılmasının qarşısını alır.  

Satirik şair olan Mirzə Ələkbər Sabir uşaqların tərbiyəsində valideynlərin 

xüsusən ananın mühüm rolunu göstərirdi. Şairə görə, “ana uşaqlarına tərbiyə 

verməyib, onlara qayğı ilə yanaşmazsa, günahı olmayan məsum uşaqlar tərbiyəsizlik 

nəticəsində səfalət və rəzalətə düşər” [22, s. 24]. Uşaqların düzgün tərbiyəsini ailənin 

ən böyük uğuru hesab edirdi. O, haqlı olaraq qeyd edirdi ki, cəmiyyətdə baş verən 

bütün səfalət və rəzalətlərin kökündə yanlış tərbiyə dayanır. Ailənin bu işə laqeyd 

yanaşması nəinki uşağı eyni zamanda cəmiyyətimizi fəlakətə sürükləyə bilər. Ailələrin 

bu işin üzərində möhkəm dayanmalıdır. Elə A.S. Makarenkonun uşaqların tərbiyəsində 

ailənin rolundan bəhs etdiyi zaman qeyd etdiyi kimi, “Siz həmişə valideyn olduğunuzu 

yadda saxlamalı və bilməlisiniz ki, oğlunuzu yaxud qızınızı yalnız öz sevinciniz üçün 

tərbiyə etmirsiniz. Sizin ailənizdə və sizin rəhbərliyiniz altında gələcək vətəndaş, 

gələcək xadim və gələcək mübariz böyüyür. Siz pis adam tərbiyə etsəniz, bunun bəlasını 

yalnız özünüz deyil, bir çox adamlar və bütün ölkə çəkəcəkdir” [22, s. 68]. 

Ailədə tərbiyə məsələlərini tədqiq edən bir çox alim kimi A.S. Makarenko da bu 

işin sadəcə ailənin maraqlarına xidmət etmədiyini, nəticəsinin cəmiyyətin hər bir üzvnə 

müsbət və ya mənfi təsiri olacağını vurğulayırdı. Uşaq tərbiyəsində uğurlu nəticə əldə 

etməyin yolu ilk olaraq ailədən keçirsə bu işdə ailəyə dəstək olacaq ilk amil ailə 

ənənələridir. Bu baxımdan tərbiyə məsələləri ilə zəngin olan  ailə ənənələrinin 

mövcudluğunu göz ardı etməməlidirlər. Bu zaman arzuolunan xoşbəxtlikləri həm ailə 

həm də cəmiyyət olaraq yaşaya bilərik. 

Nəriman Nərimanovun əsərlərində gələcəyin tərbiyəçiləri, cəmiyyətə faydalı 

insanların yetişdirilməsi üçün xüsusən qız uşaqlarına təhsil verilməsinin önəmi 

vurğulanırdı. N. Nərimanovun fikrincə, uşaqları düzgün tərbiyə etmək üçün ilk öncə 

valideynlər özləri tərbiyəli olmalıdır. Şəxsi nümunəni əsas götürən N. Nərimanov uşaq 

tərbiyəsi ilə məşğul olan hər kəsin ilk olaraq özünün bu məsələni ciddi bir şəkildə dərk 

etməsinin lazım olduğunu vurğulayırdı. Əgər özləri ailənin ənənələrinə, dəyərlərinə 

hörmətlə yanaşacaq və onu davam etdirməkdə maraqlı olacaqlarsa bu zaman uşaqlarda 

da eyni şəkildə hörmət hissi yaranacaqdır. 

Uşaq tərbiyəsi Azərbaycanın pedaqoji fikir tarixi ilə yanaşı xalq 

pedaqogikasında da haqqında qiymətli fikirlər mövcuddur: “Əzizim əzizdir, tərbiyəsi 

ondan da əzizdir”, “Ot kökü üstə bitər”, “Qız anadan görməyincə öyüd almaz”, “Mərd 

oğul ataya çəkər, xas qız anaya” və s. 

Ailə - valideynlər, uşaqlar və digər qohumlardan ibarət olan cəmiyyətin əsasını 

təşkil edən ictimai bir qurumdur. Ailənin məktəbə bənzətməli olsaq, deyə bilərik ki, 

kimi düşünsək, valideynlər həm həmin məktəbin həm şagirdləri, həm də müəllimləri 

olurlar. 

Məktəbəqədər yaşlı uşağın tərbiyəsində əsas məqam onun mənəvi birliyinə nail 

olmaq, valideynlərlə uşağın mənəvi əlaqəsini təmin etməkdən ibarətdir. 

Ailə nikah-qohumluq əlaqələrinə əsaslanan, bununla əhalinin bərpası, ailə 

nəsillərinin davamlılığını, həmçinin uşaqların sosiallaşmasını  və ailə üzvlərinin 

mövcudluğunun qorunmasını həyata keçirən bir cəmiyyətdir. 

Uşaq şəxsiyyətinin formalaşmasında ailənin prioritet rolu "Uşaq Hüquqları 

haqqında Konvensiya”, Azərbaycan Respublikasının Konstitusiya Aktı, Ailə 

Məcəlləsində beynəlxalq və milli səviyyələrdə qanunvericilik sənədlərindən də aydın 

şəkildə göstərilir. Bu sənədlər valideynlərin uşaqların yetişdirilməsi, ailənin təhsil 

fəaliyyətlərinə yardım göstərilməsi, dəstəklənməsi, direktivə yönəldilməsi və əlavə 

olunması üçün çağırılan digər sosial institutların rolu ilə bağlı əsas hüququnu müəyyən 

edir. 

      Bununla yanaşı, nikah, ailə uşaq hüquqları qanunvericilik və normativ 

sənədlərdə də öz əksini tapmışdır. 1989-cu ildə BMT-nin Uşaq Hüquqları haqqında 

Beynəlxalq Konvensiyasının qəbul edilməsi, uşaqların həyat və onların sağlamlığının 

qorunması məsələsinin mühüm bir məsələ olduğuna diqqət çəkmişdir. Bu 

konvensiyaya əsasən, valideynlər uşaqların azadlığına, ləyaqətinə hörmət etməli, 

onların şəxsiyyət kimi yetişməsinə lazımi şəraiti yaratmalıdı 

rlar. Ölkəmizdə uşaq hüquqları nəinki dövlət eyni zamanda beynəlxalq hüquq 

normaları çərçivəsində qorunur. Ölkənin gələcəyini uşaqlarsız təsəvvür edə bilmərik. 

Onlarla birlikdə eyni zamanda öz gələcəyimizi inşa edirik. Onların özləri ilə birlikdə 

gələcəyə daşıdıqları milli mənəvi dəyərlər, azərbaycançılıq ideologiyası, zehinlərində 

formalaşan ailə örnəyi cəmiyyətimizi formalaşdıracaqdır. Bununla yanaşı ən əsas 

məqsədlərdən biri də mövcud olan ailə ənənələrin də gələcək nəsillərə çatdırılmasıdır. 

Valideynlər uşaq şəxsiyyətinə hörmət edərək, onların hüquqlarını pozmadan ailədə 

mövcud olan ənənələri zaman içində onlara aşılamalı və onlarda ailə ənənələrinə qarşı 

hörmət hissini formalaşdırmalarıdır. Bu baxımdan valideynləri və tərbiyəçiləri işin 

hüquqi çərçivəsi ilə də tanış etmək lazımdır. 

 Ölkəmizdə də bu ümumdünya sənədlərinə uyğun olaraq uşaqların maddi və 

mənəvi vəziyyəti müəyyənləşdirən qanunvericilik və normativ aktlar hazırlanmışdır. 

Valideynlər bu konvensiyada uşağın yaşamaq hüquq haqqında müddəaları 

bilməlidirlər. Konvensiyanın üç prinsipini bilmək onlar üçün vacibdir: 

I. Konvensiyanın əsas müddəalarını mənimsəmək 

II. Konvensiyada ifadə olunan hüquqları bilmək 

III. Həmin hüquqları və müddəaları reallığa çevirmək  [92]. 

Uşaqların hüquq və azadlıqlarının qorunması ilə yanaşı onların sağlam və güvənli 

yetişdirilməsi məqsədi ilə 1990-cı ildə BMT-də qəbul edilmiş daha iki sənəd vardır ki, 

onlar da “Uşaqların yaşaması, müdafiəsi və inkişafını təmin etmək haqqında 

ümumdünya bəyannaməsi” və bundan qısa müddət sonra həmin bəyannamənin həyata 

keçirilmək məqsədilə qəbul edilmiş fəaliyyət planıdır. Hər iki sənəddə uşaqların 

hüququ, onların sağlamlığının mühafizəsi, lazımi qaydayla təmin edilməsi, ailənin 

müdafiəsi haqqında tədbirlər öz əksini tapmışdır.  

Ailə münasibətləri müəyyən dərəcədə ailənin tipoloji xüsusiyyətlərini əks etdirir. 

Ailədə uşaqların şəxsiyyətinin formalaşması onların hansı tip ailədə yaşamasından 

birbaşa asılıdır. Ailə öz quruluşuna görə nuklear və mürəkkəb, tipinə görə, cavan, 

natamam, nikahdankənar, təkrar nikahdan yaranan ailə tiplərinə ayrılır. Müasir şəraitdə 

ən geniş yayılmış nuklear ailə tipi ər-arvad, uşaqlardan, 3-4 nəfərdən ibarət ailə tipidir. 

Ailənin nuklearlaşmasını çox vaxt şəhər hadisəsi hesab etsələr də, bu tip ailələr artıq 

kəndlərdə də artmaqdadır. Mürəkkəb ailə  bir necə ailələrdən ibarət olur.  Gənc ailə - 

bu ərlə arvaddan ibarət olub, uşaqlı və ya uşaqsız, ilk nikah olub, 5 il müddətinə davam 

edən, ərlə arvadın yaşı 30-u keçməyən  ailədir. Son illərdə belə ailələr artır və ailə 

quranların yaş həddi 21-24-ə çatır.  

Tədqiqat apardığımız dövrdə eksperiment zamanı bu tip ailələrdə ailə ənənələri ilə 

bağlı problemlərin aradan qaldırılmasında daha uğurlu nəticələr əldə etdik. Hər ilki 

valideynin iştirakı ilə təşkil olunan ailə ənənələrin daha güclü təsirə malik olduğunu və 

onların asanlıqla mənimsənildiyini müşahidə etdik. Bu zaman ailə ənənələrinin 

mahiyyəti və önəmi asanlıqla uşaqlar tərəfindən dərk edilirdi. 

 Natamam ailə bu bir valideynli ailə olub son illər sayı artmaqdadır. Belə ailə 

boşanma nəticəsində və ya valideynlərdən birinin ölümü ilə yaranır. Nikahdankənar 

ailə nikahdan kənar uşaq dünyaya gəldikdə yaranır və bu ailə maddi çətinliklərlə 

bərabər, cəmiyyətin kəskin münasibəti ilə də üzləşir. Qarşılaşdığımız bu tip ailələrdə 

uşaqların ailə ənənələri ilə tanışlığı zəif idi. Valideynlərin bu məsələyə laqeyd 

münasibəti həm valideynlərin həm də uşaqların cavablarında da öz əksini tapırdı. Bu 

tip ailədə ailə ənənələrinin mahiyyəti tam olaraq izah edilə bilmir və ya bir o qədər də 

əhəmiyyət verilmir. Bu da zaman içində uşaqların həm ailəyə həm də onun ənənələrin 

qarşı məsuliyyətin azalmasına gətirib çıxarır. Çünki biz bilirik ki, ailə ənənələrinin 

ailədaxilində qoruyucu və birləşdirici tərəfi də vardır. 

Təkrar nikahdan yaranan ailə hər iki valideynin olduğu ailədir və burada ümumi 

uşaqlarla yanaşı, əvvəlki nikahdan olan uşaqlar da var. Belə ailələrdə iş üçün psixoloji, 

klinik, təhsilverici və sosial proqramlar lazımdır. Unutmaq olmaz ki, belə ailədə hər 

bir üzvün yeni həyata, yeni münasibətlərə uyğunlaşma prosesi gedir. Bu zaman ailənin 

hər bir üzvünün problemlərinə diqqət və qayğı tələb olunur. Belə ailələrdə isə ailə 

ənənələrinin çox güclü təsirə malik olduğunu görürük. Hər iki tərəfin yenidən ailə 

olmaq istəyi, ailə mühiti yaratmaq səyi vardır. Bunun üçün də müəyyən bir müddət 

lazım olur. Yenidən ailə qurmuş valideynlərdən başqa onlarla birlikdə yaşayan 

uşaqların yeni mühitə adaptasiyası zaman alır. Yeni qurulmuş ailənin ailə ənənələrini 

məsuliyyətlə və davamlı şəkildə həyata keçirilməsi, arzu olunan nəticəyə 

gözləniləndən daha qısa müddət ərzində əldə olunacaqdır.  

          Ailə daxilində və ailənin ətrafında yaranan gərginlik də uşağın hələ tam 

bərkiməmiş mənəviyyatını zədələyir. Qeyd olunan neqativ halların yaşandığı ailələrin 

uşaqları ilə eksperiment zamanı rastlaşdıq və eksperiment üçün tərtib etdiyimiz 

suallardan aldığımız cavabların olduqca zəif olduğunun şahidi olduq. Bu tip ailələrdə 

ailə ənənələri anlayışı olduqca zəifdir, demək olar ki, yoxdur. Ailəni bir-birinə 

bağlayacaq, birləşdirək ortaq bir fəaliyyət növü yoxdur. Uşaqların valideynləri ilə ortaq 

bir şəkildə həyata keçirdikləri ailə ənənəsi yox idi. 

Valideynlər arasında münasibətlərin gərginləşməsindən yaranan ailə 

münaqişələri, valideynlərin bir-birini uşağın gözü qarşısında təhqir etməsi halları təkcə 

natamam ailələr üçün səciyyəvi deyil, bu hallara digər ailə tiplərində də rast gəlmək 

mümkündür. Halbuki, mülayim ailə iqlimini yaradan başlıca səbəblərdən biri ailə 

ənənələridir. Arzu olunmaz səbəblərdən yaranan problemlərin həllində ailə 

ənənələrindən istifadə olunmalıdır. Əks halda istər valideynlər, istərsə də uşaqlar üçün 

bir çox ciddi fəsadların yaranacaqdır. Bu münaqişələrin olduğu ailələrin ömrü uzun 

olmur. 

 Keçmiş zamanlara xas olan ailə münasibətləri: qadının ailə daxilində yetərincə 

hüququnun qorunmaması, çoxarvadlılıq, dini fanatizm, evlilik yaşına çatmamış 

qızların ərə verilməsi və s. bənzəri səbəblər ciddi problemlərin meydana gəlməsi ilə 

nəticələnir. Zaman içində ailə nikah münasibətlərindəki silki, sinfi, dini, milli 

maneələrin aradan qalxması ilə ailədə müasir dövrün tələblərinə cavab verən ailədaxili 

normalar formalaşdı. 

Hər bir xalqın ana dilinə, mədəniyyətinə, adət-ənənələrinə olan bağlılığı onun 

daimi mövcudluğunun təminatıdır. Əsrlər boyu ailəyə dair ənənələrin qorunaraq bu 

günümüzə çatdırılmasının başlıca səbəblərindən biri də budur. Bu dəyərləri, ənənələri 

qorumaq və sonrakı nəsillərə aşılamaq vəzifəsi də ilk növbədə ailənin üzərinə düşür. 

Müasir dövrün ən başlıca problemlərindən biri də məhz sosial-mənəvi mühitin 

tamlığının qorunmasıdır. Mütəxəssislər qeyd edir ki, XXI əsrdə insanların ailəyə оlan 

tələbatı azalmışdır, о, sivilizasiyanın təsiri altında birgəyаşayışın liberal formalarına 

doğru təkаmül edir. Lakin bir çox pedaqoji tədqiqatlar göstərir ki, bu heç də belə 

deyildir, insan üçün ailənin, uşаqların, evin, maddi rifаh halının, аsudə vaxtın dəyərləri 

çox artmışdır. Bu qlobal problem dünyanın diqqət mərkəzindədir və bunun həlli ilə 

bağlı müxtəlif müzakirələr аparılır, çağırışlar edilir. 

 Dünyanın bir sıra nüfuzlu təşkilatlar o cümlədən İslam Əməkdаşılq Təşkilаtına 

(İƏT) üzv dövlətlərin nаzirlərinin  "İslam Əməkdaşlıq Təşkilatı dövlətlərində evlilik, 

аilə institutu və bu dəyərlərin qorunması”,  "İslаm dünyasında sosial siyаsət və аilə: 

tələblər və ehtiyаclar” mövzusundа keçirilən  seminar və konfranslar bu məsələlərin 

dünya ölkələri üçün  nə dərəcədə aktuаl olduğunu bir dahа göstərdi. Ölkəmizdə də bu 

mövzuda keçirilən çoxsaylı tədbirlərin olması, dövlət tərəfindən göstərilən maddi və 

mənəvi dəstəyin, lazımi qayğının bariz nümunəsidir. Bu tədbirlərin keçirilməsində ailə 

ənənələrimizin ləyaqətlə davam etdiriliməsi üçün hər cür imkan və şəraiti bir daha 

gözlər önünə sərməkdədir.  

Bildiyiniz kimi, 2019-cu ilin dekabr ayında ilk olaraq Çinin mərkəzi Hubey 

əyalətinin Uhan şəhərində, oradan da dünyanın dörd bir yanına yayılan COVİD-19 

koronovirusu aşkarlandı. Virusla mübarizə çərçivəsindən demək olar ki, bütün 

ölkələrdə pandemiya elan olundu. Bir çox sektorda iş yerlərinin bağlandı. Karantin 

rejimi tətbiq edildi. İnsanların evlərindən çıxmaları qadağan olundu. Dünyanın 

gözləmədiyi və hazır olmadığı bir anda bu vəziyyətlə qarşı-qarşıya qalması insanları o 

cümlədən ailələrin də öncədən qarşılaşmadıqları problemlərlə də üz-üzə qalmalarına 

səbəb oldu.  

Məktəbəqədər yaşlı uşaqları olan ailələr də bu vəziyyətlə qarşılaşan və çıxış 

yolunu tapmaqda çətinlik çəkənlərin başında gəlir. Məktəbəqədər təhsil 

müəssisələrinin bağlanması və onlayn təhsilin bu müəssislərdə davam etdirilməsinin 

mümkün olmaması bu yaşda olan uşaqların inkişafını ilə bağlı məsələlər ailənin 

üzərində qaldı. Kiçik yaşda uşaqlar olan valideynlərin onların bilik, bacarıq, vərdişlərin 

formalaşdırılması, asudə vaxtlarının təşkili, ətraf aləmin öyrənilməsi və s. kimi bir çox 

məsələlərin həlli yolu ilə bağlı alternativ yolların araşdırılmasına səbəb oldu.  

Bu yol təbii ki, öncəki nəsillərin bağçalın bu səviyyədə fəaliyyət göstərmədiyi 

dövrlərdə ailələrin nə kimi çıxış yolları tapdıqlarını araşdırmaq idi. Bu yol  onları ailə 

ənənələrinə aparırdı. Yaranan bu ziddiyyətlər onların ailə ənənələrini yenidən “kəşf 

etmələrinə” səbəb oldu. Bu məcburiyyətlər əslində unudulan ailə ənənələrinə yeni bir 

“nəfəs” verdi. 

Evin içinə qapanan ailənin hər bir fərdi birlikdə yemək yeməyin, söhbət etməyin, 

televizor izləməyin, yaşadıqları xoş xatirələri yada salaraq o günləri birlikdə 

xatırlamaları və s. kimi ailə ənənələrinin canlanmasına səbəb oldu. Mövcud vəziyyət 

bitdikdən sonra belə insanlar bu anları unutmayacaq və dəyərini yenidən anladıqları 

ailə ənənələrini davam etdirəcəklər. Bu maddi və psixoloji cəhətdən çətin devirdən ailə 

və ailə ənənələrinin dəstəyi ilə çıxdığını unutmayacaqlar. Ailə olmağın dəyərini 

yenidən xatırlayan bir çox ailə bu ənənələrinə hər zaman hörmət hissi ilə yanaşacaqlar. 

Hazırda ölkəmizdən 2 milyondan artıq ailə var. Artıq əhalisi 10 milyon nəfəri 

ötən Azərbaycan Respublikası və xalqımızın üçün bu rəqəm son dərəcə ürəkaçan 

göstəricidir. Hər bir xalqın və millətin mövcudluğu onun ana dilinə, adət-ənənələrinə, 

dəyərlərinə, öz mədəniyyətinə bağlılığından asılıdır. Qürurverici haldır ki, hazırda 

dünyada Azərbaycan ailəsi deyə bir reallıq vardır ki, bu da onun sağlam təməllərinin 

olmasını göstərir. Ölkəmizdə yüzlərlə, minlərlə insаn qurduqları аilələrin brilyаnt, 

qızıl, gümüş yubileylərini keçirirlərsə, bu o deməkdir ki, Azərbaycanda аilə modeli 

qorunur və nəsildən – nəslə ötürülür. Ölkəmizdə xüsusi  fərqlənən, nümunəvi və 

uzunömürlüyü ilə seçilən аilələrimiz çoxdur. Həmin аilələrin təcrübəsi hаmıya, 

xüsusən də gənclərə nümunədir. Bu da bizə, nəsildən nəslə ötürülür. 

Azərbaycan xalqının çox gözəl və zəngin ailə ənənələri vardır. Həmin ailə 

ənənələri saflıq və sədaqət, qarşılıqlı məhəbbət, dürüstlük, valideynə, yaşlıya hörmət, 

tolerantlıq, balacalara qayğı kimi zəngin və çoxşaxəli xüsusiyyətlərə malikdir. Sağlam 

ailə mühiti insan həyatının ilk xoşbəxtlik açarı hesab etmək mümkündür. İnsan  

dünyaya, cəmiyyətə baxışının formalaşması məhz bu düşdüyü ilk, kiçik mühitdən 

başlayır.  

Pedaqoji, psixoloji, ədəbiyyatda qeyd olunduğu kimi, insan şəxsiyyətinin 

formalaşmasında ilk beş yaş dövrü son dərəcə böyük əhəmiyyətə malikdir. 

Məktəbəqədər yaşlı uşaqların bu yaş dövrünün ailə mühitində keçməsi bizə ailənin 

üzərinə düşən vəzifələrin nə qədər vacib və zəruri olduğunu bir daha sübuta yetirir. Bu 

baxımdan uşaq tərbiyəsinə sadəcə evdə böyüyən bir fərdin tərbiyəsi kimi yanaşmaq 

baxmaq yox, onun cəmiyyətin parçasına çevriləcək bir şəxsiyyət kimi baxmaq 

lazımdır. Odur ki, ailə də digər müəssisələr kimi uşaqların hərtərəfli inkişafına lazımı 

səy göstərməlidir.  

Ailənin hər bir üzvü üzərinə düşən vəzifəni layiqincə həyata keçirməlidir. 

Cəmiyyətdəki qаrşılıqlı münаsibətlərdə olduğu kimi, аilədə də hər bir insаn 

özünəməxsus statusa, qаyda-qanuna, əlaqələrə və prinsiplərə riаyət etməlidir. Hər bir 

аilə üzvü öhdəsinə düşən funksiyаları yerinə yetirməli, аilənin rifahı üçün  bacаrdığını 

etməli, аilə üzvlərinə hörmət və qаyğı göstərməli, аilənin sevincini və kədərini birgə 

yаşamalı, bu sаhədə mövcud olаn ümumi ənənə və qaydаlara sadiq olmаlıdır. Çünki 

sаğlam ailə şəraitində, cəmiyyətin uğurlu inkişafı mümkündür.  

Ailə üvzlərinin qarşılıqlı münasibətinin düzgün qurulması son dərəcə zəruridir. 

Ailənin mənəvi və psixoloji iqlimi lazımi səviyyədə olmazsa, bu bir sıra problemlər 



33 
 

yaradacaqdır. Ailə ənənələrinin, milli-mənəvi dəyərlərin gənc nəsillərə aşılanması, 

onların mütəmadi təbliğ olunması son dərəcə zəruridir.  

Lakin tədqiqatlarımızdan görürük ki, ailə institutları xüsusən son on il ərzində 

bir sıra problemlərlə qarşılaşır. Dünyada, o cümlədən ölkəmizdə ailələrin üzləşdiyi 

iqtisadi, maddi və mənəvi çətinliklər insanların ailəyə olan inancının azalmasına və 

ailələrin dağılmasına gətirib çıxarır. Sevindirici hal burasındadır ki, bu vəziyyət 

ölkəmizdə hələ kütləvi xarakter daşımır. Ona görə ki, ilk növbədə dövlətin bu məsələni 

daim nəzarət altında saxlayır. “Heydər Əliyev Fondu”, “Ailə, Qadın və Uşaq 

Problemləri üzrə Dövlət Komitəsi” və bir sıra digər təşkilatların və qurumlar mütəmadi 

olaraq istər iri şəhərlərdə istərsə də regionlarla maarifləndirmək məqsədi ilə layihələr 

həyata keçirir.  

Bu yaşda uşaqların sosiallaşması prosesində ailənin xüsusi qeyd edilməlidir. 

Məktəbəqədər yaşda olan uşaqların sosiallaşması böyüməkdə olan gənc nəslin gələcək 

həyatının, məktəbdə, təhsil müəssisələrində, iş yerində və şəxsi əlaqələrə uğurlu 

fəaliyyətinin təməlidir. Bu yaşda dəyərli ünsiyyət bacarıqlarının, həyat və cəmiyyətdə 

öz yerini dərk etmənin əsasları qoyulur. Məktəbəqədər yaşlı uşaqlar davranış normaları 

və niyyətləri, dəyərləri, inkişaf etdikləri cəmiyyətə aid olan konsepsiyaları öyrənirlər. 

Uşaqların və onların psixikasının əsas sahələri arasında əlaqə yaranır ki, bu da onların 

psixoloji baxımdan sağlam inkişafına kömək göstərir. 

Valideynlər uşaqların tərbiyəsi zamanı tərbiyənin bir sıra metodlarından istifadə 

edirlər. Həmin metodlara aiddir: inandırma, təlqin etmə, şəxsi nümunə, məsləhət, 

rəğbətləndirmə və cəzadır. Uşaqların tərbiyəsi sadəcə valideynlərin təsiri ilə həyata 

keçmir. Elə müxtəlif vasitələr də vardır ki, bunlar da ailə tərbiyəsi qədər güclü təsir 

gücünə malikdir. Folklor nümunələri, söz, ailə məişət, valideyn nüfuzu, ətraf aləm, 

həyat tərzi, gün rejimi, telefon, kompüter, televizor, əmək təlimi, ənənələr, bayramlar, 

musiqi, teatr, kino, idman, bədən tərbiyəsi və s. nümunə gətirə bilər. 

Valideynlərin məktəbəqədər yaşlı uşaqları tanıması, onların yaş dövrlərinə 

uyğun fərdi və cinsi xüsusiyyətlərini bilmələri və onlarla birlikdə səmərəli asudə vaxtın 

təşkili son dərəcə vacibdir. Araşdırmalarımız göstərdi ki, heç də hər valideyn bu 

metodlardan səmərəli və düzgün faydalanmağı bacarmır. 

Ümumilikdə biz rəhbərlik üslubuna görə valideynləri avtoritar, demokratik,  

qoruyucu, xaotik və liberal olaraq beş formada dəyərləndiririk.  

Avtoritar ailə modeli bütün qərarları ilk növbədə ata qəbul edir. Bu növ ailələrin 

qənaətincə, uşaqlar mütləq valideynlərin iradəsinə tabe olmalıdırlar. Bu zaman tərbiyə 

porssesində uşağın mövqeyi, fərdi xüsusiyyətləri, iradi keyfiyyətləri və s. deyil, 

valideynlərin istəyi, tələbi əsas götürülür. Bu rəhbərlik altında davam etdirilən ailə 

ənənələri məktəbəqədər yaşlı uşaqlar tərəfindən məcburiyyət olaraq qəbul olunur. 

Onlara valideynlərin istəyi və təkidi ilə bu ailə ənənələrin icra edirlər. Bu işin 

mahiyyətini tam olaraq dərk etmədən onu məcburi bir şəkildə həyata keçirirlər. Yəni 

ailə ənənələri onlar üçün icra etmələri lazım olan adi bir fəaliyyətə çevrilir. Onlarda 

ailə ənənələrinə qarşı nə davam etdirmək arzusu nə də hörmət hissi formalaşmır. 

Haqqında danışılan model şəraitində böyüyən uşaqlar özgüvənsiz, öz fikrini aydın 

şəkildə ifadə etməyi bacarmayan, müstəqil seçim edə bilməyən şəxslər kimi yetişir, 

gələcəkdə cəmiyyət arasında bir sıra problemlər yaşayırlar. Bu tip uşaqları başda 

müşahidə etdiyimiz zaman da rahatlıqla müşahidə zamanı müəyyənləşdirə bilərik.  

Liberal ailə modeli – mövcud ədəbiyyatda arzuolunmayan bir ailə modeli kimi 

təqdim edilir. Bu model əsasən formalaşan uşaqlar ailə tərəfindən istiqamətləndirilmir. 

Valideynlər ailə ənənələrinin davam etdirilməsində bir o qədər də maraqlı olmurlar. 

Ailənin birliyinin qorunması, ailədə olan ailə ənənələrinin davam etdirilməsi 

məsələsinə səhlənkarlıqla yanaşırlar. Beləliklə bu rəhbərliklə idarə olunan uşaqlara ailə 

ənənələrinin mahiyyəti çatdırılmamış olur. Belə ailələrdə ailənin hər bir üzvünün 

öncəliyi ilk olaraq özü olur. Ailə məsuliyyətini dərk etməyən valideynlər uşaqların 

hərtərəfli inkişafına mənfi təsir göstərirlər. Uşaqlara qadağalar qoyulmur. Nəticədə 

onlar valideynlərin tapşırıqlarını yerinə yetirmirlər. Bu ailələr uşaqlara münasibətdə 

səhlənkar, özbaşına və nəzarətsizdirlər.  



35 
 

Demokratik ailə modelində ailə ənənələrinin davam etdirilməsi zamanı uşaqlar 

heç bir ziddiyyət ilə qarşılaşmır, onlar hər hansı bir fəaliyyətin icra olunmasına məcbur 

edilmirlər. Ailənin davam etdirdiyi ailə ənənələrinin icrası zamanı uşaqlar könüllü 

şəkildə bu fəaliyyətə qoşulurlar. Zaman içində uşaqların ailə ənənlərinin mahiyyətini 

daha yaxşı başa düşür, onlara qarşı hörmət hissi formalaşır və ailə ənənələrinin davam 

etdirilməsində valideynlərindən də daha maraqlı olurlar.  

Xaotik ailə modeli. Uşağa yanaşmada aydın və konkret tələblər mövcud olmur. 

Bu model ailələrdə nəyinki ailə ənənələrin eyni zamanda uşaqların tərbiyəsinə qarşı 

laqeydlik olur. Bu ailələrdə böyüyən uşaqlarda özünə nəzarət və məsuliyyət hissi zəif 

formalaşır. Xaotik ailə modelində ailə və uşaqların ailə ənənələri davam etdirilməsinə 

marağı demək olar ki, olmurlar. Bəzi uşaqlarda özünüqiymətləndirmə aşağı səviyyədə 

olur. 

Qoruyucu ailə modeli. Belə ailələrdə valideynlər uşağının daima yanında 

olmasını istəyir, övladlarının qarşılaşdığı problemləri onların əvəzinə özləri həll 

etməyə çalışırlar. Bu ailə modeli digər modellərdən fərqli olaraq ailə ənənələrinin 

uşaqlara aşılamaqda daha çox maraqlıdırlar. Əsirlər boyu qorunaraq bu günə gətirib 

çatdırılmış ailə ənənələrini onların tərəfindən də mənimsənilərək davam etdirilməsini 

istəyirlər. Onlar ailə ənənələrinin gücünə daha çox inanırlar. Bu gün övladlarının ailə 

ənənələrinə hörmət hissi bəsləmələrinin gələcəkdə onların da öz ailələrində ailə 

ənənələrini inamla davam etdirəcəyinə inanırlar. 

Hər bir ailədə obyektiv şəkildə müəyyən bir tərbiyə sistemi formalaşır. Bu sistem 

düzgün və mükəmməl olduqda ailə ənənələri də uğurla mənimsənilir, uşaqlar 

gələcəkdə onları qoruyub saxlayır, onlardan faydalanırlar. Tərbiyə sisteminin zəif 

olduğu ailələrdə ailə ənənələri laqeyd münasibət təşəkkül tapa bilər. 

  Gənclər ailənin məsuliyyətini daha çox dünyaya uşaq gəldikdə dərindən hiss 

etməyə başlayırlar. Ev, ailə insanın ən xoşbəxt olduğu yerdir. Ən azından elə olmalıdır. 

Yaşadığımız həyatda qaça-qaçı, işlərin çoxluğu, çətinlikləri ilə yanaşı həm də 

narahatlıq varsa, həyat mürəkkəbləşir. Nikahın bağlanmasına qərar verilirsə, qurulacaq 

ailənin xoşbəxtliyi üçün bəzi qərarlar verib bunlar çox həssaslıqla tətbiq edilməlidir. 

İlk növbədə ailənin sağlam və möhkəm təməllər üzərində qurulması çox vacibdir. Odur 

ki, gənclər ilk növbədə ailə anlayışının mahiyyətini yaxşı anlamalı, daha sonra bu 

addımı atmalıdırlar. Elmi ədəbiyyatda qeyd olunduğu kimi, məktəbəqədər yaşlı 

uşaqların tərbiyəsi məhz ailədən başlayır. Yəni uşaq tərbiyəsi, ana və atanın ən ümdə 

vəzifələrindəndir.  

 Beləliklə, yuxarıda qeyd olunanlardan belə bir nəticəyə gələ bilərik ki, möhkəm 

təməl üzərində qurulmuş, həqiqi, qarşılıqlı məhəbbət, dostluğa, güvənə, ürək və ağılın 

tələbinə əsaslan ailələr finişə alnı açıq, üzü gülər, vicdanı təmiz çatır... 

Uşağın dünyaya gəlməsi ilə ər-arvad yeni bir rollara (ata və ana) yiyələnirlər. 

 Pedaqoji və psixoloji ədəbiyyatda “Ailə arasında rol bölgüsü”, “Ailə də ana, ata və 

uşaq rolu” adlı başlıqlar görə bilərik. Lakın bu rol məsələsi pedaqoqlar və psixoloqlar 

arasında daim müzakirə mövzusu olmuşdur. Çünki bu rol teatr səhnəsində oynanılan 

rol qədər sadə bir məsələ deyildir. 

Uşağın adekvat və qeyri-adekvat davranışı ailənin tərbiyə şərtlərinə bağlıdır. 

Ailə də valideyn-uşaq, uşaq-uşaq münasibətlərinin düzgün qurulmasına diqqət 

mərkəzində dayanmalıdır. Ata və ananın şəxsi nümunəsi, onların qarşılıqlı hörməti, 

bir-birinin yardımı göstərməsi, bir-birinin  qayğısına qalması, həssaslıq və məhəbbəti 

uşaqlar üçün nümunədir. Axı uşaqlar nümunəni böyüklərdən, xüsusən valideynlərdən 

əxz edirlər.  

Ailə daxilində valideynlərin mövqeyinin düzgün müəyyənləşdirilməsi az 

əhəmiyyət daşımır. Uşağın gözündə valideynlərin heç biri digərindən güclü və ya zəif 

mövqedə olmamalıdırlar. Qərarların qəbulu zamanı vahid fikir faydalıdır. 

Ailədə  gördüyü və eşitdiyi hər şey uşağın şüur altında bir model olaraq yer alır. O, 

hər gördüyünə diqqətlə baxır, sonra da bu gördüklərini təqlid etməyə, təkrarlamağa 

başlayır. Hər eşitdiyini də söyləməyə səy göstərir. Buna görə də valideynlər, xüsusən 

də yanlarında uşaq olan zaman söylədikləri sözlərə və  hərəkətlərinə diqqət 

yetirməlidirlər.  

Məktəbəqədər yaşlı uşaqlar istəksiz və şüursuz olaraq valideynlərini təkrarlayır, 

ataları və anaları, nənə-babaları və digərlərini təqlid edirlər. Buna görə valideynlər 

gündəlik münasibətlərinə, mədəniyyətinə diqqət yetirməli, təqlid üçün nümunə 

olmalıdırlar. Məktəbəqədər yaşlı uşaq üçün valideyn, başlanğıcdan etibarən olduğu 

kimi mövcuddur və uşaq üçün olmaq istədikləri şəxslədir. Ata və anaları uşaqların 

gözündə, ən gözəl, ağıllı, cəsur, mərd, güclü, qorxmaz və s. kimi müsbət keyfiyyətlərə 

malik və onlara nümunə olan şəxslərdir. Məktəbəqədər yaşlı uşaqların mübahisələrində 

başlıca dəlillər "Mənim babam belə söylədi", "Anam bunu edir" kimi ifadələrdir. 

Valideynlərin hərəkətləri və hökmləri isə tənqidə məruz qalmır. Ancaq uşaqlar nümunə 

gətirdikləri davranışları müşahidə, təhlil, müqayisə və s. edərək özlərində 

formalaşdırırlar. 

Beləliklə, uşaq ailədə öz yerini tapır, ondan nə gözlənildiyini və 

gözlənilmədiyini bilir və bu səbəbdən o özünü rahat hiss edir. Uşağın ailə daxilində 

sərhədlərini bilməsi və ailəsinə güvənməsi onu zərərli amillərdən qoruyan qoruyucu 

amildir. Sağlam psixoloji mühit, ailə üzvləri arasında səmimi, həssas, qayğıkeş 

münasibət onları işgüzar və mehriban bir ittifaqda birləşdirirsə, bu mühitin uşaqlara 

yaxşı təsir göstərəcəyi heç kimə sirr deyildir.  

Hər bir ailədə çətinliklər olduğu kimi zaman zaman problemlər də yaşana bilir. 

Vacib olan şərt həmin problemləri həll etmək üçün göstərilən səylər və problemə 

düzgün yanaşma tərzidir. Ailəni ailə edən şeylərin başında uşaq gəlir. Uşaq ailənin 

nümunəsinə əsasən formalaşır, böyüyür. Məhz buna görə də ana və atalar bir-biriləri 

ilə yaxşı yola getməyi bacarmalı və evdə rahat bir ab-hava yaratmalı, uşaqların xoşbəxt 

böyümələri üçün zəruri  şərait yaratmağı bacarmalıdır. Əks halda bu ailələrdə 

formalaşan uşaqlarda özünəinam hissi aşağı olacaqdır. Özünəinamı aşağı olan uşaqlar 

özlərini bədbəxt hiss edirlər. Uşaq valideynlərin tələblərinə cavab vermədiyini başa 

düşərək sıxılır. 

 Tədqiqatlardan görünür ki, hazırda ailələrdə tərbiyə işinin təşkili zamanı 

ailədaxili ünsiyyətin düzgün qurulmaması müəyyən problemlər meydana gətirir. Hər 

gününüzü birlikdə keçirəcəyiniz insanı yaxşı tanımaq, ehtiyaclarını başa düşmək 

başlıca məsələdir.  

Məktəbəqədər yaşlı olan uşaqla ünsiyyət qurmaq son dərəcə vacibdir. Ailə ilə 

birlikdə hara isə gedərkən uşağın fikirlərini almaq, evdə ediləcək bir dəyişiklikdə 

uşağın istəklərini də göz önünə almaq uşaqla sağlam ünsiyyət üçün vacibdir. Ailə 

fərdlərinin hamısının “Bu mənim ailəmdir!” deyə bilməsi üçün hər kəsin sərbəstliklə 

fikirlərini söyləməsi və önəmsənildiyini hiss etməsi lazımdır. 

Bəzən ailəni dörd yarpaqlı yoncaya da bənzədirlər. Bu yoncanın yarpaqları  

sevgidən, güvənməkdən, hörmətdən və bir-birini anlamaqdan ibarət olur. Eyni ana 

atadan dünyaya gələn iki uşağın belə bir-birlərindən necə fərqli ola bildiklərindən 

xəbərimiz var. Hər kəs bir fərddir. Ana və ata, ortaq bir mövzuda bambaşqa fikirlərə 

sahib ola bilərlər. Onlar demokratik bir mühitdə hər kəsin istəklərini dəyərləndirməli 

və ortaq nöqtə tapmağa çalışılmalıdır. Uşaqlara “Sən balacasan, sən kənarda dur” 

demək ya da ailənin dirəyi olduğunu düşündüyü üçün atanın bütün qərarları təkbaşına 

öz üzərinə götürməsi heç də bir-birinə arxalanan, güvən içində olan bir ailə tablosu 

deyildir. 

Mövcud ədəbiyyatda uşağın tərbiyəsinin o, dünyaya göz açdığı andan, 

bəzilərində isə hələ dünyaya gəlməzdən öncə, ana bətnində başladığı qeyd olunmuşdur. 

Hər iki fikri əsas götürsək, bu məsələnin nə qədər ciddi, həssas, çətin və mürəkkəb bir 

proses olduğunu söyləməyə əsassız  vardır. Belə ki, uşaqlar bu yaşda “hələ dünyanı 

dərk etmir, anlamır” dediyimiz dövrdə belə uşaqların tərbiyəsi formalaşmağa başlamış 

olur. Bu baxımdan nikaha girən gənclərin bu mövzuda pedaqoji savadlarının olması 

lazımdır. Yeni valideyn olmuş gənclərin uşaq tərbiyəsini kor-koranə şəkildə üstləndyi 

zaman qarşıda onları çox ciddi sınaqların gözlədiyini bilməlidirlər. Müqayisə üçün ailə 

böyüklərimizin, nənə-babalarımızın ailə tərkibinə baxdığımız zaman uşaq 

yetişdirməkdə onların qarşısına qoyulan ən əsas tələbin, övladlarını sağlam bir şəkildə 

dünyaya gətirmək, böyütmək və onların da ailə qurmalarına yardımçı olmaları idi. 

Bununla da onlar valideyn borclarını yerinə yetirmiş olurdular. O dövrdə daha çox 

çoxuşaqlı ailələr var idi. O zaman uşaqların hərtərəfli, şəxsiyyət kimi yetişmələri və 

hətta təhsil almaları məsələsi bu günki qədər önəmli deyildi. Bu gün isə valideynlər 

övladlarını təhsil almış, geniş dünya görüşünə malik, hətta öz ayaqları üzərində duran 

bir şəxsiyyət kimi görmək arzusundadır. Lakin o zamanla müqayisədə dəyişməyən tək 

şey uşaqların tərbiyəsinin formalaşmasında ailənin rolunun daim əsas rol olaraq 

qalmasıdır. 

Ailə quruluşundakı dəyişikliklə, uşaqların böyüdükləri mühitin üzərində təsirli 

olur və bu dəyişikliklər ilk baxışda insanı qorxudacaq qədər dərin mənalar daşıyır kimi 

görünür. Ancaq insan oğlu bir çox devrim keçirmiş və buna rahatlıqla uyğunlaşmış, 

sonda bunun da öhdəsindən gələ bilməməsi üçün heç bir səbəb yoxdur. 2004-cü ildə 

İngiltərədə Calouste dərnəyinin apardığı araşdırmada sosioloq Fiona Villiams 

valideynlərin “məcburiyyətlər və missiyalar”la deyil, sərbəst seçimlərlə bağlı olduğu 

“demokratik münasibətlər”ə doğru gedən bir gələcək rəsmini çəkərək, mövzuya 

müsbət bir baxış tərzi ilə yaxınlaşırdı. Əgər insanlar bunu bacara bilərsə, demokratik 

münasibətlər, psixoloji cəhətdən sağlam və mənəvi baxımdan güclü uşaqlar böyütmək 

üçün tam istənilən zəmin ola bilər deyə qeyd edirdi. 

1.3 Ailə ənənələri məktəbəqədər yaşlı uşağın mənəvi tərbiyəsinin əsas           

vasitəsi kimi 

 

Məktəbəqədər yaşlı uşaqlara ailə ənənələrinin aşılanması onların mənəvi 

tərbiyəsinin formalaşmasını ilə bilavasitə bağlıdır. Uşaqlar ailə ənənələrinin 

mahiyyətini dərk etdikcə, onlarda mənəvi keyfiyyətlər də formalaşmağa başlayır. 

Özlüyündə bir çox müsbət mənəvi keyfiyyətlərlə zəngin olan ailə ənənələri uşağın 

mənəvi tərbiyəsinin formalaşdırılmasının ayılmaz bir parçası olmalıdır. Uşaqların kiçik 

yaşlarından başlayaraq ailə ənənələrini mənimsəyərək böyüməsi, onların ailəyə qarşı 

mənəvi bağlılığını da gücləndirir. Ailə ənənələri bir çox mənəvi keyfiyyətləri özündə 

ehtiva edir. Onların kiçik yaşlardan uşaqlara aşılanması bu yaşda olan uşaqlar 

tərəfindən daha asanlıqla və etirazsız bir şəkildə mənimsənilməsinə səbəb olur. Yaxşı 

insan olmağın ilkin şərti mənəvi saflığın və təmizlin olmasıdırsa, bu işin də kökündə 

ailə ənənələri durur. Ailə ənənələrinin bu gün də unudulmaması, onlara ehtiyac 

duyulmasının bir başqa səbəbi də mənəvi simasına müsbət təsir göstərməsidir. 

  Mənəvi tərbiyə milli tərbiyənin mühüm tərkib hissələrindən biridir. Mənəvi 

tərbiyə mənəvi keyfiyyətlərin, əxlaqi şüurun formalaşdırılmasına yönəlmişdir. İctimai 

şüur formalarından biri olan əxlaq, ictimai həyatın bütün sahələrində insanların 

davranışını tənzimləyən sosial institut kimi özünü göstərir. Ümumiyyətlə, əxlaq 

insanın öz davranışlarında rəhbər tutduğu prinsip, norma və qaydaların məcmusudur.  

 Psixologiya elmi “əxlaq” və “mənəviyyat” anlayışlarının bir-biri ilə sıx surətdə 

bağlı olduğunu qəbul edir. İnsan şəxsiyyətinin mənlik şüuruna yiyələnməsində bu 

anlayışlar böyük rol oynayır. Azərbaycan dilinin izahlı lüğətində “mənəvi” və 

“mənəviyyat” sözlərinə aşağıdakı şəkildə aydınlıq gətirilir: “Mənəviyyat- insanın 

mənəvi keyfiyyətləri, normaları, yüksək əxlaq, yüksək mənəviyyat... Mənəviyyat insanın 

daxili, ruhi aləmi ilə bağlı olan, mənəviyyatla əlaqədar olan, qeyri-cismani, qeyri-

maddi ” [7, s. 294]. 

 Məktəbəqədər yaşlı uşaqların mənəvi tərbiyəsi ilə bağlı J.J. Russo, L.S. Vıqotski, 

Z. Freyd, V.Q. Belinski və s. öz əsərlərində xüsusi yer ayırmışlar. V.Q. Belinski 

yazırdı: “uşaq nə qədər kiçik olarsa, onun mənəvi tərbiyəsi bir o qədər vasitəsiz 

olmalıdır, yəni anlayışlarını vaxtından əvvəl və buna görə də qeyri-təbii inkişafına 

deyil, xüsusən adətə əsaslanaraq öyrətməkdən daha çox onu yaxşı hisslərə, meyllərə 

alışdırmaq lazımdır “ [24, s.37]. 

  Uşaqlar öyrəndikləri, düşündükləri, hiss etdikləri və hərəkətlərinin nəticəsində 

şəxsiyyətə çevrilir. Uşağın inkişafı və onun şəxsiyyət kimi formalaşması üç başlıca 

amilin -irsiyyət, tərbiyə və mühitin qarşılıqlı təsiri ilə həyata keçirilir. İrsiyyət dedikdə, 

valideynlərdən uşaqlara bir sıra keyfiyyət və xüsusiyyətlərin irsən keçməsi başa 

düşülür. Bildiyiniz kimi, irsiyyətin daşıyıcısı genlərdir. Bu amilin təsiri ilə uşaqlar 

öncəki nəsildən bir sıra xüsusiyyətləri ala bilirlər. Bunlara xəstəliklər, temperament 

tipləri, imkanlar, fiziki quruluş və s. daxildir. Tərbiyə isə yaşlı nəslin gənc nəslə 

ötürdüyü bilik, bacarıq, vərdişlərdir.  

Mühit dinamik, hərəkətdə və daim inkişafda olan amildir. Uşaq həyatında ailə 

mikromühit hesab olunsa da, o çox güclü təsir gücünə malikdir. Uşaq dünyaya göz 

açdığı ilk gündən bu mikromühit çərçivəsində həyatı tanımağa, onu dərk etməyə və 

həyatı anlamağa çalışır. Zaman keçdikcə onun mühiti genişlənir və daha böyük təsir 

gücünə malik olmağa başlayır. Bu baxımdan bu işin ailədən asılı olan və olmayan 

tərəfləri vardır. Asılı olmayan tərəfə müdaxilə etmək mümkün olmur ancaq birbaşa 

ailədən asılı olan tərəfləri hər zaman məsuliyyətlə həyata keçirmək lazımdır. Uşaq 

şəxsiyyətinin hərtərəfli inkişafı üçün ailə ənənələrinin davam etdirilməsi vacibdir.  

Çoxillik təcrübədən keçərək, əhəmiyyətini itirmədən bu günümüzə çatdırılan 

ailə ənənələrini elə etməliyik ki, uşaqlar da böyük hörmət hissi ilə gələcək nəsillərə 

çatdırsınlar. Hörmət hissi inam, sədaqət və güvən əsasında formalaşır. Uşaqlarda bu 

hisslərin formalaşması üçün böyüklərin ailə ənənələrini onlara səbir və təkidlə 

aşılaması lazımdır. Bu işi məktəbəqədər müəssisələrin və cəmiyyətin üzərinə atmaq 

olmaz. Bu işdə ailənin rolu qaçılmazdır. İşin ciddiyyətini və mahiyyətini ilk olaraq ailə 

dərk etməlidir.  

 İnsan həm tərbiyə prosesində, həm də mühitdə fəaliyyətə cəlb olunur. Uşağın 

bir şəxsiyyət kimi inkişafının əsas xəttini onun fəaliyyəti təşkil edir. Fəaliyyət isə 

nizamlayan, gündəlik həyatımızda və təhsildə mənimsədiyimiz, informasiya 

mənbələrindən öyrəndiyimiz elmi biliklərin nəticəsində tənzimlənir. Bu baxımdan ailə 

ənənələrini uşaq fəaliyyətinin ayrılmaz bir parçası halına gətirməliyik. Fasiləsiz, təxirə 

salınmadan, davamlı şəkildə hər gün hər hansı bir ailə ənənəsinin icrasını uşağın 

günlük rejiminin içinə daxil etməliyik. Uşaqların günlük rejiminin bir hissəsinə 

çevrilmiş ailə ənənələri müəyyən müddətdən sonra onlarda həyat tərzinə çevrilməlidir. 

Günlük həyat tərzinə çevrilən bu fəaliyyət növü onlarda mənəvi tərbiyənin 

formalaşmasına və möhkəmlənməsinə əsas verəcəkdir.  

Uşaqların əxlaqi–mənəvi tərbiyəsinin formalaşdırılması nəzərdə tutulmuş 

informasiya mənbələrindən istifadə etməklə 3 istiqamətdə həyata keçirilir. 

-idraki inkişaf  

-praktiki fəaliyyət  

-kommunikativ  

Uşaq tərbiyəsinə dair elmi tədqiqatları araşdıran zaman görürük ki, mənəvi 

tərbiyə məsələsi hər bir mütəfəkkirin həssaslıqla yanaşdığı mövzudur. Onlar öz 

əsərlərində uşaqlarda nəcib, mənəvi hisslərin formalaşdırılması məqsədi ilə tərbiyəvi 

fikirlərə, öyüd-nəsihətlərə geniş yer vermişlər. Həmin əsərlər özlüyündə xalqımızın 

adət-ənənələrini, hiss və emosiyalarını böyük məharətlə birləşdirən materiallar 

toplusudur. Onlar dostluq, yoldaşlıq, ədalətlilik, dürüstlük, mərdlik, əməksevərlilik, 

şərəf və ləyaqətlilik, vətəninə və millətinə bağlılıq və onu qorumaq hissi və s. kimi ülvi 

hisslərin formalaşmasında mütəxəssislər üçün güclü silah rolunu oynayır.  

 Bu yaradıcılıq nümunələri xüsusən şərq ənənələri, ailə ənənələri, övladların cinsi 

və fərdi tərbiyəsinin xüsusiyyətləri, ailənin ənənələrinə hörmət və ehtiram hissinin 

formalaşdırılması məsələlərində özünü müxtəlif formalarda tapmışdır. 

İnsanın mənəvi inkişafı onun yaşadığı cəmiyyətin real tələbatı ilə bağlıdır. 

Uşağın düşdüyü ilk mühit olan ailədə mənəvi tərbiyənin ilk rüşeymləri cücərməyə 

başlayır, daha sonra məktəbəqədər müəssisələrdə, məktəblərdə və cəmiyyətdə inkişaf 

edir və formalaşır. Bu baxımdan valideynlər ailə ənənələrini uşaq yaşlarından 

başlayaraq real tələbat və mənəvi ehtiyac halına çevirməlidirlər. Mənəvi tərbiyə 

özlüyündə bir sıra keyfiyyətləri birləşdirir. Ulu öndər Heydər Əliyevin qeyd etdiyi 

kimi, “Gənclərimiz milli ruhda tərbiyə olunmalıdır, bizim milli-mənəvi dəyərlərimizin 

əsasında tərbiyələnməlidir” [3, s. 11]. 

Ailə ənənələrinin məktəbəqədər yaşlı uşaqların mənəvi tərbiyəsinin 

formalaşmasına göstərdiyi təsirə keçməzdən öncə mənəvi tərbiyənin nə olduğuna nəzər 

yetirməyə çalışaq. Ədəbiyyatlarda qeyd olunduğu kimi mənəvi tərbiyəyə malik insan 

varlı insandır. İlk növbədə müsbət mənəvi keyfiyyətlərə yiyələnmiş insanların 

səciyyəvi xüsusiyyətlərini nəzərdən keçirək. 

Mənəvi tərbiyəyə malik olan insanlar: 

- yalana nifrət edir, hər zaman doğrunun yanında olmağa çalışır; 

- onlarda söz və əməlin vəhdəti olur; 

- əməyi sevir, çalışanlara, zəhmət adamlarına hörmətlə yanaşır; 

- qarşılıqsız yaxsılıq etməyə səy göstərir; 

- təvazökar və sadə olur; 

- halal qazancı sevir, heç kimin çörəyinə bais olmur; 

- əxlaqi keyfiyyətləri yüksək olur; 

- ailəsinə hörmətlə yanaşır, onun qədrini bilir; 

- tolerant, humanist, demokratik olur; 

- sadəcə özünü deyil, vətənini millətini də düşünür; 

- harada olmasından asılı olmayaraq onun adını uca tutur; 

- digər canlılara diqqət və qayğıyla yanaşır; 

- paxıllıqdan, saxtakarlıqdan uzaq qaçır və s. 

Mənəvi tərbiyəyə malik insanların daxili pak və gözəl olur. O hər kəsə qarşı 

səmimi, ürəyiaçıq, mehriban, dəyərlərinə bağlı, yoldaşlarına sadiq, məsuliyyətli, şərəfli 

və s. kimi yüksək keyfiyyətlərə yiyələnir. Təbii ki, bu keyfiyyətlər uşaq dünyaya 

gələndə onunla birlikdə doğulmur. Bu keyfiyyətlər ailənin, tərbiyəçilərin, cəmiyyətin 

təsiri ilə formalaşdırılmalıdır. Uşaqlar  cəmiyyətimizin gələcəyidir. Onların 

şəxsiyyətinin təməlini nə qədər sağlam, möhkəm təməllər üzərində qursaq, bizi bir o 

qədər uğurlu bir gələcək gözləyir deməkdir. Bu işin əsasında da mənəvi tərbiyə durur. 

İnsanın fiziki sağlamlığı ilə yanaşı onun daxili, mənəvi sağlamlığı da bir o qədər 

diqqətlə gücləndirilməlidir. Bu işdə də ailə ənənələrinin rolu vacibdir, mühimdir. Geniş 

imkanlara malik olan ailə ənənələri davamlı şəkildə həyata keçirilərsə bizi arzuolunan 

və istənilən nəticəyə çıxara bilər.  

Uşaqların mənəvi sağlamlığı fiziki sağlamlığı qədər önəmlidir. Necə ki, 

sağlamlığı zəif olan uşağın yaşaması əziyyətlidirsə mənəvi gücü zəif olan uşaq da en 

az onun qədər əziyyət çəkəcəkdir. Valideynlər hər gün uşaqlarının fiziki tərbiyəsini 

düşündüyü qədər onların mənəvi tərbiyəsi haqqında da düşünməlidirlər. Bu yaşda olan 

uşaqların sağlam şəkildə böyüməsi üçün sadəcə qidaya yox mənəvi qidaya da ehtiyacı 

vardır. Bunun da həm qısa həm də təsirli yolu ailə ənənələrindən keçir. Ailə 

ənənələrinin uşaqlar üzərindəki təsir gücü görünən və biləndən daha da güclüdür.  

Mənəvi tərbiyə mənəvi əqidənin formalaşması ilə bilavasitə bağlıdır. Mənəvi 

əqidə ideyаlılıq və işgüzarlıqla səciyyələnir. Əqidəli insan sadə, prinsipial, təvazökar 

olur. Mənəviyyatı təmiz olan insan etibar edilən hər işin öhdəsindən məsuliyyətlə gəlir, 

ictimai borcunu layiqincə yerinə yetirir. Bu ülvi hisslərin aşılanmasına nə qədər tez 

başlanarsa, yetişən nəslin mənəviyyаtca bütövlüyünü asаnlıqla əldə etmək olar. Bu 

baxımdan uşaqların mənəvi saflığının qayğısına qalmaq valideynlərin başlıca 

vətənpərvərlik borcudur. 

İnsanpərvərlik və humanizm bəşər cəmiyyəti yarandığı dövrdən meydana 

gəlmişdir. Humanizm insanı sevmək, ona qayğı ilə yanaşmaq və ona hörmət etmək 

deməkdir. Mənəvi tərbiyənin mühüm tərkib hissi hesab edilən humanizm 

cəmiyyətimizdə insanlara dinindən, dilindən, irqindən asılı olmayaraq humanist 

münasibət kimi dəyərləndirilir.  

Mənəvi tərbiyənin digər tərkib hissəsi kollektivçilikdir. Kollektivçilik dostluğa, 

yoldaşlığa və yardımlaşmağa əsaslanır. Cəmiyyət özlüyündə böyük bir kollektivdir. 

İnsanda mənəvi münasibətlər - borc hissi, etibar qazanmaq, məsuliyyət, səmimiyyət, 

yardımlaşma, yoldaşlıq və dostluq və s.  kollektiv daxilində formalaşır. Uşaqların ilk 

daxil olduğu kollektiv ailədir. Ailə daxilində də cəmiyyətdə olduğu kimi daxili nizam-

intizamı, qanunları vardır. Ailə ənənələri bütün ailə üzvlərinin rifahı və ailə 

quruluşunun özü üçün çox vacibdir. Ailə birliyini bir yerdə saxlamaq üçün ailə 

ənənələri çox lazımlıdır. Ailə ənənələri nəsillər arasında davamlılıq hissi verir.  

Cəsurluq, mərdlik, mübarizlik, qəhrəmanlıq, dönməzlik, təkidlilik, igidlik və 

qoçaqlıq, şücaətlilik, əzmkarlı və s. kimi əxlaq normalarını özündə birləşdirən 

vətənpərvərlik tərbiyəsi eyni zamanda mənəvi tərbiyənin tərkib hissəsinə daxildir. Bu 

hissin ilk rüşeymləri ailədə yaradılmalı, məktəbəqədər müəssisələrdə uşaqlara 

aşılanmalıdır. Uzun bir tarixi dövr keçmiş vətənimiz onu bu gün və gələcəkdə 

qarşılaşacağı çətinliklərdən xilas edə biləcək öz xilaskarlarını formalaşdırmalıdır. Necə 

ki, tarixən neçə-neçə çətin vəziyyətlərdən xilas olan Azərbaycan xalqı bu gün də öz 

mərd oğlan və qız yetişdirməlidir. Torpaqlarımızın 20%-nin işğal altında olmasını 

unutmamışdıq.  

2020-ci ilin sentyabr ayının 27-də Ermənistan ordusunun hücumuna cavab 

olaraq Silahlı Qüvvələrimizin əks hücuma keçməsi nəticəsində ay yarım ərzində 

torpaqlarımız işğaldan azad olundu.  Ali baş komandan İlham Əliyevin rəhbərliyi 

altında müzəffər ordumuz, cəsur, qorxmaz zabit və əsgərlərimiz vətənsevərlik 

nümunəsi göstərdilər. Vətən müharibəmiz məktəbəqədər yaşlı uşaqlarda 

vətənpərvərlik hissinin inkişafına, vətəndaşlıq borcunu aydın başa düşməsinə kömək 

etdi.  

Məktəbəqədər yaşlı uşaqların mənəvi tərbiyəsinin qayğısına qalmaq cəmiyyətdə 

аilənin, dövlətin mühüm vəzifələrindən biridir. 44 gün davam edən Vətən 

müharibəmizin unudulmaması və o günlərdə yaşanan  birlik, bərabərlik, güclü iradə, 

qazanmaq istəyi, tarixi ədaləti bərpa edərək torpaqlarımızı düşməndən aldığımıza dair 

gərcəkliklər şərəflə gələcək nəsillərə çatdırılacaqdır.  

Bu bizim son dövrlərdə qazandığımız ən gözəl ailə ənənəsinə çevrildi. Vətən 

varsa biz varıq. Onun dəyərini gələcək nəsillərə çatdırmaq üçün vətənpərvərliklə bağlı 

ailə ənənələrimizi xüsusi ilə davam etdirməliyik. Ailə ənənələri sadəcə ad günü qeyd 

etmək, birlikdə bayramlar keçirmək və ya digər əyləncəli günləri ənənəvi şəkildə qeyd 

etmək deyildir. Milli mənəvi dəyərlərin daşıyıcı olan digər mühim günlər də ailələrdə 

ənənə olaraq qeyd olunmalıdır. 

Ölkənin, xalqın hüzn günlərini, tarixi günlərini anan, onun önəmini uşaqlara 

aşılayan ailə ənənələrini də əhatə edir. 1990-cı ildə öz taleyini həll etmək üçün 

Azərbaycan xalqının ayağa qalxması, şəhidlər verməsi və bununla da azadlığına gedən 

yolda böyük bir addım atmış oldu. Bu tarix Azərbaycan xalqının yaddaşında qanlı “ 20 

Yanvar” olaraq qalsa da ondan sonrakı hər il o günü bütün  azərbaycanlılar o gün baş 

verənləri ailələr övladlarına, məktəbəqədər müəssisələrdə tərbiyəçilər uşaqlara, 

məktəblərdə müəllimlər şagirdlərə bəhs edərək, Şəhidlər xiyabanını ziyarət edərək 

olanları onlara aşıladılar.  

Bu ənənənin nəticəsidir ki, II Vətən müharibəsində istər ön istərsə də arxa 

cəbhədə müharibənin ilk günündən son gününə kimi dünyanın heyranlıqla seyr etdiyi 

bu birlik və bərabərliyin arxasında milli və mənəvi güc dururdu. Buna görə də ailə, 

məktəbəqədər müəssisələr uşaqlarla bu barədə iş aparmalı, o günlərdə yaşanan 

qəhrəmanlıqları uşaqlara çatdırmalıdırlar. Bunun da ən təsirli forması ailə ənənəsi 

olmasıdır. Bu ailə ənənəsini davam etdirilməsi hətta ailə qarşısında duran ən böyük 

vətən borcudur. Türkiyə Cümhuriyyətinin qurucusu Mustafa Kamal Atatürkün də qeyd 

etdiyi kimi “Hər hansı bir millətin mədəni səviyyəsi üç sahədə - dövlət, mənəviyyat və 

iqtisadiyyat sahəsindəki fəaliyyəti və qazanılan müəvəffəqiyyət nəticələrinin bərabər 

təsir göstərən qüvvələri ilə ölçülür” [3, s. 7]. Millətin, dövlətin, mədəniyyətimizin 

yaşaması üçün bu məsələyə olduqca ciddi yanaşılmalıdır.  

Uşaqları hər zaman doğma təbiətin qoynuna aparmaq, bir-birindən gözəl təbiətə 

malik guşələri gəzdirmək, yaşıl meşələrlə, bol sulu çaylarla, füsunkar göllərlə, 

heyvanlarla, ölkənin zəngin torpaq, bitki örtüyü və s. ilə tanış etmək məqsədəuyğundur. 

Bu yaşda olan uşaq yaşadığı vətənin gözəlliklərini görməli, onu hiss etməli, ona qarşı 

böyük məhəbbət və bağlılıq hiss etməlidir. Ailənin birlikdə yaxın və ya uzaq yerlərə 

səyahət etməsi uşaqlar tərəfindən ən çox sevilən ailə ənənəsidir. Bu ailə ənənəsi 

vasitəsi ilə yaranan təəssüratlar uşaqlarda vətənə məhəbbət hissi formalaşdırır.  

Uşaqlarda gəzdikləri yerlərə bir daha qayıtmaq və bu gözəllikləri qorumaq 

arzusunu yarandığı halda onda eyni zamanda vətənpərvərlik hissi formalaşacaqdır. 

Ümummilli liderimiz Heydər Əliyevin də qeyd etdiyi kimi “Hər bir insan gərək eyni 

zamanda vətəndaş olsun. Dövlətinə sadiq, millətinə sadiq, ənənələrinə sadiq, xalqına 

sadiq vətəndaş olsun” [3, s. 295]. Bu ailə ənənələrinin kiçik yaşlardan aşılanmağa 

başlanması onun bütöv bir şəxsiyyət kimi formalaşmasının sağlam zəminini yaradır. 

Yuxarıda deyilənlərdən də məlum olduğu kimi, mənəvi tərbiyə uşaqlarda, həm 

ailənin, həm də cəmiyyətin təsiri ilə formalaşır.  

Ailədə aşılanan dəyərlər, kefiyyətlər onu ömür boyu öz təsiri altında saxlayır, 

şüuru altında möhkəmlənir, xarakterinə güclü təsir göstərməyə başlayır. Bu 

keyfiyyətlərin ötürülməsi ailə ənənələri ilə sıx bağlıdır. Valideynlər bir sıra 

keyfiyyətləri ailə ənənələri vasitəsi ilə bilərəkdən və ya bilməyərəkdən uşaqlarda 

formalaşdırmış olur.  

         Ata-anaların şəxsi nümunəsi, onların ailədə və cəmiyyətdə davranış və rəftar, 

ünsiyyət tərzləri uşağın diqqət mərkəzində olur. A.S. Makarenko valideynlərə 

səslənərək deyirdi: “Sizin şəxsi davranışınız ən həlledici şeydir” [78, s. 299].  

Mənəvi tərbiyənin formalaşdırılmasında inam böyük amil hesab olunur. 

Məqsədyönlü, sistemli iş nəticəsində uşaqlar ailə ənənələrini sevməli, həmin  

ənənələrin fəal iştirakçıları olmalıdırlar. Senekanın da qeyd etdiyi kimi, “nümunələr 

yolu qısa və həqiqidir” [29, s. 87]. 

Ailə üzvləri uşaqların nəzakətli, səliqəli, şəxsi davranışları, ifadələri, qarşılıqlı 

münasibətləri, yaşayış tərzləri ilə uşaqlara nümunə olurlar. Bu keyfiyyətləri yüksək 

qiymətləndirən ailələrdə böyüyən uşaqlar yaxşı tərbiyə alırlar. 

Fürudin bəy Köçərlinin qeyd etdiyi kimi, “uşaq xasiyyəti hər şeyi yaxşı-pis 

məsləhətlər və nəsiyyətlərlə yox, əksərən əmsalə rəqib olmaqla götürür” [22, s. 23]. 

Ailədə bu nümunələri görən uşaq qeyri-ixtiyari hökm sürən mənəviyyata alışır. Bu amil 

hər zaman nəzərə alınmalıdır, mənəvi tərbiyəyə dair bilik, bacarıq, vərdiş və adətlərin 

formalaşması müvəffəqiyyətlə nəticələnsin deyə ailələr mənəvi tərbiyənin məzmunu, 

eləcə də məktəbəqədər müəssisələrin uşaqlara verdikləri tələbləri bilməlidirlər. 

Düzgün tərbiyə uşağın gələcək xoşbəxtliyini təmin etməkdə ötrü ən yaxşı 

yoldur, çünki "insan xoşbəxtliyi mənəvi davranışdan asılıdır". Buna görə ata-analar 

uşaqların daxili aləmini zənginləşdirməyi diqqət mərkəzində saxlamalıdırlar. 

Tədqiqatlardan görünür ki, dissertasiyada nəzərdən keçirdiyimiz problem 

baxımından uğurlu nəticə ala bilməyən ailələrin ən böyük qüsurları bu ənənələri üzrə 

iş apararkən uşaqlara işin əsas məqsədini və məzununu lazımınca aydınlaşdıra 

bilməməsidir. Uşaq iştirakçısı olduğu prosesin mahiyyətini tam şəkildə 

anlamadığından ondan tələb olunanları könülsüz şəkildə yerinə yetirilməyə çalışır. 

İstəməyərəkdən görülən işlər uşaqlarda maraq doğurmur. Halbuki məktəbəqədər yaş 

dövrü insanın şəxsiyyətinin formalaşmasının çox mühüm yaş dövrüdür. Bu yaşda 

onlarda psixi, fiziki və sosial inkişafın sürətli bir şəkildə  getməsi bizə onlara işin 

mahiyyətinin ətrafı, məzmunlu aydınlaşdırmağımız üçün əlverişli şəraiti yaradır. Bu, 

bir həqiqətdir ki, uşaqlardan bilmədikləri, istəmədikləri işləri yerinə yetirməyə tələb 

etmək onları bezdirir. Balacalarla valideynlər, tərbiyəçilər arasında ziddiyyətlərin 

yaranmasına gətirib çıxarır.  

Ailə ənənələri uşaqların mənəvi və fiziki kamilləşməsinə, sağlam həyat tərzinin 

mənəvi əsaslarının formalaşmasına imkan verir. 

Ailə-ənənələrin daşıyıcısı hesab edilir. O, xalqın ənənələrini, ailə ənənələrini 

qoruyur və gücləndirir. 

 Məqsədyönlü işlər nəticəsində ailə ənənələri məktəbəqədər yaşlı uşaqların 

mənəvi tərbiyəliliyinin əsası kimi özünü göstərə bilər. Uşağın mənəvi tərbiyəsi ilə bir 

neçə istiqamətdə iş aparılır. Uşaqların mənəvi tərbiyəsi üzrə işlər sonralar da 

ümumtəhsil məktəbində təhsil alarkən və daha sonralar davam etdirilir. Odur ki, 

valideynlər bu yaşdakı mənəvi tərbiyə üzrə işlər xüsusi diqqət göstərməlidirlər. Bəzi 

pedaqoq və psixoloqların fikrincə, uşaqların tərbiyəsinin əsasları artıq 5  yaşına qədər 

qoyulur.  

 Məktəbəqədər yaşlı uşaqların tərbiyəsində onları düşündürən, səviyyələrini 

qaldıran, iradələrini artıran mövzulara üstünlük verilməli, bu istiqamətdə 

məktəbəqədər müəssisədə məşğələlər keçilməlidir.  

 Uşaq oyunları mənəvi hisslərin formalaşdırılmasında əsas vasitələrdən biridir. 

Xalq oyunları uşaqların mənəvi tərbiyəsinin formalaşdırılmasında xüsusən zəngin 

imkanlara malikdir. Azərbaycan xalqının həyat tərzini, mədəniyyətini, əxlaqi 

keyfiyyətini, ailə dəyərlərini, adət-ənənələrini özündə cəmləşdirən xalq oyunları 

əvəzsiz mənbələridir. Bu oyunlarda xalqın mənəviyyatını, etnoqrafiyası, psixologiyası 

təcəssüm olunmuşdur.  

 Ümumiyyətlə, hər bir ailə uşaqla oyun prosesini ailə ənənəsi halına 

çevirməlidirlər. Oyun uşaq həyatında ən həll edici şeydir. Uşaqda formalaşdırmaq 

istədiyiniz ən mürəkkəb və lazımlı mənəvi keyfiyyətləri oyun vasitəsi ilə asanlıqla 

formalaşdırmaq mümkündür. Sadəcə ailələr bunu ailə ənənəsi halına gətirməlidirlər. 

Uşaqlar oyunlara ciddiyyət və məsuliyyətlə yanaşırlar. Ailədə ənənə halına gəlmiş 

oyunlar uşaqlar tərəfindən həm çox sevilir həm də ailənin aşılamaq istədiyi hissləri 

asanlıqla qəbul edir. Ailə ənənələri hər nə qədər uşaqların mənəvi  tərbiyəsinin 

formalaşdırılması üçün mühüm olsa da bu işin təşkili üçün  valideyn və tərbiyəçilər bu 

işin əyləncəli yolunu da axtarıb tapmalıdırlar. Bunun da ən uğurlu yolu oyunlardır. 

 Uşaq bağçalarında əsas fəaliyyət növü kimi oyunlardan faydalanmaq üçün 

onların metodik cəhətdən optimal və düzgün qurulması lazımdır. Oyunun səmərəli, 

mütəşəkkil, tərbiyəvi cəhətdən səmərəli qurmaq üçün bir tərəfdən tərbiyəçilərdən 

metodik sərişdə və hazırlıq, pedaqoji ustalıq tələb olunursa, digər tərəfdən onların milli 

dəyərləri, adət-ənənələri yaxşı bilmələri lazım gəlir. Ailənin formalaşdırmağa çalışdığı 

ailə ənənələrini məktəbəqədər təhsil müəssisələrin çalışan peşəkar tərbiyəçilər 

tərəfindən dəstəklənməsi onların işini xeyli asanlaşdırır. Uşaqların fərdi 

xüsusiyyətlərini, maraq və meyllərini, öyrənmə potensiallarını bir mütəxəssis kimi 

daha aydın görə bilirlər. 

Ailədə davam etdirilməyə çalışan ailə ənənələrinin məzmunca bir-birindən 

fərqlənməsi müxtəlif mənəvi keyfiyyətlərin formalaşmasına səbəb olur. Ümumiyyətlə, 

ailə ənənələri insan fəaliyyətinin bütün sahələrini əhatə edir, ona kütləvilik səciyyəsi 

verir. İnsanların həyat tərzi, mədəni səviyyəsi, dünyagörüşü, ictimai, siyasi, iqtisadi, 

mədəni əlaqələri genişləndikcə ailə ənənələrinin də məhdud milli xarakteri dəyişib, bir 

növ beynəlmiləl səciyyə daşıyır. Bu da insanın daxili aləmini genişləndirir və ona 

mənəvi zənginlik qatır.  

Öz tədqiqatlarında bu məsələyə xüsusi toxunan professor Y.R. Talıbov qeyd 

edirdi: “Hazırda mənəvi tərbiyə sahəsində yeniləşmə özünü daha qabarıq şəkildə 

göstərir. Mənəvi tərbiyənin məzmunu ilə əlaqədar yeni anlayışlardan söz açılır, yeni 

mənəvi keyfiyyətlərin formalaşması zəruri sayılır. Bu keyfiyyətlərə milli mənlik 

şüurunun formalaşması, milli ləyaqət və dəyanətin tərbiyə edilməsi, milli vicdan, vətən 

əxlaqı, vətənpərvərlik, vətəndaşlıq ləyaqəti, milli iftixar və s. daxil edilir.” [90, s. 59]. 

Bununla belə milli mədəniyyətlərin, ənənələrin biri–birinə güclü təsir etməsi – 

inteqrasiyası milli spesifikliyin yox olmasına, zəifləməsinə deyil, əksinə onun daha da 

zənginləşməsinə gətirib çıxarır. “Millilik əslində beynəlmiləlliyi zənginləşdirir və 

konkretləşdirir, eləcə də öz növbəsində beynəlmiləllik milliliyin daha geniş inkişafına 

səbəb olur”.... 

 Məktəbəqədər yaşlı uşaqların tərbiyəsində oyunun rolunu əsas götürən prof. 

Ə.Ə. Əlizadənin qənaətincə, “uşaqlarda milli mənəvi tərbiyənin formalaşdırılmasında 

oyunların rolu bu yaş dövrü üçün böyük əhəmiyyətə malikdir” [44, s. 201]. 

 Məktəbəqədər yaşlı uşaqların ailə ənənələri ilə tanışlığında nənə və babaların, 

ailəyə gəlib-gedən dostların böyük rolu vardır. Ailə böyükləri ilə mütəmadi olaraq 

keçirilən görüşlər məktəbəqədər yaşlı uşaqların mənəvi aləminə zənginlik qatır. 

Tədqiqatlar göstərir ki, böyüklərin uşaqlarla apardığı söhbətlər onlarda həyata 

dair təsüratlar yaradır, onun ailəyə olan bağlılığını artırır. Bu yaşlarda uşaqların həyata 

dair bilikləri çox dar çərçivədə olur. Hələ həyatın digər yanları ilə tanış olmayan 

uşaqları bu yaşlarından etibarən onların anlayacaqları şəkildə qarşılaşacaqları 

reallıqlara hazırlamaq lazımdır.  

Uşaqları həyata dair baxışının formalaşdırılmasında onları xoşbəxt və 

problemsiz bir gələcəyə inandırmaq olmaz. Bu uşaqların gələcəkdə qarşılaşacaqları ilk 

çətinlikdən onların həyata olan inancını qırar və zamanla onların mənəvi çöküşünü 

gətirə bilər. Ona görə də ailə böyükləri bu işin təşkilində real gərçəkliyi nəzərə almalı 

və bu işin həlli yolunu tapmalıdırlar. Böyüklərlə keçirilən mütəmadi görüşlər uşaqların 

ən sevimli ailə ənənəsi olmalıdır.   

Ailə ənənələri sayəsində valideynlər yeni qurulan ailəyə kömək etməklə gənc ər-

arvad özlərini tək deyil, güclü hiss edirlər. Bu da gələcəkdə ailənin qarşılaşacağı 

problem və çətinliklərin aradan qaldırılması üçün vacibdir. Valideynlərin sosial dəstəyi 

nə qədər güclüdürsə, gənc ailə qarşılaşacağı çətinliklərdən tez bir zamanda yaxa 

qurtaracaqdır. Bu səbəbdən də ailə də bəzi ənənələrin mümkün olduqca davam 

etdirilməsi çox mühümdür. 

Sosial çevrənin uşaqlara böyük təsirini görürük. Uşaqlar bəzən valideyn 

hakimiyyəti və ailə dəyərlərinə şübhə ilə yanaşır. Ailə qanunları onları razı salmadıqda 

ətraf mühitlərindən gördüklərini asanlıqla təqlid və qəbul edirlər. Belə olduqda onlar 

səhv seçimlər edə bilirlər. Lakin uşaqlarda müsbət mənəvi keyfiyyətləri 

formalaşdıraraq daxili qalxan mexanizminin qurulmasına nail ola bilərik.  Bu 

mexanizm uşaqları bir növ mənəvi döyüşçülər halına gətirə bilərlər. 

Ailədə məktəbəqədər yaşlı uşaqların mənəvi tərbiyəsinin təşkilində bir çox 

amillər rol oynamaqdadır. Valideynlərin bir-birinə olan münasibəti, uşaqların 

tərbiyəsində hər ikisinin yaxından iştirak etməsi, tərbiyəvi təsirlərin vahid məcraya 

yönəldiləsi, ailənin digər yaşlı üzvlərinin tərbiyə prosesinə qoşulması ailədaxili 

mülayim psixoloji iqlimin yaradılması son dərəcə vacibdir. Ailə ənənələrinin davam 

etdirilməsi istəyi sadəcə ananın və ya atanın bu işi bu işi həyata keçirməsi ilə mümkün 

deyildir. Ailə ənənələrinin məktəbəqədər yaşlı uşaqlara aşılanması kompleks işdir. Bu 

uşağın çevrəsində olan xüsusi ilə ailə böyükləri və məktəbəqədər müəssisənin 

tərbiyəçiləri tərəfindən dəstəklənməlidir. Ailə ənənələri mənəvi tərbiyənin əsasını 

təşkil etdiyi kimi tərbiyənin digər tərkib hissələrinin də əsasını təşkil edir. Tərbiyə 

sistemli, ardıcıl və fasiləsiz bir proses olduğu kimi ailə ənənələri də sistemli, ardıcıl və 

fasiləsiz bir şəkildə həyata keçirilməlidir. Yəni ailə nəyinki uşaqlarını böyüdüb başa 

çatdırmalıdır, onlar eyni zamanda bu işin məsuliyyətini tam şəkildə dərk etməli, 

cəmiyyət və dövlət qarşısında olan borclarını layiqincə həyata keçirməlidirlər. 

Tərbiyənin məqsədi fərd kimi dünyaya gələn uşağı şəxsiyyət kimi formalaşdırmaqdırsa 

bu işi təşkilini ailə ənənələrsiz düşünmək olmaz. 

Düşünmək, danışmaq, kədərlənmək, sevinmək, az yaxud çox danışmaq, 

dinləmək, hörmət etmək bütün bu duyğular insani olmaqla birlikdə onların mənəvi 

aləminin göstəricisidir. 

İnsanlara hörmət bəsləmək şəxsiyyətin ümdə xarakter xüsusiyyətlərindən biridir. 

Hörmət hissi zahirən hər hansı bir şəxsin davranış və rəftarında, ünsiyyətində qarşılıqlı 

münasibətlərində cəmiyyət tərəfindən qəbul olunmuş əxlaq normalarını yerinə 

yetirməsində özünü büruzə verir. Əgər insan əxlaq normalarını gözləyirsə, üzr istəməyi 

bilirsə, bu onun nəzakətliliyindən xəbər verir. Nəzakətlilik uşaqların müsbət 

mədəniyyət və ləyaqətini sübut edən nəcib keyfiyyətlərdəndir. Nəzakətli insan 

adamlara hörmət bəsləyir, cəmiyyətdəki mövqeyindən asılı olmayaraq hər kəslə xoş 

rəftar etməyi bacarır. Bu baxımdan ailə və məktəbəqədər müəssisələrdə nəzakət 

normalarının uşaqlara aşılanması mənəvi tərbiyənin əsas şərtlərindən biri hesab olunur.  

İnsanlarla ünsiyyət zamanı meydana çıxan pedaqoji və qayğılı münasibətə 

əsaslanan mərifət hissi də mənəvi tərbiyənin nəticəsidir. Uşağın mərifətli olması 

müxtəlif vəziyyət formalarında onlarla dil tapa bilmək, onlara yardım əli uzatmaq, 

əziyyət verməmək, qarşısındakı şəxsin mənliyini alçaltmamaq deməkdir. Mərifət bir 

növ şüurlu intizamlılığın təzahür formasıdır. 

Hörmət hissi uşağın mənəvi aləminin əsas göstəricilərindəndir. Hörmət hissinin 

formalaşması özlüyündə uzun müddətli bir prosesdir. Bu baxımdan həmin işin 

aparılmasına lap kiçik yaşlardan başlamaq lazımdır. Zaman keçdikcə uşağın mənəvi 

keyfiyyətləri də inkişaf edir. Uşaqda mənəvi keyfiyyətlər formalaşdıqca onda ailəyə, 

ata-anaya, öz yaşıdlarına və s. qayğı, mehriban münasibət, hörmət hissi və diqqətli 

olmaq və s. təşəkkül tapır. 

Ailə anlayışının çox qədim kökləri vardır. Ailə anlayışı yarandığı ilk andan 

əxlaqi dəyərlərlə, mənəviyyatla sıx əlaqədə olmuşdur. İllər ötdükcə bu dəyərlər ailədə 

hər bir şeyin önünə keçmiş, ənənə halını almış və bu zamana kimi təbliğ olunaraq ən 

mühüm məsələyə çevrilmişdir. Ailə ənənələri dedikdə, ailədə fərdlərin bir-birinə olan 

bağlılığı, hörməti, sevgisi, qayğısı və s. mənəvi hissləri gücləndirən ən əsas vasitə 

hesab edilir.  

Şərqi slavyanların inanclarına görə, yaxşı bir ailənin yaradılması əsl sənətdir. 

Uşaqların böyüdülməsi və ailənin rifahı üçün, ata və ana eyni məsuliyyət daşıyır. Buna 

görə ailənin dost mikromühit tərəfindən dəstəklənməsi çox vacibdir, valideynlər birgə 

fəaliyyət göstərərək sülh və harmoniyada yaşayırlar ("Sülh və harmoniya böyük bir 

xəzinədir", "Yaxşı işlər hər zaman yaxşı bir nəticədir"). Uşağın bu yaşlarda qəbul etdiyi 

ilkin təəssüratlar onun gələcək ailə həyatının əsasını təşkil edir. 

Hər bir ailə öz mövcudluğunu qoruyub, var olan dəyərləri nəsildən nəslə 

çatdırmaq üçün sahib olduğu ənənələri təbliğ edərək məhz məktəbəqədər yaşda olan 

uşaqlarda onlara hörmət hissini aşılamalıdır. Ailəni kiçik dövlət hesab edirlər. 

Dövlətlər öz güclərini sahib olduqları daxili nizam-intizamı, qanunları rəhbər tutaraq 

qazanırlar. Bu baxımdan ailə cəmiyyət üçün yaralı, ona faydalı olacaq, müsbət əxlaqi 

dəyərlərin daşıyıcısı olan fərdlər yetişdirməyə çalışılmalıdır. Ana və ata bu məsələdə 

üzərlərinə düşən vəzifələri layiqincə yerinə yetirməlidirlər.  

Mənəvi baxımdan güclü olmayan dövlət məhv olmağa məhkumdur. Ailə 

uşaqların fiziki sağlam olması ilə yanaşı onların mənəvi cəhətdən də sağlam və güclü 

olması üçün iş aparmalıdır. Valideynlər özləri hərəkətləri, davranış və rəftarları 

əməlləri ilə uşaqlara örnək olmalıdırlar. Məktəbəqədər yaşlı uşaqların mənəvi tərbiyəsi 

düzgün formalaşdırılmazsa, bu məsələyə laqeyd yanaşılarsa ailə ilə yanaşı gələcəkdə 

cəmiyyətdə də onlarla birgə ziyan görəcəkdir. Ailələrə yol göstərən, onlara çıraq olan, 

əllərində tuta biləcəkləri ən güclü vasitə məhz ailənin məxsus olduğu ənənələr 

olacaqdır. 

Ailə nə qədər möhkəm təməllər üzərində qurularsa, yaşadıqları mühitin, el-

obasının adətlərini, ənənələrini nə qədər yaşadarlarsa, onların tərbiyə etdikləri övladları 

da bir o qədər el-obalarına, vətəninə bağlı olacaqdır. Uşaqlarda vətənə sevgi, hörmət, 

onu qorumaq hissi onlara ailələri tərəfindən aşılanır. Bu baxımından uşaqlardan öncə 

valideynlər bu adət və ənənələrin mahiyyətini dərk etməli və onları qorumağa 

çalışılmalıdırlar. Hər bir ailənin özünəməxsus ənənələri olur və bu ənənələr nəsildən 

nəslə ötürülərək qorunub saxlanılır.  

Beləliklə, aparılan tədqiqatlar göstərir ki, uşağın mənəvi tərbiyəsinin əsasını 

təşkil edən ailə ənənələrinin mahiyyətini aşağıdakı kimi səciyyələndirə bilərik. Ailə 

ənənələri uşaqlarda müsbət mənəvi keyfiyyətlərin formalaşdırılması üçün əsas 

vasitələridir. Bu baxımdan uşaqlarda ailə ənənələrinə hörmət hissinin formalaşması 

eyni zamanda onların şəxsiyyətinin öz ailəsinə, ailə mühitinə, onun tarixi ilə bağlı 

hadisələrə və onun daxilində yaşanan problemlərə emosional münasibətidir. Bu zaman 

onun ailəyə bağlılığı və onun ənənələrinə hörmət və ehtiram hissi bəsləməsi ilə 

səciyyələnəcəkdir. 

 

     1.4. Ailə ənənələrinə hörmət hissinin aşılanmasının pedaqoji şərtləri 

 

Bildiyiniz kimi, məktəbəqədər təhsil təhsilin ilk səviyyəsidir. Hazırda bu təhsil 

sahəsi üzrə yeni-yeni addımlar atılır, onun imkan dairəsi genişlənir, uşaqların əsl 

vətəndaş, milli-mənəvi ruhda böyüyən və hərtərəfli bir şəxsiyyət olaraq formalaşması 

üçün lazımi şərait yaradılmaqdadır. Qabaqcıl ölkələrdə, o cümlədən ölkəmizdə 

məktəbəqədər təhsil və tərbiyə sahəsinə böyük diqqət və qayğı göstərilməkdədir. 

Bunun əsl səbəbi ölkənin, millətin gələcəyini düşünən hər kəs bunun yalnız ənənələri, 

dəyərləri qoruyaraq uğurlu nəticəyə nail olacağını dərk edir.  

Sağlam ailədaxili münasibətlər uşağın ailəyə olan bağlılığını artırır. Bu sağlam 

mühit tədricən məktəbəqədər yaşlılara ailə və onun ənənələrinə hörmətli münasibət 

hiss aşılayır. Təbii ki, bütün bunlar müəyyən pedaqoji şərtlər əsasında yerinə 

yetirilməlidir. Onlara aiddir: 

1) ailə ənənələrindən istifadə zamanı uşaqların yaş və anlaq səviyyəsi; 

2) uşaqların böyüdükləri ailə mühiti və onların fərdi xüsusiyyətləri; 

3) valideyn və tərbiyəçilərin pedaqoji səviyyəsi; 

Məktəbəqədər yaşlı uşaqlar üçün ətraf aləm olduqca maraqlıdır. Onların 

maraqlarını və meyllərini artırmaq, düzgün yönləndirmək yalnız ailə və tərbiyəçilərin 

birgə fəaliyyət uğurlu nəticə verə bilər. Uşaqların bir şəkildə özlərini bu ailə 

ənənələrinin icrasında fəal üzvü kimi hiss etməsi onlarda normal həyat axışının bir 

parçası kimi qəbul olunmasına gətirib çıxarır. Bu uşaqlara ailə ənənələrinin aşılanması 

prosesinin hər tərəfdən dəstəklənməsi deməkdir. Uşaqların inanaraq bu ailə ənənələrin 

arxasınca getməsi onların gələcəkdə də bu ənənələri davam etdirəcəyinin təminatını 

verir. Əks halda uşaqların maraq və meyli nəzərə alınmadan qeyd olunan ailə adət və 

ənənələri unudula bilər.  

Məktəbəqədər yaşlı uşaqlara ailə ənənələrinə hörmət hissinin aşılanması, onların 

şəxsiyyətinin inkişaf etdiriliməsi mühüm məsələdir. Bu əsaslarla böyüyən uşaqlar ailə 

ənənələrini tam şəkildə mənimsəyir və davam etdirməyə, gələcək nəsillərə çatdırmağa 

səy göstərirlər.  

Ailə ənənələri digər ənənələr kimi fərdlərin müəyyən mədəni və ictimai 

təcrübəni mənimsəməsini, onu nəsildən – nəslə ötürüb, fərdlərin davranışını nizama 

salır, ailədaxili, qrupdaxili, münasibətləri müqəddəsləşdirir. Ailə ənənələri sadəcə 

müəyyən qaydaları və mərasimləri icra etmək vasitəsi deyil, eyni zamanda onların 

yaradıcısıdır. Bu baxımdan müəyyən istehsalat qaydaları, xalq bayramları, dini 

mərasimlər, məişətlə bağlı ailə ənənələri onun məhsuludur. Ənənələrin 

tədqiqatçılarından olan prof. H.A. Quliyevin yazdığı kimi, “İnsanlar həmişə gözəllik 

və təntənəyə, əyləncə və oyuna meyl etmiş, ayrı-ayrılıqda hər bir fərdin mədəniyyəti və 

dünyagörüşü bu proseslə əlaqələnmiş, bununla da adət və ənənələr dərin ideya 

məzmunu kəsb etmişdir. Aydındır ki, burada müəyyən bir qayda-qanun yaratmaq, 

adamları birləşdirmək, bu hadisələrin qeyd edilməsinin fəal iştirakçısına çevrilmək, bu 

qayda-qanunları sonra gələcək nəslə müqəddəs bir şey kimi çatdırmaq tələbatında 

müəyyən bir rol oynamışdır”  [33, s. 21-22]. Qeyd olunanlardan da görüldüyü üzrə ailə 

ənənələrinin yaşadılması əslində cəmiyyətin arzusu və tələbidir.  

Ailə ənənələri böyüməkdə olan gənc nəsli öz xalqının min illər ərzində əldə 

etmiş olduğu həyat tərzi, iş üsulu, mübarizə formaları, məişət qaydaları, davranış 

normaları və s. məktəbəqədər yaşlarından başlayaraq tanış edir. Onları yaşadıqları 

xalqın ibrətamiz keçmişinə, bu günə hörmət etmək, yaşamaq ruhunda 

tərbiyələndirməyə xidmət göstərir.  

Məhz ona görə də klassik pedaqoqlar, psixoloqlar, mütəfəkkirlər və ictimai 

xadimlər ailə ənənənin tərbiyəvi roluna, qüdrətinə xüsusi diqqət yetirmişlər. 

Ailə ənənələri mədəniyyətin və mənəvi həyatın bütün sahələrini, yaşlı nəslin 

davamlılığını təmin etmək, cəmiyyətin və şəxsiyyətin ahəngdar inkişafı, həyatın daha 

zəngin, daha gözəl, daha mənalı olması üçün gələcək nəsillərin əsrlər boyu səylərini 

həyata keçirməkdə mühüm rol oynayır. Bu baxımdan uşaqlarda ailə ənənələrinə sevgi 

və hörmət hissinin aşılanması çox vacibdir. Ailə ənənələrinin istinad etdiyi sahələr 

çoxdur. 

 Onlar ictimai həyatın bütün sahələrində əmək, sosial, siyasi-iqtisadi, ailə-

məişət, sosial və mədəni və s. məşhur kütlələr tərəfindən dəstəklənir. Müxtəlif formalar 

və sosial münasibətlərin növləri, xüsusiyyətlərinə görə ailələr, ailə ənənələrinin 

quruluşu bir-birindən fərqlənir. Uşaqların hərtərəfli şəkildə böyüməsində üçün ailə 

ənənələrini zamanında və düzgün pedaqoji şərtlərlə həyata keçirmək lazımdır. 

Ailə ənənələri ümumi potensiala daxil edilən və ya ailə qabiliyyətinin 

mədəniyyət potensialından kənara çıxan motivasiya xarakterli keyfiyyətlər və 

qabiliyyətlərin, dəyər istiqamətlərini, ümumi fikirləri, hissləri, vərdişlərin əsasını 

qoyur. Ailə ənənələr bəzən mühafizəkar, bəzən isə dinamik şəkildə hərəkət edirlər. 

Onlar davamlı olaraq inkişaf edir, yeni nəsillərin təcrübəsi ilə zənginləşdirilir və ya 

rədd edilir, köhnəlir, unudulur və ya təkrar geri qaytarılır. Ailə ənənələri geniş bir 

anlayışdır. Səmərəli tərbiyə vasitəsi olan ailə ənənələri, təcrübənin qorunan 

elementlərinin dərin mənası ilə zəngindir. Onlara bu zənginliyi qatan ailə və 

cəmiyyətin ailə ənənələrinə qarşı olan bağlılığı, ehtiyacı və hörmət hissinin olmasıdır.  

Bu hisslərin eyni şəkildə gələcəyə ötürülməsi yolu da məhz kiçik yaşlarından 

başlayaraq ailə ənənələrini uşaqları olduğu kimi çatdırmaqdadır. Bu həm çətin həm də 

məsuliyyətli işdə ailələrə yaxından köməklik edəcək, ən az onlar qədər zəhmət çəkəcək 

şəxslər də məktəbəqədər müəssisələrdə çalışan tərbiyəçilərdir. 

Ənənələrin əsasları ailənin dəyəri, ənənəvi davranışların mənasını 

müəyyənləşdirir. Məsələn, bir çox ailənin riayət etdiyi qonaqpərvərlik ənənəsi müxtəlif 

yollarla təcəssüm olunur.  

Ailənin və ailə ənənələrinin qorunduğu ailə mühitində böyüdülən uşaqları, ailə 

ənənələrinin tarixini, köklərini biləcək, küçə və onun qanunları ilə deyil, ailənin həyat 

tərzi, valideynlərinin nümunəsi ilə tərbiyə alacaqdır. 

Bu yaşda olan uşaqların ailənin sosial, mədəni normalarına və ailə ənənələrinə 

hörmətli şəkildə yetişdirilməsi məktəbəqədər təhsilə dair Dövlət Təhsil Standartının 

əsas prinsiplərindən biridir və bu məsələnin həyata keçirilməsinə xüsusi diqqət 

yetirilməlidir. Ailə ənənələrinə münasibət mənəvi dəyərlərə olan münasibətdir. Onların 

mənimsənilməsi yaşlılara, gənclərə qayğıkeş və hörmətli münasibət deməkdir. Ailə 

ənənələrinin potensialı məhduddur. Ailənin tarixi, üzvlərinin müsbət və ya mənfi 

təzahürləri, uğurları və ya uğursuzluğu, uzun müddətli və ya qısamüddətli nikah 

bağları, yaxın və ya uzaq ailə münasibətləri əsasən ailə ənənələri tərəfindən müəyyən 

edilir. Ailənin ənənələri onun funksiyalarını yerinə yetirən, ailənin keçmişini və bu 

gününü tənzimləyən, ailə daxili münasibətlərin sabitliyini təmin edən, onu inkişaf 

etdirən sosial-pedaqoji fenomendir. 

Ailə ənənələrini uşaqlarda formalaşdırmaq üçün məsuliyyət hiss edən 

valideynlər öz övladlarında hansı keyfiyyətləri tərbiyə etməyin lazım gəldiyini aydın 

surətdə dərk edib, ardıcıl olaraq bu dəyərləri onlara aşılayırlar. Ailə ənənələrini 

uşaqlarda formalaşdırmağın ən təsirli vasitəsi şəxsi nümunədir. Şəxsi nümunənin bu 

işdə həlledici rol oynadığını başa düşən valideynlər övladlarında formalaşdırmaq 

istədikləri dəyərlərə əməl etməyə səy göstərir və ümumiyyətlə, onların təbliği ilə 

müntəzəm olaraq məşğul olurlar. Bu səbəblə ailələrin üzərinə bir sıra vəzifələr düşür. 

Bunlar: 

             1. Ailənin ortaq qərara gələ bilmək bacarığı və ailə daxili güvənin güclü 

olması. Valideynlər bir-birinin sözünə etibar etməli və hörmətlə yanaşmalı, qərar verən 

zaman biri digərinin mövqeyini unutmamalıdır. 

            2. Uşaqlar valideynlər arasındakı qərarsızlığı hiss etməməli, bu məsələlərdə 

tərəf tutmaq mövqeyində olmamalıdır.  

Hər bir ailənin özünəməxsus ənənəsinin olması çox yaxşı haldır. Belə  ailələr 

çoxdur. Bu ənənələrin böyük məktəbəqədər yaşlı uşaqların təşəkkül tapıb 

formalaşmasına təsiri böyükdür. 

Konkret nümunələr əsasında uşaqlarla istər bayramların keçirilməsi, yaxud 

hüznlü günlərin qeyd olunması, tərbiyəvi əhəmiyyətli əsərlərin müzakirəsi də ənənə 

şəklini ala bilər və  yeni ənənə adətə çevirilər ki, bu da kiçik yaşlı uşaqların davamlı 

inkişafına güclü təsir göstərər. K.D. Uşinskinin təbirincə desək, “adət tərbiyə 

qüvvəsinin əsasıdır, tərbiyə fəaliyyətinin mənbəyini təşkil edir” [33, s. 24]. 

Hər bir ailə yaşayış tərzi, tərbiyə sistemi, fəaliyyət istiqaməti və məzmunu, 

maddi, mənəvi, məişət dəyərləri baxımından özünəməxsus sərvətlərə, ənənələrə 

malikdir. Ailə ənənələri uşaqları həyata hazırlayan əsas amildir. Ailə ənənələrinin 

qorunması, yaşadılması zəruridir. Hər bir insanın şəxsiyyətinin inkişafı, formalaşması 

üçün ailəyə böyük ehtiyacı vardır. Ailənin təməli nə qədər güclü və sağlam olarsa, 

uşaqlarında ona olan münasibəti, bağlılığı da bir o qədər güclü olacaqdır. Tədqiqat 

zamanı müşahidə etdik ki, uşaqların ailə ilə birlikdə vaxt keçirməyə, müxtəlif fəaliyyət 

proseslərində onlara birgə olmağa böyük həvəsləri vardır. Lakin müxtəlif səbəblərdən 

ailənin birgə məşğuliyyətinin azaldığını gördük.  

 Kiçik yaşlı uşaqları milli mentalitetə uyğun tərbiyə etmək, onlar milli mənəvi 

dəyərlər əsasında formalaşdırmaq ailənin və məktəbəqədər müəssisələrin ən ülvi 

vəzsifələrindən biridir. Tədqiqatlardan görünür ki, bu prosesin həyata keçirilməsi 

zamanı bir sıra prinsiplərdən faydalanmaq zəruridir: 

1) həvəsləndirmə, 2) könüllülük, 3) maraqlandırma və cəlbetmə, 4) fərdi yanaşma, 

5) süurluluq və fəallıq, 6) inandırma, 7) sistemlilik və ardıcıllıq. 

Məktəbəqədər yaşlı uşaqlarda ailə ənənələrinə dair təsəvvürlərinin yaradılması 

və bu təsəvvürlərin genişləndirilməsi onlarda yüksək əqli və mənəvi keyfiyyətlərin 

inkişafına zəmanət verir. Uşaqların həyata dair maraqlarını qarşılamaq və onlarda 

yaranan sualları cavablandırmaq hər zaman ailənin və tərbiyəçilərin üzərinə düşür. 

 Uşaqlar aldıqları məzmunlu cavabla qane olurlarsa bu prosesi sorğusuz bir şəkildə 

qəbul edir və o prosesin fəal iştirakçısı çevrilirlər. Əhatəsində olduqları situasiya 

onların maraq və diqqətlərini cəlb etmirsə, onda onlar bu prosesdən soyuyur və ondan 

yan qaçmağa çalışırlar. 

Uşaqlarda ailə ənənələrinə hörmət hissinin  aşılanmasına təsir edən amillər 

aşağıdakı şəkildə formalaşdırmaq mümkündür: 

-  ailənin növü;  

- ailə fərdləri, uşaqların sayı, ailə üzvlərinin təhsil səviyyəsi və maddi imkan 

səviyyəsi, inkişaf tempi; 

- ailənin həyat tərzi; 

- ailənin psixoloji iqlimi, ailədaxili ünsiyyət, ailə fərdləri arasında 

münasibətlərin xarakteristikası; 

- ailə üzvlərinin mədəni səviyyəsi; 

- ailə fərdlərinin bir-birinə olan münasibəti; 

- valideynlərin pedaqoji mədəniyyətinin səviyyəsi; 

- valideynlərin pedaqoji bilik səviyyəsi, onun tətbiq edə bilmə bacarığı və 

pedaqoji taktı; 

- ailənin asudə vaxtı və istirahəti; 

- valideynlərin KİV, sosial şəbəkələrdən istifadə imkanları; 

- valideynlərin fərdi xüsusiyyətləri; 

- valideynlərin ictimai münasibətləri, ətraf aləmlə ünsiyyəti; 

- ailə ənənələrinə sadiqlik; 

- ailənin maddi və məişət şəraiti; 

- ailənin yaşadığı coğrafi şərait və s. 

Qeyd olunanlardan belə bir qənaətə gələ bilərik ki, birinci paraqrafda böyük 

məktəbəqədər yaşlı uşaqların müsbət əxlaqi keyfiyyətlərə yiyələnməsi, onların ailə 

dəyərlərinə, ailə ənənələrinə hörmətli münasibət göstərmələri üçün bir sıra pedaqoji 

şərtləri bilmək vacibdir. Valideyn və məktəbəqədər müəssisələrdə çalışan 

tərbiyəçilərlə apardığımız sorğu və müşahidələr zamanı həmin şərtləri əsas götürdük. 

Sxem 1-də də bu şərtlər öz ifadəsini tapmışdır: 

                  Cədvə l.4.1 

Sorğu, müşahidə və tədqiqatlarımız göstərir ki, müasir mərhələdə bu məsələnin 

həlli heç də asan deyildir. Məktəbəqədər yaşlı uşaqlar və onların ailələri ilə yaxından 

tanış olduğumuz zaman görürük ki, var olan pedaqoji tövsiyələr heç də uğurlu nəticələr 

göstərmir. Beləliklə, tərbiyə edənlərdə pedaqogika elminə, pedaqoji maarifə neqativ 

rəy yaranır. Bütün bunlar şübhəsiz ki, pedaqoji şərtlərin düzgün 

müəyyənləşdirilməməsindən irəli gəlir. Bu yaşda olan uşaqların tərbiyəsinə düzgün 

nəzarət olunmazsa və onlarla düzgün tərbiyəvi işlər aparılmazsa bu işdən nəinki ailə, 

eyni zamanda cəmiyyətimiz də ciddi ziyan görə bilər. 

Böyük məktəbəqədər yaşlı uşaqlarda ailə ənənələrinə hörmətli münasibət 

hissinin aşılanmasında yuxarıda göstərilən pedaqoji şərtlərin yerinə yetirilməsi müsbət 

nəticələr verir.  

Valideyn və tərbiyəçilərin mütəmadi olaraq pedaqoji savadlarının artırılması 

qarşlıqlı fəaliyyətin ən zəruri təlabatıdır. Pedaqoji savad dedikdə, valideyn və 

tərbiyəçilərin məktəbəqədər pedaqogika, yaş psixologiyası, pedaqoji psixologiya, 

gigiyena, etika və estetika elminə dair biliklər, müəyyən pedaqoji bacarıqlar, bağça 

yaşlı uşağın təlim və tərbiyəsinə təşəbbüskarlığı və s. nəzərdə tutulur.  

Böyük məktəbəqədər yaşlı uşaqlara ailə ənənələrinə hörmət hissinin aşılanması 

üçün valideynlər uşağın şüuruna və hisslərinə daha yaxın və düzgün yol tapmalı, onun 

fərdi xüsusiyyətlərini nəzərə almaqla daha səmərəli təsir metodları seçməyi 

bacarmalıdırlar. Pedaqoji və psixoloji cəhətdən nəzəri biliklərə sahib olmayan valideyn 

və tərbiyəçilər isə, bu işin öhdəsindən gəlməkdə çətinlik çəkəcəklər.  

 Tədqiqat zamanı ailə ənənələrinin aşılanması zamanı valideynlərin yol 

verdikləri bəzi nöqsanları müəyyən etdik. Diqqət yetirək: 

          -ailə ənənələrinin davam etdirilməsində tələblər vahidlik prinsiplərinə 

gözlənilməməsi; 

         -ailə ənənələrinə laqeyd münasibət; 

         -uşaqlara münasibətdə həddində artıq ciddilik və ya əksinə, kor-koranə 

münasibət; 

           -valideynlərin ailə ənənələrinə hörmət hissinin aşılanması yollarının və 

vasitələrini bilməmək; 

           -uşağın maraq və meylinin nəzərə alınmaması; 

           -mütəxəssislərədən məsləhət almaması, başqa valideynlərin təcrübəsinin 

öyrənilməməsi; 

           -bu işin sadəcə ailə böyüklərinə (nənə, baba və s.) tapşırılması və s. 

          V.İ. Muxinaya görə, uşaq psixologiyasının ziddiyyətli xüsusiyyətləri, daxili 

imkanları, hər hansı əşya və hadisənin qıcıqlayıcı təsiri ilə yaranan hisslər uşağın həyat 

boyu fəaliyyətinə hökmranlıq edir. Uşaq həyatı boyu bu hisslərin təsiri altında olur. 

İnsan həyatı boyu bu hisslərin idarəsini tərbiyə və özünütərbiyə vasitəsi ilə 

təkmilləşdirir. Ailələrdə bu mövzuda özünəməxsus tərbiyə üsulları müşahidə 

edilməkdədir.  

          Ailələrin əksəriyyəti bu hisslərin yaranma səbəbi ilə deyil, onun ifadə tərzi ilə 

maraqlanırlar. Digər yandan, hisslərin ifadə olunması, etik normaları uşağın fəaliyyət 

prosesində yox, göstəriş formasında çatdırıldığından bu yaşda olan uşaqlar tərəfindən 

idrak olunmur və onların eyni səhvləri dəfələrlə təkrarlamasına səbəb olur. Bu 

baxımdan uşaqlara ötürülən informasiyalar onlar tərəfindən qısa müddət ərzində 

unudulur, çünki böyük məktəbəqədər yaşlı uşaqlar söz siqnalları ilə 

istiqamətlənməmək üçün daxili imkanlarını səfərbər etməkdə çətinlik çəkirlər. Bu 

səbəblə ailənin aşılamaq istədiyi ailə ənənələrinə hörmət hissinin əsasında, ilk əvvəl, 

uşaqların hissi tərbiyəsi durmalıdır. Bunun da ilkin təşkili – sensor fəaliyyətdir.  

             Bu mövzuda olan tədqiqatlar göstərir ki, uşaqlarla böyüklərlə olduğu kimi 

davrandıqda onlara verilən tapşırıqlara daha məsuliyyətlə yanaşırlar.  

            I fəsildə ailə ənənələrinin mahiyyəti, böyük məktəbəqədər yaşlı uşaqların 

onlara hörmət hissi aşılamaq üçün mütəfəkkirlərin, pedaqoq və psixoloqların, qiymətli 

fikirləri ilə tanış olduq. Yekunda nəzərdən keçirdiyimiz məsələləri ümumiləşdirərək, 

deyə bilərik ki, böyük məktəbəqədər yaşlı uşaqların tərbiyəsində ailə ənənələri onların 

şəxsiyyət kimi formalaşmasında mühüm əhəmiyyətə malikdir. Bu baxımdan ailə 

pedaqogikasında bir o qədər də araşdırılmamış ailə ənənlərininin məhz bu yaş 

dövründən başlayaraq uşaqları ailə ənənələri ilə tanış etmək, valideynləri bu mövzuda 

maarifləndirərək daha səmərəli olardı. 

          Beləliklə, ailə ənənələrinin yaşadılması və uşaqlara aşılanması eyni zamanda 

ölkəmizdə ailə dəyərlərinin qorunması, öz müqəddəsliyi, nümunəviliyi, “Azərbaycan 

ailəsi” modelinin işlənməsi mövcudluğu baxımından qiymətlidir. 

II FƏSİL. MƏKTƏBƏQƏDƏR YAŞLI UŞAQLARDA AİLƏ ƏNƏNƏLƏRİNƏ 

HÖRMƏTLİ MÜNASİBƏTİN AŞILANMASI ÜZRƏ İŞİN TƏCRÜBİ 

ƏSASLARI 

 

2.1 Məktəbəqədər yaşlı uşaqların ailə ənənələri təsəvvürləri barədə 

 

Ölkəmizdə, xüsusilə son 10 il ərzində məktəbəqədər təhsilə olan baxış köklü 

şəkildə dəyişmişdir. Bu yaşda olan uşaqlara istər dövlət, istərsə də gənc valideynlər 

tərəfindən böyük diqqət və qayğı çox artmışdır. Müasir dövrün tələblərinə cavab verən 

hərtərəfli şəxsiyyətin inkişafının təməli, şübhəsiz ki, bu dövründə qoyulur. Dünyanın 

qabaqcıl ölkələrində, o cümlədən Azərbaycanda təhsilin bütün səviyyələrə, həmçinin 

məktəbəqədər təhsil kurikulum proqramının tətbiqinə başlanılmışdır. Kurikulum 

proqramının tələbinə əsasən, uşaqların təlim prosesində obyekt deyil, subyekt rolunda 

olması, təlimin uşaqyönlü olması, uşaq şəxsiyyətinin formalaşmasına dair qəbul 

olunmuş ən düzgün qərardır. Təhsil islahatlarının əsas prinsiplərindən biri də elə 

şəxsiyyətyönlülükdür.  

Bəlkə də belə deməkdə yanılmarıq ki, təhsil sistemində subyekt – obyekt 

münasibətləri çərçivəsində ən çətin və mürəkkəb işi məhz məktəbəqədər müəssisələrdə 

çalışan tərbiyəçilər görürlər. Tərbiyəçi işinin məzmunu, onun qarşısında duran 

vəzifələr “Təhsil haqqında” Azərbaycan Respublikasının Qanununda qeyd olunduğu 

kimi, “Təhsil sisteminin başlıca vəzifəsi dərin və hərtərəfli biliyə, bacarığa, praktik 

hazırlığa, yüksək mədəniyyətə, məsuliyyət hissinə, mütərəqqi dünyagörüşünə malik 

olan və daim onu inkişaf etdirməyə çalışan şəxsiyyət formalaşdırmaq; soykökünə 

Azərbaycan xalqının milli adət və ənənələrə, əxlaqi, humanist, mənəvi və mədəni 

dəyərlərinə dərindən yiyələnən, onu qoruyan və daim inkişaf etdirən, ailəsini, vətənini, 

millətini sevən və daim ucaltmağa çalışan, ümumbəşəri dəyərlərə yiyələnən, insan 

hüquqları və azadlıqlarına hörmət edən, müstəqil və yaradıcı düşünən, biliyinə, yüksək 

əxlaqi və mənəvi keyfiyyətlərinə, demokratikliyinə görə dünyanın ən qabaqcıl 

ölkələrinin vətəndaşları səviyyəsində dura bilən sağlam yurddaşlar yetişdirmək və 

bununla yüksək sivilizasiyalı cəmiyyət qurmağa, Azərbaycanı dünyanın ən inkişaf 

etmiş demokratik dövlətlərindən birinə çevirməyə qadir olan İNSAN tərbiyə etməkdir 

”  [ 91, s. 9] 

Məktəbəqədər yaşlıların uşaq bağçasına getmələri ilə onların dünyaya olan 

baxışı, təsəvvürləri artır və genişlənir. Onlar ətraflarında cərəyan edən hadisələri daha 

yaxşı başa düşürmək və qavramağa çalışırlar.  Baş verən hadisələrin birincisi də ailə 

ənənələridir. Uşaqlar ailənin fəal üzvünə çevrildikləri ilk gündən bu ailə ənənələrinin 

davamlı şəkildə icra olunduğunu görürlər. Bununla bağlı onları ailə ənənələrinin nədən 

ötrü və nə səbəbə bunun yerinə yetirildiyini anlamağa çalışırlar. Bu işdə onlara 

valideynlər və tərbiyəçilər daim ən yaxın köməkçilər olurlar. Onların uşaqlara 

göstərdikləri diqqət, səbir, qayğı, nəzakət, xoş münasibət, təmkinli davranışlar 

sayəsində uşaqlar həyat üçün zəruri olan bilik, bacarıq və vərdişlərə yiyələnir, hər cür 

çətinliklərin öhdəsindən gəlir və sonda zəruri əxlaqi və mənəvi keyfiyyətlərə 

yiyələnirlər. 

Ailə ənənələrini qoruyub onu gələcək nəsillərə çatdıracaq şəxslər də məhz 

uşaqlardır. Həyatı dərk etdiyi ilk anlardan etibarən onların ailə ənənələrinin fəal 

istirakçılarına çevirmək lazımdır. Yalnız bu zaman onlar bu işin nə qədər məsuliyyətli 

və lazımlı olduğunu anlaya bilərlər. Pedaqoji və psixoloji ədəbiyyatda qeyd olunduğu 

kimi insan həyatının müəyyən yaş dövrləri var ki, o dövrlərdə formalaşdırılması lazım 

olan xarakterik xüsusiyyətlər sonrakı yaş dövrlərinə saxlanılmamalıdır. Əgər 

saxlanılarsa, arzuolunan nəticəni əldə etmək daha da çətinləşər hətta bu mümkünsüz 

olur. Bu yaş dövrlərindən biri də məhz məktəbəqədər yaş dövrüdür. 

Bildiyiniz kimi, məktəbəqədər müəssisələrin böyük qruplarında təhsil alan  

uşaqlar hər sahə üzrə ilkin, sadə təsəvvürlərə malikdirlər. M.T. Sidqi bu yaş dövrünü 

təsvir edən zaman qeyd edirdi ki, “uşaqlıqa da qazanılmış bilik daşa həkk edilmiş yazı 

kimidir” [22, s. 22]. Yəni Sidqinin təbirincə desək, bu yaş dövründə qazanılmış bilik 

ömür boyu onun şüur altına həkk edilir.  

Uşaqların ailə ənənələrinə  münasibətinin məzmununu müəyyənləşdirən zaman 

tədqiqatın qarşısına  qoyulan vəzifələri əsas götürdük. Həmin vəzifələrə aiddir: 

1. Ailə ənənələrindən istifadənin pedaqoji və psixoloji əsaslarını nəzərə almaq. 

2. Böyük məktəbəqədər qruplar üzrə ailə ənənələrinin öyrənilməsi üçün zəruri 

sayılan təlim mаteriallarının  məzmununu müəyyənləşdirmək. 

3. Məşğələdənkənar və asudə vaxtın təşkili prosesində öyrədilən ailə 

ənənələrinin məzmununu müəyyənləşdirmək. 

Tədqiqat göstərir ki, təlim-tərbiyə zamanı ailə ənənələrinin aşılanması 

prosesində uşaqlarla iş zaman müvafiq elmi pedaqoji-psixoloji əsaslara riayət 

edilməlidir. Həmin əsaslar tərbiyənin məqsədi, məzmunu və vəzifələri ilə surətdə sıx 

bağlı olmalıdır. Ənənələrin istifadə zamanı aşağıdakı pedaqoji-psixoloji tələblərə 

əsaslanmaq lazımdır: 

1.Böyük məktəbəqədər yaşlı yaş xüsusiyyətlərinin nəzərə alınması. 

2.Uşaqların ailə ənənələrindən istifadə zamanı hər bir uşağın böyüdüyü ailənin 

tərbiyəvi imkanları və fərdi xüsusiyyətləri diqqət mərkəzində dayanması. 

3.Valideyn və tərbiyəçilərin şəxsi nümunəsinin və birgə fəaliyyətinin təmin 

edilməsi. 

Ailə ənənələrinin aşılanmasında tərəflərin bir-birini tanıması, qəbul etməsi və 

inanması çox önəmlidir. Bu tərəflərin: valideyn–uşaq, tərbiyəçi–uşaq, valideyn–

tərbiyəçi, uşaq–uşaq münasibətləri lazımi səviyyədə qurulmalıdır. Qarşılıqlı anlayış, 

işin mahiyyətini qarşı tərəfə ötürmə istəyi və arzusu bu işdə ilkin şərtdir. Tərəflərin 

qarşılıqlı münasibətləri düzgün qurulmazsa, istənilən nəticəyə nail olmaq çətindir.  

Bu yaş dövründə uşaqlar ətraf aləmə maraq göstərirlər. Onlarda hər şeyi bilmək 

və öyrənmək həvəsi yaranır. Uşaqlar ətrafda cərəyan edən hadisələrə maraqlanırlar. 

Valideynlər və tərbiyəçilər onların maraq və istəyinə laqeyd qalmamalıdırlar. 

Uşaqların suallarına onların anlaya biləcəyi tərzdə cavab verilməlidir. Əgər uşaqlar 

aldıqları cavablardan razı qalmazlarsa, tədricən onların axtarmaq, soruşmaq, öyrənmək 

istəkləri də azala bilər. Eksperimentlərimiz zamanı uşaqların ailə ənənələri ilə bağlı 

verdiyi cavablar, göstərdikləri diqqət və marağı bizi bir daha əmin etdi ki, bu işin 

pedaqoji baxımdan düzgün təşkili nə qədər önəmlidir. Məktəbəqədər müəssisələrin 

böyük qruplarında apardığımız müşahidələrimiz zamanı da gördük ki, bu yaşda olan 

hər bir uşaq mahiyyətini bildiyi bu və ya digər məsələni öz həyatına tətbiq etməyə 

çalışır, bir növ işin məntiqini dərk edirlər.  

Məktəbəqədər yaşlı uşaqların ailə ənənələrinə dair təsəvvürlərini öyrənmək 

məqsədi ilə Bakı şəhəri Xətai rayonda yerləşən 266-li körpələr evi-uşaq bağçasının 

böyük qruplarında anket-sorğu keçirdik. Sorğu fərdi şəkildə aparılmışdır. 

Sorğuda 125 çox uşaq iştirak etmişdir. Onların cavabları öncədən tərtib 

etdiyimiz protokolda öz əksini tapmışdır: 

1. Ailə dedikdə nə başa düşürsünüz? 

2. Ailəniz neçə nəfərdən ibarətdir? 

3. Ailə üzvləriniz harada işləyirlər? 

4. Nənə və babanızla tez-tez görürsünüzmü?  

5. Onlar nə işlə məşğuldur? 

6. Valideynləriniz sizə uşaqlıq dövrləri barədə danışırlarmı? 

7. Ailənizlə birlikdə hansı işləri yerinə yetirməkdən xoşun gəlir? 

8. Ailənizdə hansı ənənələr var? 

9. Nəsil ağacının nə olduğunu bilirsinizmi? 

10. Ailəniz nəsil ağacı hazırlayıbmı? 

Uşaqların cavablar ilə tanış olub aşağıdakı nəticələrə gəlirik: 

1-ci suala cavab: Uşaqlardan bu suala cavab alındı. Uşaqların fikrincə, ata-ana 

və uşaqların olduğu bir qrupdur. Onlar öz ata-analarını, bacı-qardaşlarını sevir, onlara 

hörmətlə yanaşırlar. 

2- ci suala cavab: Bu suala da əksər uşaqlar cavab verdilər. Onlar ailə üzvlərini 

sayarkən  ana, ata, qardaş və bacıları ilə yanaşı onlarla birlikdə yaşayan nənə və 

babaları yada saldılar. Hətta bəziləri xala, əmilərinin də olduğunu söylədilər. Biz 

soruşanda ki, onlar sizinlə birlikdə eyni evdəmi yaşayırlar? onlar “xeyr” cavabını 

verdilər. 

3-cü sualın cavabı: Bəzi uşaqlar valideynlərinin nə ilə məşğul olduğunu dəqiq 

ifadə edə bilmədilər. Bəziləri sadəcə məktəbdə, xəstəxanada cavablarını verdilər. 

Sorğuda iştirak edən yeddi uşaq həm atasının, həm də anasının işləmədiyini bildirdi. 

Biz onlardan “əvvəllər işləyirdimi? ” deyə soruşduqda bu suala da cavab verə 

bilmədilər. 

4-cü sualın cavabı: Uşaqları bir çoxu nənə və babalarının adını bilirlər. Bir qrup 

uşaq nənə və babasını çox sevdiyini və onlarla birlikdə yaşadığını dedi. Digər bir qrup 

bildirdi ki, nənə və babaları uzaqda (kənddə, başqa evdə və s.) yaşadıqlarından onlarla 

tez-tez görüşə bilmir, darıxırlar. Doqquz uşaq müxtəlif səbəblərdən (boşanmış ailənin 

uşaqları, baba-nənələri rəhmətə getdikləri səbəbindən və s. ) bu suala cavab vermədilər.  

5-ci sualın cavabı: Uşaqların bir qisminin nənə və babalarının iş yeri barədə 

təsəvvürü yox idi. Onların işləyib-işləmədiyini bilmirdilər. 

6-cı sualın cavabı: Bu sualı çox az uşaq cavablandır. Bir çox uşaq valideynlərinin 

uşaqlıları haqqında təsəvvürlərə malik deyildir. Ona görə suala cavab verməkdə 

çətinlik çəkdi. Bəzilərindən “Anam filmə getməyi sevirdi”, “Atam babala tez-tez 

meşəyə gedərdi ” cavabları alındı. 

7-ci suala cavab: Uşaqların bir qismi “biz birlikdə yemək hazırlamağı sevirik”, 

“birlikdə kitab oxuyuruq”, “parka, alış-verişə gedirik” və s. kimi cavablar verdilər. 

8-ci sualın cavabı:  Uşaqlardan “həftə sonları nənə və babamgilə gedirik”, 

“istirahət üçün rayona gedirik”, “bayramda qohumlarımızla birlikdə yemək yeyirik” 

kimi cavablar ala alındı. 

9-cu sualın cavabı: Uşaqlar bu suala isə demək olar ki, cavabsız buraxdılar. 

Onlar sadəcə ailə və ən yaxın qohumları haqqında təsəvvürlərə malikdirlər. Nəsil ağacı 

barədə təsəvvürləri yox idi. 



69 
 

10-cu suala cavab: Nəsil ağacının hazırlanması ilə bağlı eksperimentdə iştirak 

edən heç bir uşaqda məlumat yox idi. 

Uşaqların cavablarına əsasən, məktəbəqədər yaşlı uşaqların ailə ənənələrinə 

münasibətini üç səviyyə üzrə təhlil edə bilərik: 

Aşağı səviyyə - uşaq suallara ətraflı cavab verə bilmədi; 

Orta səviyyə - uşaq suallara qismən cavab verdi; 

Yüksək səviyyə - uşaq bütün sualları ətraflı cavablandırdı. 

Sorğunun nəticələri barədə aşağıdakı sxem aydın təsəvvür yaradır: 

 

                                                                           Qrafik 2.1.1. 

Sorğunun nəticələrindən görüldüyü kimi uşaqların ailə, ailə ənənələri haqqında 

təsəvvürləri elə də yüksək deyildir. Görünür ailələr və tərbiyəçilər bu istiqamətdə 

yetərincə iş aparmırlar. Uşaqların bir çoxu suallara qeyri-dəqiq, bəzən isə çətinliklə 

cavab verirdilər. Onların öyrənilən problemlə bağlı təsəvvürləri qənaətedici deyildi, 

lakin suallara maraqla və diqqətlə qulaq asır, cavab verməyə çalışırdılar. Hiss olunurdu 

ki, onlar ailə ənənələrinə qarşı laqeyd deyillər. Sualları cavablandıra bilməyən bəzi 

uşaqlarda məyusluq da hiss olunurdu.  

23%

59%

18%

Böyük məktəbəqədər qruplarda olan uşaqların ailə 

ənənələri haqqında olan təsəvvürlərinin öyrənilməsi 

üçün keçirilən anketin faiz göstəricisi

Aşağı səviyyə

Orta səviyyə

Yuxarı səviyyə

 Ailələrdə yaşanan mövcud problemlərin təməlində ailə ənənələrinə lazımi 

marağın yaradılmaması dayanırdı. Ailə ənənələrinin ailəni birləşdirici və qoruyucu 

tərəflərinin olması bizi bunu deməyə əsas verir. Ailənin qarşılaşdığı bir çox 

problemlərin həllində ailə ənənələri həlledici rol oynayır. Bu baxımdan ailə ənənələrinə 

lazımi diqqətin ayrılması vacib şərtdir. Odur ki, məktəbəqədər yaşlı uşaqlarda ailə 

ənənələrinə hörmətli münasibətin formalaşdırılması üçün bu ənənələrə marağın 

yaradılmasına fikir verilməlidir. 

 Eksperimentlər zamanı uşaqların ailə ənənələrinə xüsusi diqqət və maraqla 

yanaşdığını, həvəs etdiyini müşahidə etdik. Uşaq bağçasında müşahidə etdiyimiz bir 

maraqlı epizodu nümunə gətirək: 

Uşaqlar, deyin görək, həftə sonunu necə keçirdiniz? deyə Elmira adlı tərbiyəçi 

uşaqlardan soruşur. Suala müxtəlif cavablar alınır. Diqqət yetirək.  

- Nicat:- Atam bizi parka aparmışdı. 

- Gülər:- Biz babamgildə qonaq idik. 

- Aytac:- Biz anamla mağazaya getmişdik. 

- Telman:- Biz heç yerə getmədik. Evdə televizora baxdıq, telefonla oynadıq və s.  

- Tərbiyəçi:- Siz hər həftə sonu bunu edirsiniz mi? 

- Gülər, Nicat, Aytac, Telman:- Bəli. 

- Tərbiyəçi: - Siz atanız-ananız başqa hansı işləri birlikdə görməyi xoşlayırsan? 

-Nicat: - Biz daha çox həftə sonu gəzməyə gedirik. Bəzən elə olur ki, evdə yemək 

hazırlayırıq, birlikdə oyun oynayırıq və ya bizə qohumlarımız gəlir 

-Gülər:- Mənim atam ağac əkməyi çox sevir. Bəzən biz də onunla birlikdə ağaclara 

qulluq edirik, əkdiyimiz gülləri suvarırıq, həyətdə oyun oynayırıq. 

-Aytac:- Biz anamla rəsm çəkməyi çox sevirik. Biz birlikdə rəsm çəkirik, şəkilləri 

boyayırıq, bəzən isə qayçı ilə müxtəlif fiqurlar kəsib onları yapışdırırıq. 

-Telman:- Biz multifimlər izləyirik, telefonla, planşetlə oyunlar oynayırıq.  

-Tərbiyəçi: Deyin görək, siz hər zamanmı həftə sonunu belə keçirirsiniz?   

Uşaqların 45% - i “bəli”, 55% - i isə “xeyr” cavabını verdilər.  

Ailədaxili fəaliyyətin ənənənə halını ala bilməsi üçün bu prosesin mütəmadi 

olaraq həyata keçirilməsi lazımdır. Bu  zaman uşaq fəaliyyətin əhəmiyyətini anlayır və 

tədricən tərəddüdsüz olaraq bu fəaliyyətin fəal iştirakçısına çevrilə bilir. Təəssüf ki, biz 

sorğu zamanı uşaqların ailə ənənələri ilə tanışlıq səviyyəsinin yüksək olmadığı aşkara 

çıxdı. Ailələrdə ailə ənənəsinə çevrilə biləcək müəyyən fəaliyyətlər vardır lakin onlar 

bunu davamlı şəkildə həyata keçirmirlər. Valideynlərdə ailə ənənələrini davam 

etdirmək istəyinin olmaması uşaqlarda onlara qarşı məsuliyyətin və öhdəliyin 

yaranmamasına səbəb olmuşdur. Halbuki, ailədə ailə ənənələrinə qarşı ciddi və 

məsuliyyətli münasibət olarsa, bu uşaqlara çox qısa müddətdə aşılanmış olacaq və 

uşaqlar onları hörmət hissi ilə icra edəcəklər. 

Nəzrinlə tərbiyəçi Gülnarənin söhbətindən nümunə: 

Tərbiyəçi:- Nəzrin ailənizlə hər gün birlikdəmi şam edirsiniz? 

Nəzrin:- Bəli. Biz hər gün şam yeməyini birlikdə edirik. Atam deyir ki, yemək bütün 

ailə üzvləri ilə birlikdə yeyilməlidir. Mən və bacım süfrənin hazırlanmasında anama 

kömək edirik. Hamımız birlikdə yemək yeyirik. Yemək bitdikdən sonra biz süfrənin 

yığışdırmaqda da anamıza kömək edirik, sonra isə, anam qabları yuyur. 

Tərbiyəçi:- Başqa hansı işlərdə ailənə kömək edirsən? 

Nəzrin:- Atamla birlikdə bağdakı gülləri sulayıram, evimizi yığışdırıram, 

qardaşım oyuncaqlarla oynadıqdan sonra ətrafa dağılır, o, balaca olduğundan yığışdıra 

bilmir deyə mən yığışdırıram. 

Eksperiment zamanı aldığımız cavabların əksəriyyəti Nəzrinin cavablarına 

bənzər idi. Ailələrin uşaqlarla birlikdə bir ailə ənənəsi formalaşdırmasının görünən və 

bilinən bir çox faydalarından daha da vacibdir. Ailə ənənələrinin uşaqlarda yaratdığı 

müsbət təsüratlar onların özlərini ailə fərdləri arasındakı mövqeyinə təsir edir, 

özlərində söz demək hüququ və işə yararlı şəxslər kimi hiss etmələrinə səbəb olur. 

Bununla da uşaqlar nəyin ki, ailə ənənələrinə eyni zamanda ailənin digər üzvlərinə 

qarşı da hörmət hissi ilə yanaşırlar. 

Valideynlərə çox sadə fəaliyyət növü kimi gələn ailənin birlikdə yemək yemək 

ənənəsini bəzi mütəxəssislər vacib hesab edirlər. Ailə üzvlərinin eyni zamanda süfrə 

başında əyləşməsi ana və atalara uşaqlarının mənəvi maraqları üçün bənzərsiz bir fürsət 

yaradır. Miriyam Veinsteyin “ailəcə yemək yeməyin təəccübləndirən gücü” adlı 

kitabında yazır: “Yemək süfrəsi uşaqların ata və anaları ilə davamlı olaraq danışa 

biləcəkləri və onların maraqlarını hiss edə biləcək rahat bir şərait yaradır. Ailəcə 

yemək yemək bütün suallarınızın cavabı ola bilməsə də çox az səy göstərməklə böyük 

xeyirlər əldə etməyinizdə faydalı olacaqdır” [146. s.167] 

Ailə ilə birlikdə səhər yeməyi, nahar, yaxud şam etmək yemək uşaqların daha 

rejimli və sağlam bir həyatı olmasına kömək göstərir. İstanbuldakı psixoloji klinika 

rəhbəri belə söyləyir: “Birlikdə yemək yemək ailələrə mənsub uşaq və böyüklərdə ruh 

sağlığı problemlərinə daha az raslandığı, bu uşaqların özünə güvənirliliyinin daha çox 

olduğu bir həqiqətdir. Çünki ailəcə süfrə oturmaq ruh sağılığını qoruyan, birləşdirici 

və ailə həyatını qaydaya salan bir mexanizmdir” [146, s. 221-222] 

ABŞ-ın Beynəlxalq Asılılıq və Maddə İstifadə Mərkəzi də ailələri ilə həftədə beş 

dəfə yemək yeyən uşaqların qayğı, can sıxıntısı və nəzarət əksikliyi ilə bağlantıda daha 

az problem yaşandığını və təhsil aldığı müəssisələrdə daha yaxşı qiymət aldığını 

göstərmişdir. 

Əslində ailələrin birlikdə yemək yemək ənənəsi ziyanlı bəslənmə vərdişlərinin 

yaranmasının qarşısını alır. İspaniyadakı Navarro Universitetinin araşdırmalarına 

əsasən, tək başına yemək yemək gələcəkdə qidalanma ilə bağlı bir sıra problemlərin 

meydana gəlmə riskini artırdığını bildirir. Təbii ki, belə narahatlıqlar hər vəziyyətdə 

baş verə bilir, lakin daim tək yemək yemək bu riski artırır. Birlikdə yemək yeməyin bir 

ənənə halına gəlməsi arzuolunandır.  

Valideynləri işləyən uşaqların bir çoxu ailə ilə birlikdə yemək yemə fürsətlərini 

qaçıra bilirlər. Bəzən isə, valideynlər gün boyu işdə olduqlarından və yorulduqlarından 

yemək yeməzdən əvvəl uşağı yedizdirib yatırır, daha sonra sakit bir şam yeməyi 

yeyirlər. Bu və buna bənzər bir çox səbəblərdən ailə üzvləri ayrı-ayrı yemək yeyirlər. 

Modern dünyada ailədə belə vərdişlərin qarşısını almaq zaman keçdikcə daha da 

çətinləşir. Bu baxımdan ailə ənənələrinin mahiyyətini ailələrə yenidən xatırlatmaq, 

onlarda pedaqoji maarifləndirmə aparmaq lazımdır. Bu işi sadəcə pedaqoqların üzərinə 

atmaq düzgün deyildir.  

Cəmiyyətin sağlam gələcəyini uğrunda çalışan bütün peşə sahiblərinin ailə 

ənənələrinin unudulmaması, onların davalı şəkildə həyata keçirilməsini təbliğ etmələri 

lazımdır.  

Keçirdiyimiz ilkin sorğu zamanı da gördük ki, uşaqlar öz ailələlərinə bir növ 

heyranlıqla baxırlar valideynləri ilə birlikdə nə isə bir işi görməkdə həvəslidirlər. Ailə 

uşaqların ən çox inandığı bir qurumdur. Məktəbəqədər yaşlı uşaqlar ailə ənənələrinin 

rolunu qiymətləndirə bilərlərsə hörmət edərlərsə, gələcəkdə ailənin taleyi üçün 

məsuliyyət hiss edərlər. Bu baxımdan uşaqları elə böyütməliyik ki, onlar hər zaman 

ailəsini sevsin, onunla fəxr etsin, onun ənənələrini davam etdirsinlər.  

 

2.2 Valideyn və tərbiyəçilərin ailə ənənələrinə münasibətinin uşaqların 

tərbiyəsinə təsiri 

 

Uşaqların ailə ənənələrinə olan münasibətinin formalaşmasında valideyn və 

tərbiyəçilərin rolu son dərəcə böyükdür. Ailə insan həyatının daxil olduğu ilk ictimai 

mühit olsa da, uşağın məktəbəqədər tərbiyə müəssisəsinə getməsi ilə bu mühit 

genişlənir və onun şəxsiyyətinin formalaşmasında həlledici rol oynayır. 

Uşaqlara ailə ənənələrinə hörmət hissinin aşılanması ilə bağlı valideynlər və 

tərbiyəçilərlə söhbət edərkən onların bəziləri “uşaqlarla bu barədə söhbət aparmaq 

tezdir”, “Onlar hələ uşaqdır”, “Onlar hələ belə şeyləri başa düşmürlər.” və s. bu kimi 

fikirlər səsləndirirlər. Bəziləri bu qənaətdə idilər ki, ailə ənənələri haqqında olan 

təsəvvürləri uşaqlara məktəbəqədər yaşda deyil, ən tez məktəbə getdikdən sonra 

formalaşdırmaq lazımdır. “Bu yaşda olan uşaqlar yalnız oynamaq, məktəbə getmək 

haqqında düşünməlidir”. Düzdür, bu cür düşünən valideyn və tərbiyəçilər çox deyildi. 

Lakin bu tərzdə düşünən valideyn və tərbiyəçilərin olması bizi tədqiqatın onlardan asılı 

olan tərəflərin əsaslı şəkildə tədqiq etməyə sövq etdi. 

 Valideyn və tərbiyəçi unutmamalıdır ki, uşaqların dünyagörüşü, həyat haqqında 

məlumatları məhdud olsa da, onların ətrafda baş verən proseslərə marağı, öyrənmək 

istəyi çoxdur. Onlar gördükləri, eşitdikləri şeylərin mahiyyətini bilmək istəyirlər.  

 Bu baxımdan tədqiqatın uğurlu nəticə verməsi üçün ilk növbədə valideyn və 

tərbiyəçilərin ailə ənənələrinə münasibətini öyrənməyi lazım bildik. Çünki valideyn və 

tərbiyəçi nəyi təbliğ edirsə, necə düşünürsə, uşaq da onun düzgün olduğunu qəbul edir 

və mənimsəyir. Ailə ənənələrinin aşılanmasında da valideyn və tərbiyəçilərin şəxsi 

nümunəsi həlledici rol oynayır. Onların özlərinin ailə ənənələrinə hörmət hissi ilə 

yanaşması, uşaqlara da bu hisslərin aşılanmasına səbəb olacaqdır.  

Tədqiqatlardan görünür ki, ailə ənənələrinin aşılanması prosesi istər ailədə, 

istərsə də məktəbəqədər müəssisələrdə biliklərin sistemsiz və zamansız formada 

aparıldığı üçün bu iş uşaqlarda arzu olunan səviyyədə formalaşmır. Ailə ənənələrinin 

məktəbəqədər yaşlı uşaqlara lazımi səviyyədə aşılanması üçün valideyn və 

tərbiyəçilərin bir-birinə dəstək olması mütlqdir. 

Valideyn və tərbiyəçilərlə iş zamanı tədqiqatın məzmununa uyğun bir neçə 

vəzifəni əsas götürdük: 

1. Valideyn və tərbiyəçilərdə ailə ənənələrinin haqqında təsəvvürlərin 

genişləndirilməsi. 

2. Uşaqlara ailə ənənələrinin aşılanmasının imkanlarının və səmərəli yollarının 

valideyn və tərbiyəçilərə aydınlaşdırılması. 

3. Sorğunun nəticəsinə əsasən, ortaya çıxan problemlərin həllinə dair valideyn və 

tərbiyəçilərlə görüş və müzakirələrin keçirilməsi. 

Nəsrəddin Tusinin də qeyd etdiyi kimi, “Valideynlər uşaqların ilk 

tərbiyəçiləridirlər” [3, s. 52] 

 Uşaqlarda mənəvi keyfiyyətlər, dövlətçiliyə sədaqət, əsl vətəndaş kimi  mühüm 

keyfiyyətlərin formalaşması ilk öncə valideynlərinə daha sonra isə, məktəbəqədər 

müəssisələrdə çalışan tərbiyəçilərin ən ülvi məqsədidir. Bu işin təməli ailədə qoyulur. 

Ailə tərbiyə işlərini apararkən səbirli, inamlı və nikbin olmalıdır. Tərbiyə işi mürəkkəb 

və uzunmüddətli bir prosesdir. Bu işin metodikasına bələd olmaq uşağın fərdi, cinsi, 

yaş xüsusiyyətlərini bilmək, temperament tipini düzgün müəyyənləşdirmək lazımdır. 

V.A. Suxomlinski deyirdi: “Mənim həyatımda ən başlıca cəhət nədir? Düşünmədən, 

fikirləşmədən deyirəm: uşaqlara məhəbbət” [72, s. 7]. Həqiqətən də, məktəbəqədər 

yaşlı uşaqlarla aparılan işlərin təməlində saf sevgi və inam dayanır. Uşaqlar dünyaya 

ilk olaraq valideyn və tərbiyəçilərin gözündən baxırlar. Odur ki, onların uşaqlara 

verdikləri nəsihətlərə, cəlb etdikləri fəaliyyətlərə və aşıladıqları dəyərlərə ilk növbədə 

özləri inanmalı və hörmət etməlidir, daha sonra bunu uşaqlardan tələb etməlidirlər. 

Ailə ənənələri də bu şəkildə nəsildən nəslə ötürülərək yaşadılmış, bu günümüzə 

gəlib çata bilmişdir. Bəziləri isə sonrakı nəsil tərəfindən davam etdirilməmiş və 

unudulub getmişdir. Buna görə də valideyn və tərbiyəçilərin bu məsələyə münasibəti 

son dərəcə mühümdür.  

Təkidlə qəbul etdirilməyə çalışılan davranışlar uşaqlar tərəfindən böyük etirazla 

qarşılanır. Bu təkidlər getdikcə nifrətə belə çevrilə bilir. Uşaqlarla tərbiyə işlərində 

məcburiyyət yolverilməzdir. Uşaqlar könülsüz şəkildə hər hansı bir fəaliyyəti icra edə 

bilərlər, lakin heç vaxt ona hörmətli münasibət göstərməyəcəkdir. Bu baxımdan 

valideyn və tərbiyəçilər problemə böyük ustalıqla yanaşmalıdırlar. Valideynin özünün 

sevdiyi fəaliyyət yox, uşağın sevdiyi bir işi ona tapşırmaq lazımdır. Uşaq ona verilən 

tapşırığı öz istəyi və həvəsi ilə edərlərsə, bu onların sevdikləri fəaliyyət sahəsinə 

çevriləcəkdir.  

Uşaqlar ailə ilə birgə görülən işi xoşlayırlar. Bu zaman onlar özlərini dəyərli bir 

varlıq kimi hiss etməyə başlayırlar. Uşaqlıqdan düzgün, sistemli şəkildə aşılanan 

ənənələr onlar tərəfindən tərəddüdsüz şəkildə qəbul olunur. Onlar öz istək və arzuları 

əsasında icra etdikləri fəaliyyəti buraxmayacaq, hər daim onu icra edəcəklər. Bu 

prinsiplərlə əsas götürülərək ailə ənənələri aşılanarsa biz istədiyimiz məqsədə çata 

bilərik. Uşaqların könüllüklə ailə ənənələrinə qoşulması, onlarda hörmət hissinin 

aşılandığının bariz nümunəsidir. 

Evdə valideynlər məktəbəqədər müəssisələrdə isə tərbiyəçilər uşaqların hərtərəfli 

inkişafı üçün çalışan əsas ilk və əsas şəxslərdir. Y.A. Komenski tərbiyəçi-uşaq 

münasibətlərinə yüksək qiymət verirdi. Ailədən kənarda baş verən bu ilk münasibətlər 

uşaqların həyatında həlledici rol oynayır. Y.A. Komenski tərbiyəçilərə uşaqlarla 

ədalətli, xeyirxah münasibətdə olmağı, mülayim tərzdə ünsiyyət qurmağı, döymədən, 

nalə qoparmadan, nifrət doğurmadan, bir sözlə gülərüz və həzzlə elm badəsini necə 

içirməyi tövsiyə edirdi. Bu işin təşkilində də həm valideynlər həmdə tərbiyəçilər 

uşaqlara onların doğru yolda irəlilədiklərini, ailə ənənələrini davam etdirməyin ən 

doğru seçim olduğunu hiss etdirməlidirlər. Onlar nəinki söz və şəxsi nümunələri ilə 

eyni zamanda jest və mimikaları ilə bu uşaqlara hiss etdirməlidirlər. 

 Pedaqoji və psixoloji biliklərə yiyələnən  valideyn və tərbiyəçi uşaqların 

şəxsiyyət kimi formalaşmasında ailə ənənələrinin rolunu yüksək qiymətləndirir. 

Tədqiqat, müşahidə və sorğulardan görünür ki, sağlam ailə mühiti uşaqların ailə və 

onun ənənələrinə hörmət bəsləmələri gələcəkdə onların uğursuzluqlara qarşı daha 

dözümlü olmaların şərait yaradacaqdır. Uşaq tərbiyəçiyə və onun sözlərinə 

valideynləri qədər inanmalıdırlar. Hər iki tərəfin uşaqlar üzərindəki təsir gücü demək 

olar ki, eynidir. Uşağa valideynləri tərəfindən aşılanan dəyərlərin tərbiyəçilər 

tərəfindən də dəstəklənməsi onların inancını və etimadını iki qat artırır.   

Tərbiyəçi uşağın ürəyinə yol tapmalıdır. Öyrədən və öyrənən arasında səmimi 

münasibətlər olarsa, tərbiyəçi və valideynlərin səyləri səmərəsiz qalmayacaqdır. 

Uşaqların gələcəyə olan baxışının formalaşmasında ailə qədər tərbiyəçilər də mühüm 

rol oynayır. Onlar ilk növbədə uşaqların fərdi xüsusiyyətlərinə bələd olmalıdırlar. 

Tərbiyəçilər uşaqlarla apardıqları iş prosesində hər zaman nikbin ruhda olmalı və 

istədikləri nəticəni alacaqlarına inanmalıdırlar. Uşağın tərbiyəçinin yanından evə 

həvəslə gedib növbəti gün yenidən eyni həvəslə bağçaya qayıtması üçün lazım olan 

bütün səyləri göstərmək lazımdır. Bu işin kökündə heç bir zaman qorxu olmamalıdır. 

Tərbiyəçi və valideynlərlə birgə  görülən iş uşaqların ən sevimli fəaliyyəti olmalıdır. 

Uşaq onlarla görülən işdən zövq almalıdır.  

Dissertasiyada nəzərdə keçirilən problemlə bağlı valideynlərlə sorğu keçirdik. 

Tədqiqatın gedişində valideyn və tərbiyəçilərlə kollektiv və fərdi söhbətlər apardıq. 

Gözlədiyimizin əksinə olaraq, bəzi valideynlər anketi doldurmaqdan imtina etdilər. 

Anketin suallarını hazırlayarkən həm valideynlərin, həm də tərbiyəçilərin ailə 

ənənələrinə olan münasibətini aydın şəkildə görə bilmək üçün sadədən mürəkkəbə 

doğru onların suallara dolğun cavab verə biləcəkləri şəkildə hazırlamağa diqqət 

yetirdik. Anket üçün hazırlanan suallar aşağıdaklardan ibarət idi: 

1. Ailə nədir? Ailə sizin üçün nə ifadə edir? 

2. Ailəniz neçə nəfərdən ibarətdir və bunlar kimlərdir? 

3. Ailənizdə hansı ailə ənənələri var? 

4. Uşaqlarınıza ailənin tarixinə dair məlumat verirsinizmi?  

5. Uşaqlarınız yaxın qohumlarınızla görüşür və birlikdə vaxt keçirirlər? 

6. Uşaqlarınız öz uşaqlıq dövrünüz  barədə danışırsınızmı? Bu onlara maraqlı 

gəlirmi? 

7. Ailənizin nəsil ağacı varmı? Bu barədə uşaqlarınız məlumatı varmı? 

Yuxarıda qeyd olunan sualları həm valideynlərə, həm də tərbiyəçilərə yönəltdik. 

Alınan cavabları ümumiləşdirib aşağıda göstərilən şəkildə nəticə çıxardıq.  

1-ci suala cavab:- Valideyn və tərbiyəçilər "ailə" konsepsiyasına tərif verdilər. 

Ailənin bir insan üçün vacibliyi haqqında əksəriyyəti "bir-birinə dəstək olmaq", "bir-

birinə qayğı göstərmək", “birlikdə yaşamaq” olaraq yazmışdır. Onlar ailəni insan 

həyatı üçün vacib amil hesab etmişlər. 

2-ci suala cavab:- Ailədə valideynlər yalnız özləri, həyat yoldaşları və uşaqlarını 

əhatə edirdi.  

3-cü suala cavab:- Ailənin ənənələri dedikdə, onlar ailə fərdlərinin ad günlərini, 

bayramları qeyd etmələri, şəhərə gəzintiyə çıxmağı, dəniz gəzintilərini, yatmazdan 

əvvəl kitab oxumalarını və s. diqqətə çatdırdılar. Maraqlı ənənələr də (tətildə pirləri 

ziyarət, bazar günü şənliklərə getmək və s.) var idi. Körpəlikdən bəri uşaqlarının 

şəkillərini topladıqlarını və bunları bir albomda yerləşdirdiklərini qeyd etdilər. Lakin 

valideynlər sorğu zamanı bunu ailə ənənəsi kimi qeyd etməmişdilər.  

4-cü suala cavab:- Valideynlər etiraf etdilər ki, işlədikləri üçün vaxt tapıb ailənin 

tarixindən uşaqlarına danışmamışlar. 

5-ci suala cavab:- Valideynlərin bir qismi qohumları ilə görüşdüklərini və bu 

görüşlərdə uşaqlarının da iştirak etdiyini dedilər. Bir qismi isə müxtəlif səbəblərdən az 

və ya heç görüşmədiklərini qeyd etdilər. 

6-ci suala cavab:- Valideynlər nədənsə övladlarına öz uşaqlıq illərindən söz 

açmamışlar. Bunun səbəbini belə izah edirdilər ki, fikirləşiblər bu mövzu uşaqları üçün 

çox da maraqlı olmaz. 

7-ci suala cavab:- Ailələrin yalnız səkkizində nəsil ağacının təsviri vardı. Bunlar 

ailənin mürəkkəb tipinə məxsus ailələr idi. Gənc ailə nənə və babaları ilə bir yerdə 

yaşayırdı. 

Məktəbəqədər yaşlı uşaqların valideynlərinin və tərbiyəçilərinin cavablarına 

əsasən, onların ailə ənənələrinə olan münasibətlərini aşağıda göstərilən üç səviyyə üzrə 

qruplaşdırdıq: 

1. Aşağı səviyyə - valideyn və tərbiyəçilər çox nadir hallarda uşaqlarına ailə, ailə 

ənənələri, ailə tarixi barədə danışırlar. 

2. Orta səviyyə - valideyn və tərbiyəçilər bəzən uşağa ailə, qohum, ailə tarixi 

haqqında məlumat verirlər, uşaqların ailə ənənələri haqqında olan təsəvvürlərini 

qənaətbəxş hesab edilə bilər. 

3. Yüksək səviyyə - valideynlər ailə, ailə ənənələri, ailə tarixi, hətta nəsil ağacı 

barədə uşaqlarına mütəmadi olaraq məlumat verirlər. Bu, uşaqlar tərəfindən maraqla 

qarşılanır.  

Sorğunun nəticələrindən aydın görünür ki, ailə ənənələrinə hörmətli münasibətin 

formalaşmasından ötrü hazırlanmış suallar məqsədəuyğundur və bu mövzu barədə 

eksperimentə cəlb edilmiş ailələrin fikirlərini ətraflı şəkildə izah etməsinə şərait 

yaradır. Onların suallara tam və dolğun bir şəkildə cavablandırması üçün zaman 

verildi. Onlar suallara veridikləri cavabları nümunələrlə əsalandırmağa 

çalışırdılar.Verilən suallar valideyn və tərbiyəçiləri bu barədə yenidən düşünməyə sövq 

edirdi. 

Cavabların təhlili zamanı aşağıdakı məsələləri də diqqət mərkəzində 

dayanmışdır: 

- ailə ənənələrinə münasibət valideynlərin 66%-i orta səviyyədə 20%-nin aşağı-

14% -inin yüksək olmuşdur.  

                                                                                  Cədvəl 2.2.1 

Valideynlər və tərbiyəçilərin ailə ənənələrinə münasibəti:    

N Məktəbəqədər 

müəssisələr 
Valideyn və 

tərbiyəçilərin 

sayı 

Suallara cavabların səviyyələri 

Aşağı Orta Yüksək 

1 22 №-li uşaq bağçası 35 17 11 8 

2 174 №-li uşaq 

bağçası 

47 30 8 9 

3 266 №-li uşaq 

bağçası 

45 17 21 7 

4 288 №-li uşaq 

bağçası 

43 10 19 14 

5 Qərənfil uşaq 

bağçası 

30 20 5 5 

 Cəmi 200 94 63 43 

Eksperimental qruplarda keçirdiyimiz sorğu nəticəsində uşaqların bu mövzuya 

böyük maraq göstərdiyini, lakin valideyn və tərbiyəçilərin bu ənənələrə laqeyd 

qaldıqlarını gördük. Valideynlərin bir çoxunun işləməsi, ailənin uşaqlara ayırdığı 

vaxtın yetərli olmaması və s. bu kimi problemlərin yaranmasının əsas səbəblərindəndir. 

Onlar verdikləri cavabları əsaslandırmağa çalışsalar da bu kimi hallar mövcud 

vəziyyətin yaranmasına səbəb olur. 

İşin səmərəli təşkili üçün tərbiyəçinin ailənin psixoloji iqlimi ilə tanış olması, 

uşağın ailədə ki, mövqeyini bilməsi və ailə ənənələrinin  aşılanmasında ailənin digər 

üzvlərinin bu məsələyə baxışını müəyyənləşdirməsi mütləqdir. Bu zaman onlar ailənin 

uşağa yanaşma tərzinə yaxından bələd olurlar. Uşağın ailə daxilində olan davranışı ilə 

uşaq bağçasında olan davranışı arasındakı fərqlər və ən əsası onlara aşılanan dəyərləri 

evdə davam etdirib-etdirməməsini müşahidə edə bilərlər. Bu da valideyn və tərbiyəçi 

əməkdaşlığının sözdə yox, əməldə necə olması barədə aydın təsəvvür yaranmasına 

səbəb olur. Hər iki tərəfin bir-birinin iş prinsipini bilməsi bu işi təşkilini daha da 

asanlaşdırır. 

Böyüyən nəslin yetişdirilməsində və ailə ənənələrinin yaşadılmasında qarşıya 

qoyulan hədəfə çatmaq üçün hər iki tərəf bir-birinin mövqeyinə hörmət etməli, bir-

birini tamamlamalıdır. Bu işi görən zaman tərəflər bütün məsuliyyəti qarşı tərəfə 

yükləməməlidir. Təcrübə zamanı belə hallarla qarşılaşdıq. Valideynlər övladının uşaq 

bağçasına getməsi ilə öz işlərini bitmiş hesab edirlər. Bütün məsuliyyəti tərbiyəçinin 

üzərinə atırlar. Bu zaman onlar öz məsuliyyətlərindən özləri də dərk etmədən boyun 

qaçırmış olurlar. Bunu da vaxt məhdudiyyəti ilə izah edirlər. Həmin valideynlərin 

uşaqlarında çəkingənlik, fikrini aydın ifadə edə bilməmək, mövzu barədə təsəvvürlərin 

çox zəif olmasını müşahidə olunur. Valideyn məsuliyyətsizliyindən yaranan bu 

problem uşaqlarda bir növ mənəvi  şikəstliyin meydana gəlməsinə imkan verir. 

Nəticədə onlar cəmiyyət qarşısında məsuliyyətlərini də yerinə yetirməmiş olurlar. Bu 

kimi hallar gələcəkdə uşaqlarda yaranacaq bir çox problemlərin başlanğıc səbəbidir. 

Uşaqlarda yaranan bu mənəvi boşluğu sonradan doldurmaq qeyri mümkündür. Bu kimi 

halların yaranmaması üçün valideyn və tərbiyəçilər uşaqlara lazımı qayğı və diqqətin 

vaxtında ayrılması mütləqdir. 

Məktəbəqədər yaşlı uşaqlar da ailə ənənələrinə hörmət hissinin aşılanmasında 

məktəbəqədər müəssisələrin də böyük rolu vardır. Bu adətən məşğələdənkənar 

tədbirlər zamanı həyata keçir. Uşaqlarda ailə ənənələrinə hörmət hissinin inkişaf 

etdirilməsində öncədən seçilmiş əsərlərin onların mənəvi aləminə, əxlaqına nə 

dərəcədə təsir göstərəcəyi müəyyənləşdirilməlidir. Fəaliyyətin məqsəd və məzmunu 

aydın olmalı bədii əsərlər seçilməli, işin səmərəli metodlardan faydalanmaq lazımdır. 

Ümumiyyətlə, məktəbəqədər müəssisələrdə uşaqların ailə ənənələrinə hörmətli 

münasibətinin formalaşdırılması üçün geniş imkanlar vardır. Oyun, təlim prosesi. 

əmək prosesləri, gəzinti və ekskursiyalar, səhər və axsam fəaliyyətləri, asudə vaxt, 

kütləvi tədbirlər və s. uşaqlarda ailə ənənələrinə hörmətli münasibətinin inkişaf 

etdirilməsi üçün əlverişlidir. Bunlardan əlavə tərbiyəçilər bədii ədəbiyyat, əyani vəsait 

və texnika, müsahibə kimi vasitələrdən bəhrələnə bilmə imkanına malikdirlər. 

Məktəbəqədər yaşlı uşaqların ən əsas fəaliyyət növü oyun hesab edilir. Düzgün 

təşkil edilmiş oyun gələcək nəslin sağlam psixi-fiziki inkişafı ilə bərabər, həm də nəcib 

əxlaqi sima, yüksək mənəvi keyfiyyətlər formalaşdırır. Oyun uşaq üçün əmək, təlim 

deməkdir. Bu baxımdan oyunlar uşaq üçü daha böyük əhəmiyyət daşıyır. Oyunlar 

tərbiyəçilər tərəfindən düzgün dəyərləndirilməli və onlardan ailə ənənələrinə hörmətli 

münasibətin formalaşdırılmasında istifadə edilməlidir. Oyun prosesində uşaqlar ailə, 

ailə ənənələri və onlara hörmətli münasibət anlayışlarını daha aydın dərk edib, onları 

sevərək real həyatda da onlarla ülfət bağlamağa çalışacaqlar. Valideynlər və 

tərbiyəçilər hər hansi mövzuda hansı hissləri aşılayırlarsa, həmin hissələr o cür də 

uşaqlarda formalaşır və şüur altına düşür. Bu baxımdan oyunun uşaqları üzərindəki 

təsirini vaxtında bilmək və ondan düzgün bir şəkildə istifadə etmək lazımdır. 

Yuxarıda deyilənlərdən belə qənaətə gəlmək mümkündür ki, uşaqların 

təsəvvürlərini, biliyini artırmadan öncə valideyn və tərbiyəçilərin mövzuya olan 

münasibətini öyrənmək, onlarla mütəmadi şəkildə görüşlər, müzakirələr keçirmək, 

anket sorğusunun nəticələrinin bir-bir müzakirə etmək lazım gəlir. Uşaqlar da ailə 

ənənələrinə hörmət hissinin aşılanmasında valideyn və tərbiyəçilərin əlbir işləri 

həlledici rol oynayır. İşin sonunda valideynlər ailə daxilində uşaqların öz mövqelərini 

tapmağa, sərbəst şəkildə fikirlərini söyləməyə qabil olduqlarını, hətta ailədaxili 

ünsiyyətin gözlə görülür şəkildə tənzimləndiyini etiraf etdilər.  

Tədqiqat göstərdi ki, valideynlər və tərbiyəçilərlə aparılmış məqsədyönlü və 

sistemli iş nəticəsində uşaqların ailədaxili fəaliyyətlərdəki rolu xeyli artmışdır. 

Uşaqlarda müşahidə olunan bu müsbət irəliləyiş elə valideynlərin də ailə ənənələrinə 

qarşı olan baxışını yenidən formalaşdırır və onlarda da ailə ənənələrinə hörmət hissini 

gücləndirir. Beləliklə ailə ənənələri ailənin vazkeçilməz fəaliyyətinə çevrilir. Yəni bu 

tədqiqatın sonunda hər üç tərəf valideyn, uşaq və tərbiyəçi ailə ənənələrinin davam 

etdirimləsində maraqlı tərəfə çevrilirlər.  

 Bu gün istər ölkəmizdə, istərsə də dünyada qurulan ailələrin haradasa yarısının 

boşanma ilə nəticələnməsi bu mövzuya olan diqqəti artırır. Tədqiqat işinin əvvəlində 

də qeyd etdiyimiz kimi, ailə ənənələri ailədaxili münasibətləri tənzimləyir və daim 

sabitliyi qoruyur. Uşaqlardan öncə ailə ənənələrinə valideynlər hörmətlə 

yanaşmalıdırlar ki, övladlarına həmin ənənələrinə hörmətli münasibət aşılaya bilsinlər. 

 

 

2.3. Məktəbəqədər yaşlı uşaqlarda ailə ənənələrinə hörmət hissinin     

aşılanması imkanları 

  

İstər ailədə, istərsə də məktəbəqədər müəssisələrdə uşaqların ailə ənənələri ilə 

tanış edilməsi, onlara hörmət hissinin aşılanması uşağın tərbiyə olunmasında mühüm 

əhəmiyyət daşıyır. Təbii ki, bu ənənələrin hamısını bu yaşda olan uşaqlara aşılamaq 

mümkün deyildir, çünki bu onların var olan imkanları xaricindədir. Vacib olan 

ənənələr barədə isə, təlim–tərbiyə yolu ilə uşaqlara aydın təsəvvür yaradılır. Ailə 

mədəniyyətinə uyğun olan mütərəqqi ideyalar cəmləşməli, ailə ənənələrinin uşaqlara 

aşılanma sistemi yaradılmalı səmərəli yollarla həyata keçirilməlidir. 

Müşahidələrimizdən görünür ki, bəzi valideyn və tərbiyəçilər bu məsələyə yetərincə 

fikir vermir, diqqət yetirmir, ailə ənənələrinin tərbiyəedici imkanlarını görmürlər. 

Halbuki ailə ənənələrinə hörmət hissinin aşılanması prosesi hər zaman, xüsusilə də bu 

gün ailələrin qarşılaşdığı bir çox çətinliklərin artdığı bir dövrdə tərbiyəçilərin diqqət 

mərkəzində dayanmalıdır. Uşaqların diqqətini elə kiçik yaşlarında ailə ənənələrinə 

yönəltmək lazımdır. 

İnsanın həyatının digərləri tərəfindən daha asan istiqamətləndirildiyi, 

formalaşdırıldığı  və təqlid etdiyi yaş dövrü məktəbəqədər yaş dövrüdür. Bu imkanları 

vaxtında düzgün bir şəkildə istifadə edən bilən valideyn və tərbiyəçilər uşaq həyatında 

həlledici rol oynayır. Uşaqların tam, sərbəst bir şəkildə düşüncəsinin formalaşmadığı, 

çevrəsinin nəzarətsiz genişlənmədiyi başqa bir yaş dövrü yoxdur. Uşaqlar üzərində 

sahib olduqları bu imkanları vaxtında görə bilən valideyn və tərbiyəçilər uşaqların 

qarşılaşacağı bütün çətinliklərə qarşı onu daha yaxşı hazırlaya bilərlər. Bu işdə ailənin 

üzərinə düşən işi tərbiyəçi, tərbiyəçinin üzərinə düşən işi isə valideyn görə bilməz. Hər 

iki tərəf başda ailə ənənələrinin aşılanması olmaqla bütün məsuliyyəti özü öz üzərinə 

götürməlidirlər.  

Ailə ənənələrinə hörmət hissinin aşılanması üzrə iş həm mürəkkəb, həm də maraqlı 

olduğundan bunu yalnız ailənin onlarla apardığı söhbət və ya fəaliyyətə cəlb etmək 

eyni zamanda məktəbəqədər müəssisələrdə keçirilən məşğələlərlə məhdudlaşdırmaq 

olmaz.  

Uşaqlara ailə ənənələrinə hörmət hissinin aşılamaq üçün məktəbəqədər təhsil 

müəssisələri aşağıda tələbləri yerinə yetirməlidirlər: 

1. Məşğələdənkənar keçirilən tədbirin məzmunu böyük qrup uşaqların bütün 

imkanlarına uyğunlaşdırmaq. 

2. Tədbirlərdə uşaqların fəallığı üçün lazımi şərait yaradılmalıdır. 

3. Fəaliyyət zamanı əyani vəsaitlərdən istifadə olunmalıdır. 

4. Qrup tərbiyəçisi rollu – sujetli oyunlardan faydalanmalı, onlara yaradıcı 

yanaşaraq istiqamət verməlidirlər. Bu oyunlar zamanı ailə ənənələrinə hörmətli 

münasibət ön plana çəkilməlidir. 

5. Tədbirlərdə uşaqların maraq və meylləri nəzərə alınmalıdır. 

6. Valideynlərlə, pedaqoq və psixoloqlarla görüşlər təşkil olunmalıdır. 

7. Məşğələdənkənar tədbirlərdə böyük qrup uşaqlarında ailəyə, ailə ənənələrinə, 

ailənin tarixinə, qohumlara və yaxınlara hörmət və məhəbbət hissi aşılanmalıdır.  

Bu yaş dövründə uşaqların ailə daxilində göstərdikləri müstəqillik meylləri bizə 

imkan verir ki, onlarla ailə ənənələri ilə bağlı söhbətlər keçirək. Ailədə onlara aşılanan 

ailə ənənələrini onlar tərəfindən necə qəbul olunduğunu və ya nəyə görə qəbul 

etmədiklərini öyrənə bilərik. Bəzən uşaqlarla aparılan söhbətlərdə valideynlərin ailə 

ənənələrini aşılanmasında göstərdikləri təkidlərin uşaqları istədiyimiz məqsəddən daha 

da uzaqlaşdırdığını görürük. Onların ailənin digər fərdlərinə qarşı münasibətini 

öyrənərək uşaq üzərində kimin az və ya kimin çox təsir gücünün olduğunu müəyyən 

edə bilərik.  

 İstər hüquqi, istərsə də cəmiyyətin qəbul etdiyi normalar baxımından ailə uşaq 

həyatını təşkil  edən, ona əvvəlki nəslin yaxşı əmək və həyat təcrübəsini aşılayan ocaq 

kimi dəyərləndirilir. Bu ocağın ətrafında dayan hər bir şəxsin yaşından və cinsindən 

asılı olmayaraq onu qorumaq, gələcək nəsillərə çatdırmaq kimi ülvi bir missiyası 

vardır. Bu missiyanın həyata keçirilməsi də ailə ənənələrini davam etdirmək, ona hər 

zaman ehtiram və hörmət hissi bəsləməkdən başlayır. 

 Bildiyiniz kimi, hər bir yaş dövrü özünün var olan həyat şəraiti, imkanları, daxili 

və xarici ziddiyyətləri, tələbatı və fəaliyyəti və s. ilə fərqlənir. Hər bir yaş dövrü 

özündən öncəki dövr tərəfindən hazırlanır. Bir növ özündən sonrakı dövrün meydana 

gəlməsinə xidmət göstərir. Psixoloq V.A. Krutetskinin qeyd etdiyi kimi, “uşağın təlim 

və tərbiyə formasının dəyişməsi onun fəaliyyətinin yeni formaları, nəhayət, orqanizmin 

yetişkənliyinin bəzi xüsusiyyətlərini müəyyən edir. Bu baxımdan yaş bioloji olmaqdan 

çox, sosial kateqoriyadır” [42, s. 175].  

         Valideyn və tərbiyəçilər uşağın yaş dövrlərinin pedaqoji və psixoloji 

xüsusiyyətlərinə bələd olaraq onları gələcək həyata hazırlamalıdırlar. Onların ailə 

ənənələrinin aşılanmasına düzgün və elmi baxışları formalaşdırılmalıdır. İnsan 

həyatında sosial kateqoriyaların zaman keçdikcə bioloji kateqoriyaları üstələdiyini 

bilirik. Uşaqların daxil olduğu hər yeni mühit onlara nə isə yeni bir şey qatır, onları 

dəyişdirir. Xüsusən də uşaqların həyata olan baxışının formalaşması zamanı müəyyən 

boşluqlar buraxılıb və laqeydlik göstərilibsə bu keçid daha sürətli baş verir. Bunun 

yaradacağı fəsadları öncədən görə bilən valideyn və tərbiyəçilər uşaq tərbiyəsində 

nəyinki öz təcrübələrinə hətta bir öncəki nəsillərin təcrübələrinə istinad edirlər. Bu 

təcrübələri özündə birləşdirən ən mühüm şey də məhz ailə ənənələridir. 

 Buna bənzər baxış L.S. Vıqotskidə də vardır. O, qeyd edirdi ki, “uşağın 

gerçəkliyə münasibəti lap öncədən sosial münasibət xarakteri daşıyır. Uşaq kiçik 

yaşlarından ətraf aləmlə əlaqəsi üçün ailədən vasitəçi kimi istifadə edir. Valideynlər 

uşaqlara əşyaların simvolik işarələri barədə ona biliklər verməklə, hadisə və əşyalarla 

bağlı öz münasibətlərini çatdırırlar. Həmin hal tədricən uşaqlarda bilik, münasibət və 

təsirat sistemi yaradır. Bu zəmin uşaqların şəxsiyyətinin formalaşması üçün mütləqdir. 

Buna görə də əvvəldə, qeyd etdiyimiz kimi, elə bu yaş dövründən başlayaraq ciddi təlim 

– tərbiyə işi aparmaq lazımdır” [78, s.125 ] 

 Yuxarıda qeyd olunduğu kimi, məktəbəqədər müəssisələrdə uşaqlarla iş 

aparmaq imkanları son dərəcə genişdir.  

 Ekskursiya uşaq bağçasında məşğələlərin həm təşkili forması, həm də 

metodudur. Ekskursiya zamanı uşaqlar ailə ənənələrinin təşkili, onlara qayğı ilə 

yanaşmağın zəruriliyi və hörmət etmək kimi müsbət əxlaqi hisslərin formalaşmasına 

gətirib çıxarır. Ekskursiyalar gəzinti xarakterli məşğələlərdən daha çox planlı, 

mütəşəkkil, mürəkkəbliyi və qarşıya qoyulmuş məqsədin dərinliyinə çatmaq üçün daha 

əlverişlidir. Ekskursiyaların təşkili uşaqlarda öyrənmə istəyini daha da artırır. Onların 

gördükləri, toxunduqları və hiss etdikləri şeyləri daha yaxşı mənimsədiyini bilirik. 

Təlim prosesində də əyanilik prinsipi kimi istifadə olunan bu öyrətmə forması uşaqlar 

üzərində daha təsirli olduğunu görürük. Bu baxımdan uşaqlara sadəcə ailə ənənələri 

barədə bəhs etmək yox onlara işin mahiyyətini hiss etdirmək lazımdır. 

 Nəsillərdən qalmış dəyərlərin uşaqlara çatdırılması üçün yerli bədii filmlər, 

tarixi abidələr, əsərlər zəngin xəzinələrdir. Hər bir mədəniyyət, incəsənət nümunəsi öz 

dövrünün düşüncə tərzini, dünyagörüşünü özündə əks etdirir. Uşaqların bu əsərlərlə, 

tariximizlə, abidələrimizlə vaxtında tanış edilməsi onlara hörmət hissinin yaranmasına 

imkan verir. Məktəbəqədər yaşlı uşaqları onlarla tanış edilməsində ekskursiyanın 

keçirilməsi daha məhsul mərhələdir. Hər nə qədərə uşaqlarla tarixi hadisələr, yerlər 

haqqında söhbət aparılsa da onlarda yaranan təsəvvürlər reallıqdan uzaq olur. Həm 

onların həyati təcrübəsinin olmaması həm də bu mövzularda biliyin az olması istənilən 

nəticənin alınmasında yetərli rol oynamır. Eyni şəkildə ailə ənənələrindən sözdə bəhs 

olunması uşaqlarda onlara qarşı hörmət hissini aşılamır.  

 Novruz bayramı türk xalqların əsrlər boyu qoruyub saxladığı, zəngin ənənələrə 

malik bayramlarından biridir. Bu bayramlar ailədə olmaqla yanaşı məktəbəqədər 

müəssisələrdə də böyük sevinc və təntənə ilə qeyd olunur. Bildiyiniz kimi, Novruz 

bayramına hazırlıq həftələr öncəsində başlanılır, hər həftənin çərşənbə axşamı tonqalın 

yandırılması və hər kəsin onun ətrafına toplaşaraq “ağırlığım uğurluğum bu odda 

yansın” deməsi ilə onun üzərindən hoppanılması uşaqlar tərəfindən maraqla müşahidə 

edilir. Mərhələ-mərhələ görülən bu hazırlıqlarda uşaqlar da fəal iştirak edir və onun 

əsas mahiyyətini dərk edir. Bayrama hazırlıq əsasən səmənin cücərdilməsi ilə 

başlanılır. Novruz bayramının özünəməxsus simvolları olan Kosa, Keçəl və Bahar 

qızının gəlişi uşaqlarda böyük sevinc və həyəcan yaradır. Bunlarla yanaşı, bayramın 

xüsusi təamları olan şəkərbura, paxlava və şor qoğalının evdə hazırlanması, ailənin 

bayrama birlikdə əmək sərf edərək hazırlaşması-uşaqların bu bayrama ənənələrinə 

hörmət hissinin aşılanmasına və formalaşmasına yaxında kömək göstərir.  

 Bakının eksperimentə cəlb edilmiş uşaq bağçaların birində keçirilmiş, Novruz 

bayramı böyük qrup uşaqlarında maraq doğurmuşdur. Bayram musiqi ilə müşayiət 

olunması tədbirin təsir gücünü artırmışdır. Bu məşğələlərdə uşaqlar ailə, ailə böyükləri, 

onların birlikdə qeyd etdikləri bayramların mahiyyəti və məzunu haqqında təsəvvürlərə 

yiyələnirlər. Eyni zamanda bu məşğələlər uşaqlarda yüksək emosionallıq və estetik 

zövq tərbiyə edir.  

       Məşğələ üçün seçilmiş mahnılar uşaqlar tərəfindən asanlıqla qavranılır və 

dinlənilir. Uşaq bağçasının tərbiyəçisi S. Alıyeva məşğələ üçün uşaqlara xüsusi olaraq 

müxtəlif milli paltarlar geyindirmişdi. Məşğələnin başlaması ilə uşaqlar əllərində 

səməni musiqi zalına daxil olurlar. Hər biri bahar qızı kimi görünən uşaqlar rəqs 

etdikdən sonra simvolik olaraq musiqi zalının ortasında qurulan tonqalın üzərindən 

hoppandılar. Bahar bayramına aid şeirlər səsləndirdi və sonda xonçadakı şirniyyatdan 

daddılar. Uşaqların sevinci qədərsiz idi. Müşahidə və sorğulardan görünür ki, uşaqlarda 

ailə ənənələrinə hörmət hissinin aşılanmasında musiqi məşğələlərinin rolu böyükdür. 

Uşaqlar musiqi məşğələlərinə həvəslə gəlirlər. Milli və dövlət bayramları üçün seçilmiş 

mahnıların əhəmiyyəti son dərəcə böyükdür.  

Musiqi qüvvətli fikir mənbəyidir. “Musiqi-təxəyyül-fantaziya-nağıl yaradıcılıq-

bu elə cığırdır ki, həmin cığırla gedən uşaq öz mənəvi qüvvələrini inkişaf etdirir” [55, 

s. 72]. 

Uşaqlarda ailə ənənələri haqqında ilkin təsəvvür və anlayışlarının təşəkkülündə 

musiqi məşğələləri mühüm rola malikdir, uşaqları ailə ənənələrinə bağlılığa yönəldir. 

Uşaqlar musiqini duyduqları anda ona  reaksiya verə bilirlər. Uşaqlarla aparılan işlərin 

musiqi ilə dəstəklənməsi onların maraq və həvəsi daha da artıra bilir. Bu baxımdan 

uşaq musiqilərin yazılmasında və ya istifadə olunacaq musiqinin seçilməsində 

musiqinin məzmunu düzgün seçilməli və hazırlanmalıdır. Bu yaşda olan uşaqların 

dinlədikləri musiqilər öyrədici və tərbiyələndirici ruhda olmalıdır. Bəzən valideyn və 

tərbiyəçilər uşaqlarla aparacaqları iş zamanı istifadə edəcək musiqilərin sözlərini 

dəyişib, uşaqda formalaşdırmağa çalışılan tərbiyəvi xüsusiyyətlərə dair cümlə və söz 

birləşmələrin musiqinin içinə yerləşdirə bilərlər. Bu halda uşaq onlarla aparılan işlər 

zamanı həm əylənmiş həm də öyrənmiş olacaqlar. 

Məşğələnin sonunda bayram ənənələrinin hər biri uşaqlar tərəfindən böyük 

həvəslə təkrar olunmağa başlayır və onlara hörmətli münasibət formalaşır. Məşğələ 

zamanı oxunan mahnılar, şeirlər, çəkilən rəsmlər bayrama dair ənənələrin nə qədər 

lazımlı və mənalı olduğunu bir daha sübut edir.  

Məşğələ müddətində uşaqlar baharın gəlişi, təbiətin oyanışı, səmənin 

hazırlanması, çərşənbələrin mahiyyəti, xonçanın hazırlanması, rəngli yumurtalar,  

keçəl və kosanın gülməli zarafatları və s. haqqında ətraflı məlumat əldə etdilər. 

Məşğələ zamanı eyni bir məqsədə çatmaq üçün müxtəlif mövzulardan, əlverişli 

və maraqlı iş üsullarından istifadə edilirdi. Məşğələnin keçirilməsi üçün lazımi şərait 

də mühüm rol oynayır. Şərait mövzunun uşaqların yaddaşında daha dərin iz 

buraxmasına və tərbiyəsinə müsbət təsir göstərməsinə imkan yaradır. Bir daha şahid 

oluruq ki, uşaqların öyrənmə mühiti gərgin və stressli bir yer olmamalıdır. Onların şən, 

əyləncəli və pozitiv mühitlə çevrilmiş olması görülən işin səmərəsini iki-üç qat artırır. 

Təbii ki, ailə ənənələri sadəcə bayram və əyləncəli günlərdən ibarət deyildir.  

Ölkəmiz və millətimiz üçün unudulmayan, yaddaşımız həkk olan yas və matəm 

günlərini də uşaqlara aşılamaq lazımdır. O günlərin qeyd olunmasında da eyni şəkildə 

mövzuya dair yazılan musiqi, şeir, rəsm əsərləri istifadə olunmalı, işin məzmunu onlara 

çatdırılmalıdır. Bunlar əsasında qurulan işlər uşaqların ailə ənənələrinə qarşı olan 

hörmət hissini daha da artıracaq və yaddaşlarında uzun illər qalmasına səbəb olacaqdır. 

Uşaqları istər ailədə, istərsə də məktəbəqədər müəssisələrdə tərbiyə işlərini elə 

aparılmaq lazımdır ki, onlar gələcəkdə ailəsinin ona aşıladığı ənənələrlə fəxr etsin, 

onları yaşatmaq və davam etdirməkdən qürur duysunlar. 

2.4. Məktəbəqədər yaşlı uşaqlarda ailə ənənələrinə hörmətli hissinin 

aşılanmasında ailə və məktəbəqədər tərbiyə müəssisələrinin birgə işi 

 

Böyük qruplardan olan uşaqların artıq ailə qurumunun mahiyyətini düzgün 

anlamasını nəzərə alaraq, məktəbəqədər müəssisələrdə aparılan işlər ailədə də davam 

etdirilməlidir. Bununla da uşaqlarda yüksək əxlaqi keyfiyyətlər, o cümlədən ailə 

ənənələrinə hörmətli münasibət inkişaf edir. 

Qabaqcıl ölkələrdə olduğu kimi, respublikamızda da xüsusən son illərdə 

məktəbəqədər müəssisələrə olan münasibət müsbət yöndə dəyişməkdədir. Bu sahə üzrə 

təhsilin keyfiyyətinin artırılması, infrastrukturun yenilənməsi, maddi-texniki bazanın 

gücləndirilməsi, yerli və xarici mütəxəssislərin işə cəlb olunması və s. məktəbəqədər 

müəssisələrə olan baxışı dəyişdirir. Pedaqoji funksiyanın uğurlu şəkildə aparılması 

üçün bu yaşda olan uşaqlarla aparılan işin məzmununa və keyfiyyətinə yenidən 

baxılmalı, onlara təsir göstərə bilinməsi üçün fərdi yanaşılmanın yeni yolları 

axtarılmalıdır. Bu işdə ən uğurlu tərəfdaş da məhz ailədir.  

A.S. Makarenko uşaqların tərbiyəsində ailənin rolunun mühüm olduğunu 

vurğulayaraq yazırdı: “Bizim uşaqlarımız bizim qocalığımızdır. Düzgün tərbiyə bizim 

xoşbəxt qocalığımızdır, pis tərbiyə bizim gələcək göz yaşlarımızdır, bizim adamlar 

qarşısında, bütün ölkə qarşısında təqsirimizdir” [78, s. 285]. 

Biz bu yaş dövrünün görəcəyimiz işlə bağlı nə qədər mühüm bir yaş dövrü 

olduğunu bilirik. Valideyn və tərbiyəçilərin bu kimi əsaslandırmaları uşaqlara ailə 

ənənələrinin aşılanması məsələsini gecikdirir və uşaqlarda ailə ənənələrinə qarşı 

hörmət hissinin yaranmasının qarşısını alır. 

Hər iki tərəfin fikirləri fərqli olsa da, onların yekdil olduqları məsələ uşaqların 

tərbiyə etməyə cəhd etmələridir. Odur ki, onların məramı uşaqların düzgün tərbiyə 

edilməsidir. Haqqında danışılan  problemin həlli zamanı hansı tərəfin uşaqların 

tərbiyəsində dominant rol oynamasını düzgün müəyyənləşdirmək lazımdır. Bəzən elə 

olur ki, ailənin rolu bağçanın rolundan qat-qat üstün ola bilir və yaxud əksinə. Tədqiqat 

və müşahidələrdən görünür ki, tərəflərin qarşılıqlı tərəfdaşlığı daha məqsədəuyğundur. 

Uşaqlara göstərilən tərbiyəvi təsirlər onların həyatı asanlıqla dərk etmələrinə kömək 

edir.  

Əməkdaşlığın düzgün təşkili uşaqlarda ailə ənənələrinə hörmətli münasibətin 

formalaşmasında əsas amildir. Hər iki tərəfin bir-birinin işinə bələd olması, qarşılaşdığı 

problemləri birlikdə həll edə bilməsi son dərəcə vacibdir. Bu işi tək başına həll etməyə 

çalışmaq da səmərəsiz olacaqdır. Ona görə də uşaqlara ailə ənənələrini aşılayan zaman 

hər iki tərəfin bir-birinə çox ehtiyacı olacaqdır. 

Tədqiqatlardan görünür ki, hələ də bir çox valideynlər məktəbəqədər 

müəssisələrə tam etibar etmirlər. Bu tip valideynlər uşaq bağçalarına yalnız onlar işdə 

olarkən uşaqlara nəzarəti həyata keçirən bir yer kimi yanaşırlar. Başqa bir qrup 

valideynlər uşaqlarla necə bir iş aparılacağını bilmədikləri üçün bütün məsuliyyəti 

tərbiyəçinin üzərinə qoyurlar. Halbuki uşağın təşəkkülündə başlıca rolu ailə oynayır. 

Məktəbəqədər müəssisə və ailənin birgə işi hər zaman üçün problemli bir məsələ 

olaraq araşdırılmışdır. Bu problemə öz münasibətini bildirən bir çox pedaqoq və 

psixoloqlar da vardır ki, bunlara: R.İ. Jukovskaya, P.A. Markova, V.V. Suslova, X.X. 

Səlimxanova, A.M. Həsənov, A.N. Abbasov və b. misal göstərmək olar. 

Bu problem aradan qaldırmaq üçün ilk növbədə valideynlər pedaqoji 

maarifləndirməyə cəlb edilməlidir. Onlarla tez-tez görüşlər, yığıncaqlar keçirmək, 

valideynin uşaq bağçasının işlərdəki rolunu artırmaq lazımdır. Məsələn, bayramların 

təşkilinə, uşaq bağçasının işinə yaxından kömək valideynlər nümunə olaraq 

göstərilməlidir. Digər bir qrup valideynlərlə isə, fərdi söhbətlər aparılmalı, onların 

etibarını qazanmağın yolları araşdırılıb tapılmalıdır. Ailə və məktəbəqədər müəssisələr 

arasında bu kimi verimli görüşlərin keçirilməsi son dərəcə vacibdir. Onlar öz aralarında 

uşaqlara ailə ənənələrini aşılamaqla bağlı mütəmadi olaraq məlumat mübadiləsi 

apararlarsa uğursuz nəticə ilə bağlı heç bir qorxu yaşamayacaqlar. 

İşə başlamazdan öncə ailənin pedaqoji savadını düzgün müəyyənləşdirmək 

lazımdır. Fərdi söhbətimiz zamanı aşkara çıxardıq ki, valideynlər arasında bu səviyyə 

bərabər şəkildə deyildi. Valideynlərin ailə ənənələrinə münasibətini 

müəyyənləşdirmək üçün I fəsildə onlarla sorğu keçirərək nəticələri üç əsas səviyyə 

üzrə qeyd etdik: aşağı, orta və yüksək (bax cədvəl 2.2.1.). 

“Uşaq bağçası və ailə” sistemindəki uşağın mövqeyi onun daim  diqqət 

mərkəzində olmasını tələb edir. Onun ailə sevgisinə və tərbiyəçi diqqətinə ehtiyacı 

vardır. Uşaq bağçası və ailənin qarşılıqlı təsiri uşaqlarda ailə ənənələrinə hörmətli 

münasibətin formalaşdırılmasına şərait yaradır. Onlara həm evdə həm də 

məktəbəqədər müəssisələrdə aşılanmağa çalışıldığı ailə ənənələri uşaqlar tərəfindən 

qaçılmaz bir fəaliyyətə çevrilir. Hətta ailə ənənələrinin davam etdirmək istəyi uşaqların 

həyat amalına çevrilə bilər. 

Ailə ənənələrinin qorunub saxlanılmasında tərbiyəçilərin də rolu son dərəcə 

mühimdir. Uşaqlarda ailə ənənələrinə hörmətli münasibətin formalaşdırılması 

baxımından məktəbəqədər müəssisələr ailələrlə həm fərdi, həm də kollektiv şəkildə 

əlaqə saxlayırlar. Fərdi və kollektiv iş formaları eyni zamanda məktəbəqədər 

müəssisələrin işini asanlaşdırır, ailənin təcrübəsini bir-biriləri ilə paylaşmaq üçün şərait 

yaradır. Uşaqlarda ailə ənənələrin formalaşdırılmasında bu iki sosial institutun 

qarşılıqlı təsiri son dərəcə güclüdür. Əlaqələrin gücləndirilməsi hər iki tərəfin işini 

asanlaşdıracaqdır. Əlaqə formalarına nəzər salaq: 

Fərdi əlaqə formaları zamanı ailədə ən çox istifadə olunan ailə ənənələri 

müəyyənləşdirilir, uşaqların hansı ənənəni xoşladığı aşkara çıxır, ailə ənənəsinin 

uşaqda yaratdığı təəssürat məlum olur. Bu formanın müsbət cəhəti tərbiyəçilərin bir 

mütəxəssis kimi valideynlərə verdiyi faydalı məsləhətlər və məktəbəqədər 

müəssisələrə olan inamın artırılması ilə əməkdaşlığın daha da möhkəmləndirməkdir. 

Uşağın həm evdə həm də məktəbəqədər müəssisələrdə mütəmadi olaraq ailə 

ənənələrinə olan münasibətinin izlənməsi üçün bu forma son dərəcə müsbət səmərə 

verir. 

Ailə və uşaq bağçasının fərdi və kollektiv əlaqə formalarına həm də aiddir: 

1) tərbiyəçinin ailəyə getməsi; 



92 
 

2) valideynlərin bağçaya dəvət olunması; 

3) “Açıq qapı” günlərinin təşkil olunması; 

4) valideynlər üçün məsləhət saatının verilməsi; və s.  

Tərbiyəçinin ailəyə getməsi- tərbiyəçilərin ailələrlə yaxından tanış olmasına şərait 

yaradır. Bu zaman tərbiyəçi uşağı hərtərəfli tanımaq imkan əldə edir, ailənin 

ənənələrinə olan münasibətini öyrənir, valideynlərin pedaqoji səviyyəsini 

müəyyənləşdirir. Təbii ki, tərbiyəçi ailəyə getməzdən öncə ailə haqqında geniş 

məlumat əldə etməlidir. Uşaqdan öncə valideynlərin ailə ənənələrinin davam 

etdirilməsinə olan münasibətini müəyyənləşdirmək tərbiyəçilərin uşaqlarla 

aparacaqları işi xeyli asanlaşdıracaqdır. Tərbiyəçinin ailə ilə tanışlığı zamanı aşağıdakı 

məsələlər daha da aydınlaşır: 

1. ailə ənənələri ilə tanış olur; 

2. uşağın ailə ənənələrinə olan münasibətini müşahidə edir; 

3. valideynlərin ailə ənənələrinə münasibətinə bələd olur; 

4. Valideynin tərbiyəvi işdə yol verdiyi qüsurları aşkarlayır, onlara zəruri köməyi 

göstərir və s. 

Bu müşahidədən sonra tərbiyəçi qeydlər aparır və iş planı hazırlayır. Bu onlara 

görülmüş işləri təhlil etmək və nəticə çıxarmağa imkan verir. Görülən işin iki vəzifəsi 

vardır: 1) böyük məktəbəqədər yaşlı uşaqların ailə ənənələrinə hörmətli münasibətinə 

nail olmaq; 2) bu işdə ailə və uşaq bağçasının birgə fəaliyyətini təşkil etmək. 

Valideynləri bağçaya dəvət etmək. Valideynlər uşaq bağçasına gəlməklə 

uşaqlarını müşahidə edir, məşğələlər və oyun zamanı qarşıya çıxan neqativ halları 

aradan qaldırmaq üçün lazımi məsləhət alırlar. Onlar uşaq bağçasının iş rejimi ilə tanış 

olur, təşkil olunan təlimlər də qoşulurlar. Bununla yanaşı məktəbəqədər müəssisənin 

pedaqoji heyəti valideynlərlə faydalı söhbətlər aparırlar. Nümunəvi ailələrin 

valideynləri uşaq bağçasına dəvət olunur, onlar öz təcrübələrini digərləri ilə bölüşürlər. 

Valideynlər arasında aparılan fikir mübadiləsi, öz təcrübələrini digərləri ilə 

bölüşmələri ailə ənənələri aparılan işlərin səmərəsini artırır. Eyni yaş dövr uşaqlara 

sahib olan valideynlərin qarşılaşdığı çətinliklər bir-birinə çox bənzəyir. Onların 

arasındakı bu mübadilənin qurulmasında məktəbəqədər müəssisələrin rolu son dərəcə 

mühimdir. Uşaqlarda ailə ənənələrinə hörmət hissi aşılamaq istəyində olan hər 

valideynlər bu görüşlərdən xeyli fayda görə bilərlər. 

“Açıq qapı” günləri öncədən planlaşdırılır, uşaq bağçasının pedaqoji şurasında 

və valideyn komitəsində müzakirə və təsdiq olunur. Valideynlər uşaq bağçasının işi ilə 

yaxından tanış olur, uşaqların kollektiv daxilində özlərini necə apardığını müşahidə 

edirlər. “Açıq qapı” günlərində uşaq bağçasının kollektivi tam heyət ilə iş başında 

olmalıdır. Bu zaman onlar tərbiyəçilərlə yanaşı, müdir, metodist, tibb bacısı, musiqi 

rəhbəri, rəqs rəhbəri, mətbəx işçiləri və başqaları ilə söhbət etməyə, onları 

maraqlandıran suallara cavab almaq imkanı qazanırlar. Valideynlərin ailə ənənələrinin 

aşılanmasına dair qarşılaşdıqları çətinliklərlə bağlı bütün suallara bağçada çalışan 

müxtəlif sahələrdə peşəkar olan mütəxəssislərdən yarım ala bilərlər.  

Valideynlər üçün məsləhət saatları. Tədqiqat zamanı uşaq bağçalarında 

apardığımız müşahidələrdən gördük ki, bu forma daha çox qrup, yaxud fərdi halda 

aparılır. Eyni zamаnda səmərəli iş formаsı kimi özünü göstərir. Bu zaman daha çox 

uşağın tərbiyəsi zamanı yaranan çətinlikləri aradan qaldırmaq üçün müəyyən 

məlumаtlar toplanır. Tərbiyəçilər məsləhət verməzdən əvvəl ailə də həyata keçirilən 

ənənələrilə tanış olmalı, bu ənənələrə uşaqların münasibətini aydınlaşdırmalı, daha 

sonra bu haqda fikir mübadiləsi aparmalıdır. Bu tip görüşlər daha çox ya səhərlər uşaq 

bağçaya gələrkən, yaxud da axaşamüstülər uşaq evə gedən zaman baş verir. 

Valideynlər uşaqların gün ərzindəki fəaliyyəti ilə bağlı qısa məlumat alırdılar.  

Kollektiv əlaqə forması. Tərbiyəçinin valideyn kollektivi ilə mütəmadi 

görüşməsi, məktəbəqədər müəssisələrdə aparılan işlər barədə müntəzəm məlumat 

alması, yaranan çətinlikləri birlikdə aradan qaldırılması onlara kollektiv əlaqə forması 

şəraitində mümkün olurdu. Kollektiv əlaqə formasına valideyn yığıncaqları, iclaslar, 

valideyn konfransları, uşaqların tərbiyəsi ilə bağlı valideynlərin ictimai tapşırıqların 

icrasına cəlb edilməsi, pedaqoji səpgili filmlərin nümayiş etdirilməsi, pedaqoji 

praktikumlar və s. aiddir. Bu əlaqə formasında iştirak edən valideynlər uşaqlara ailə 

ənənələrinin aşılamaqla bağlı qarşılaşdıqları və ya qarşılaşa biləcəkləri problemlə bağlı 

çıxış yollarını öyrənməyə şərait yaradacaqdır. 

Qrup iclası. Adətən hər rübdə bir dəfə keçirilir. İclaslara öncədən hazırlaşılır, 

illik plan əsasında və günün tələbinə uyğun olaraq aktual mövzular seçilir. Qrup 

iclaslarında hər uşaqla bağlı məlumat hazırlanır və valideynlərə çatdırılır. İclaslarda 

tərbiyəçilərlə yanaşı məktəbəqədər müəssisənin pedaqoji heyətinin iştirakı da lazım 

bilinir. Məktəbəhazırlıq qruplarında keçirilən iclaslara məktəb müəllimləri də dəvət 

oluna bilər. Qrup iclasları uşaq tərbiyəsində birbaş iştirak edən şəxslərin bir birini daha 

yaxşı tanıması və onlara bələd olması üçün son dərəcə vacibdir.  

Eksperimentə cəlb edilmiş uşaq bağçalarında qrup iclasları zamanı aşağıdakı 

mövzularda söhbətlər keçirilirdi: “ailə ənənələrinin aşılanmasında uşaq və ailə 

münasibəti”, “Uşaqların ailə ənənələrinə qarşı maraq və meylləri”, “Gənc ailələrdə ailə 

ənənələrini davam etdirməyin imkan və yolları ”, “Ailə ənənələrinin formalaşdırılması 

yolları” və s.  

Valideyn yığıncaqları. Bu formada ailə və uşaq bağçasının birgə fəaliyyətində 

mühüm yer tutur. Rübdə bir dəfə keçirilən yığıncaq valideynləri maraqlandıran 

məsələlərin həllində mühüm rol oynayır. Yığıncaqlara müdir, metodist, tibb bacısı və 

pedaqoji kollektivin digər üzvləri dəvət olunur. İclası müdir aparır. Birinci rübdə 

keçirilən iclаsda valideyn komitəsi seçilir. Keçirilən ilk iclasda müəssisənin rəhbəri, 

illik plan barədə ətraflı məlumat verir. İlin sonunda isə, həm uşaq bağçası müdirin, həm 

də valideyn komitəsi sədrinin hesabatı dinlənilir. İl ərzində görülən işlərin uşaqlarda 

ailə ənənələrinə qarşı olan münasibətin müsbət və ya mənfi yöndə formalaşması 

müzakirə olunur. Uşaqlarda ailə ənənələrinə qarşı müsbət inkişafın davam etdirilməsi, 

əksinə olduqda isə mənfi nəticələrin aradan qaldırılması yönündə müzakirələr aparılır. 

Valideynlərə uşaqların tərbiyə məsələləri ilə bağlı faydalı məsləhətlər verilir və 

onların maariflənmələrinə qayğı göstərilir. Valideynlərin ailə ənənələrini davam 

etdirmək istəkləri yönündə bir çox suallara cavab tapa bilirlər. 

Eksperimentə cəlb edilmiş uşaq bağçalarının valideyn yığıncaqları zamanı 

aşağıda göstərilən mövzularda müzakirələr diqqət mərkəzində dayanırdı: “Uşaqların 

hərtərəfli işində ailə bağçanın birgə işi”, “Uşaqlara ailə ənənələrinə hörmətli 

münasibətin aşılanmasında ailə ilə bağçanın əməkdaşlığı”, “Ailə ənənələrinin uşaqların 

marağının artırılması” və s.  

Valideyn konfransları - ailə ilə uşaq bağçasının əlaqə formaları arasında 

özünəməxsus rola malikdir. Eksperimentdə iştirak edən uşaq bağçalarında bu tip 

konfranslar ildə bir-iki dəfə keçirirdi. Konfransın gündəliyinə az məsələlər daxil 

edilmişdi. Seçilmiş mövzular  aktual olur, uşaqlara ailə ənənələrinə hörmətli 

münasibətin aşılanması diqqət mərkəzində dayanırdı. Bu konfranslarda iştirak edən 

valideynlər ailə ənənələrinin mahiyyətini ətraflı şəkildə dərk edir və uşaqlarda onlara 

qarşı hörmət hissinin aşılanmasının imkan və yollarını axtarırdılar.  

Bakı şəhəri Xətai rayonu 288 nömrəli körpələr evi-uşaq bağçasında təşkil 

etdiyimiz “Ailə ənənələrinin əhəmiyyəti” mövzusundakı konfrans son dərəcə faydalı 

olmuşdur. Konfransda böyük məktəbəqədər yaşlı uşaqlara ailə ənənələrinə hörmətli 

münasibətin aşılanması sahəsində görüləcək birgə tədbirlərə aydınlıq gətirildi. 

Valideynlərə ailə ənənələrinin qorunub saxlanılması, onların qeyd olunmasının 

zəruriliyi, onların həyata keçirilməsinə uşaqların yaxından iştirakının vacibliyi xüsusi 

vurğulanırdı. Konfransın təşkili zamanı bir qisim valideyn mövzu ilə bağlı bir çox 

suallar verir, ailə ənənələrini davam etdirmək istəyini bildirirdi. 

Filmlərin nümayiş etdirilməsi. Ailə ənənələrinin, sağlam ailə mühitini təbliğ 

edən, yüksək mənəvi dəyərləri özündə birləşdirən filmlərin nümayiş etdirilməsi 

valideynlərlə işdə səmərəli təsir göstərirdi. Bu gün demək olar bütün evlərdə televizor 

vardır. Valideynlər sadəcə istirahət etmək məqsədi ilə deyil kiçik yaşlı uşaqlarla 

yaşadıqları bir çox problemin həllində televizorlardan istifadə edirlər. Məsələn: 

uşaqların istirahəti üçün, onların maraqlarını qarşılamaq üçün, yemək yedizdirmək 

üçün, onların evdə daha çox səs-küy etməmələri üçün və s. Uşaqlar da televizorda nə 

isə izləməyi çox sevirlər və saatlarla onun qarşısında tərpənmədən otura bilirlər. Bu 

baxımdan uşaqların böyük maraq göstərdiyi bu fəaliyyət peosesini daha əlverişli hala 

çevirmək lazımdır. Bunun fərqində olan mütəxəssislər sağlam, saf ailə ənənələrini 

təbliğ edən, saf ailə ənənələrini olan, yüksək əxlaqi dəyərləri təbliği edən film, 

cizgifilimlərin nümayişinə daha çox üstünlük verilməlidirlər.Bu işədə valideynlər də 

olduqca diqqətli olmalıdırlar. Çünkü efirlərdə hər mövzuya uyğun filmlər nümayiş 

olunmaqdadır. Uşaqların baxdıqları filmlərin onların yaş, anlaq səviyyəsinə 

uyğunluğuna nəzarət mütləqdir.  

Valideynlərlə aparılan birgə iş pedaqoji praktikumlardan da istifadə edilir. 

Pedaqoji praktikumlar valideynlərin öz təcrübələrini paylaşdığı, rəy mübadiləsi 

apardığı səmərəli əlaqə formasıdır. Pedaqoji praktikumlar zamanı valideynlər pedaqoji 

savadlarını artırır və uşaqlarda ailə ənənələrinin formalaşdırılmasına dair müvafiq 

tapşırıqlar alırlar.  

Pedaqoji kollektivlə valideynlər arasında əlaqənin güçləndirilməsi məqsədilə 

təşkil olunan valideyn komitəsi hər iki tərəfin istək və təkliflərinə cavab vermək üçün 

yaradılır. Bu komitənin üzvləri əsasən ziyalı, işgüzar, uşaq bağçasının işi üzrə nəzəri 

və praktik bacarıqlara malik valideynlərdən təşkil olunur. Valideyn komitəsinin sədri 

hər ilin əvvəlində səsvermə yolu ilə seçilir. Komitənin işinə istiqamət vermək uşaq 

bağçasının müdiri və metodistin üzərinə düşür. Valideyn komitəsini üzərinə bir sıra 

vəzifələr düşür. Onları diqqət mərkəzinə gətirək: 

1. İl boyu bağçada təşkil olunan tədbirlərdə, eyni zamanda ailə ilə bağlı tədbirlərdə 

bütün valideynlərin iştirakını təmin edilməsi; 

2. Ailə ilə uşaq bağçasının tələblərində vаhidlik prinsipinin gözlənilməsi; 

3. Uşaqlarda ailə ənənələrinə marağın artırılması üçün uşaq bağçası və ailənin birgə 

fəaliyyətinin səmərəliliyinə nail olmaq; 

 Eksperimentə cəlb edilmiş valideyn komitəsinin üzvləri və uşaq bağçasının 

işçiləri dəyirmi masalar, müzakirələr, şərəf guşələri, uşaq sərgiləri, müxtəlif milli və 

beynəlxalq bayramların keçirilməsi və s. keçirirdilər. Valideynlərini tez-tez uşaq  

bağçasında görən uşaqlarda bağçaya maraq və inam get-gedə artır.  

 Məktəbəqədər müəssisə və ailənin birgə işinin hansı formalarda təşkil 

edilməsindən asılı olmayaraq, bu proseslər uşaqlar üçün son dərəcə əhəmiyyətlidir. Bu 

tədbirlərin təşkil olunması valideyn və tərbiyəçilərin bir-birlərinin işlərindən mütəmadi 

olaraq xəbərdar olması və bir-birini dəstəkləməsinin  bariz nümunəsidir. Bu baxımdan 

bu tədbirlərin tez-tez keçirilməsində hər iki tərəf maraqlı olmalıdır. Yalnız bu zaman 

uşaqlarda ailə ənənələrinə hörmət hissini həm daha asan həm də peşəkarcasına aşılamış 

olarıq. 

 Apardığımız tədqiqatdan aydın görünür ki, hər iki tərəflə görülən birgə işlərin 

qarşısında əsasən iki vəzifə tutur: 

1) uşaqların ailə ənənələrinə bağlılığın artırılması; 

2) bağça uşaqlarının ailə ənənələrinə olan münasibətinin formаlaşdırılmasında 

valideynlərin səylərini yüksəltmək və bu istiqamətdə uşaq bağçasının imkаnlarını 

genişləndirmək.  

Ailələrin pedaqoji səviyyəsinin fərqli olması bu vəzifələrin heç də asan həyata 

keçməyəcəyini göstərdi. Elə bu səbəbdən müşahidə etdiyimiz nöqsanları aradan 

qaldırmaq üçün bir valideynlə  söhbətimizi qısa müddətdə tamamlayırdıqsa, digər 

valideynlə söhbətimiz nisbətən uzun çəkirdi. Onların verdikləri suallar müxtəlif olsa 

da istək və arzuları eyni idi. Onlar ailə ənənələrini davam etdirmək və uşaqlarda onlara 

qarşı hörmət hissini aşılamaq niyyətində idilər.  

Uşaqların tərbiyəsi ilə məşğul olmaq məsuliyyətli bir işdir. Onların tərbiyə 

işində yol verilən səhvlər onların həyatında mənfi izlər buraxır. 

Beləliklə, tərbiyəçilərin və valideynlərin uşaqlara ailə ənənələrinə hörmət 

hissinin aşılanması məqsədilə apardıqları işlərin aşağıdakı istiqamətlər üzrə 

reallaşması məqsədəuyğundur: 

- uşaq bağçasında tərbiyə alan uşaqlarla valideynlərin ailə ənənələri ilə bağlı 

apardıqları işlərlə tanış edilməsi;  

- uşaqlarda ailə ənənələrinə hörmətli münasibətin formalaşdırılması üçün aparılan 

işlərdə ailənin üzərinə düşən vəzifələri məsuliyyətlə yerinə yetirməsi; 

- tərbiyəçilərin ailələrə məsləhət xarakterli söhbətlərin təşkil olunması və onlara 

lazımi məsləhətləri vermələri; 

- ailə və uşaq bağçasının birgə işinin uğurlu yollarının axtarılıb tapılması və həyata 

keçirilməsi; 

- əlbir iş şəraitində uşaqlarda ailə ənənələrinə qarşı marağın və meyllərin artırılması; 

və s. 

Qeyd olunanlardan bu qənaətə gəlmək mümkündür ki, həm ailəni, həm də uşaq 

bağçalarını bir amal birləşdirir: hər bir uşaqda ailəyə sevgi, qayğı, özünüdərketmə 

nikbin meyllər üzrə aparılsın, onlarda ailə ənənələrinə hörmət hissi əxlaq tərbiyəsinin 

mənəvi özəyinə çevrilsin. Böyük məktəbəqədər yaşlı uşaqlara ailə ənənələrinə hörmət 

hissinin aşılanması işində ailədə qurulan səmərəli iş və onun uğurla davam etdirilməsi, 

ümumiyyətlə, valideynlərin pedaqoji bilik, pedaqoji mədəniyyətə sahib olmasından 

asılıdır. 

          2.5. Eksperimentin təşkili, aparılması və nəticələri 

 

 Bildiyimiz kimi, uşaq bağçalarında məşğələlər zamanı eksperimentin 

keçirilməsi uşaqların bu və ya digər məsələlərə aid məlumatlılıq və eyni zamanda 

tərbiyəlilik səviyyəsinin müəyyənləşdirilməsinə, onların həyata baxışının 

genişləndirilməsinə, nümunəvi davranışına nail olmağa xidmət göstərir. Odur ki, 

problemlə bağlı eksperiment aparmaq üçün öncə məktəbəqədər təhsil müəssisələrini 

müəyyənləşdik. Eksperimentin ilkin mərhələsi müəyyənləşdirici funksiyaya malik idi. 

Bu məqsədlə Bakı şəhəri, Nəsimi rayonu “Qərənfil” körpələr evi-uşaq bağçası, 22, 174, 

Xətai rayonu 288, Binəqədi rayonu 266 nömrəli uşaq bağçalarında müəssisə və 

tərbiyəçilərlə söhbətlər apardıq, onların fəaliyyəti müşahidə olundu.  

Eksperimentin  səmərəliliyinə nail olmaq üçün pedaqogika, metodika elmlərinin 

son nailiyyətləri, pedaqoqların uşaq bağçasında  tərbiyə və təlim prosesinin 

optimallaşdırılmasına dair fikirləri ilə tanış olduq. Bu məqsədlə professorlar Y.Ş. 

Kərimov, Ə.Ə. Əlizadə, Y.R. Talıbov,  Ə.Ə. Ağayev, A.N. Abbasov, S.M. Quliyev, 

Ş.Q. Əliyeva, R.İ. Əliyev, N. Çələbiyev dosent. L.K. Cəfərova və başqalarının əsərləri 

diqqət mərkəzimizdə dayandı. Nəzərdən keçirilən ədəbiyyatın nəticələri araşdırıldı. 

Eyni zamanda özümüzün müəyyənləşdirdiyimiz tədqiqat metodları əsasında anket, 

sorğu müşahidə, müsahibə və s. tədqiqat metodlarından, faydalandım. Bir sıra 

tədbirləri həyata keçirdim: 

1. Eksperimentə ilk hazırlıq işi: məktəbəqədər müəssisənin, qrupların, tərbiyəçilərin 

müəyyənləşdirilməsi, şifahi və yazılı sualların, anketlərin hazırlanması; 

2. Eksperimentin düzgünlüyünə nəzarətin təşkil olunması, tərbiyəçilərə zəruri 

göstəriş və məsləhətin verilməsi, iddiaçının eksperimentə şəxsən nəzarəti; 

3. Eksperimenti yekunlaşdırmaq, tərbiyəçilərə paylanmış və uşaqlardan soruşularaq 

doldurulan anket suallarının cavablarının toplanması; 

4. Eksperiment zamanı alınan cavabların toplanması və təhlili, nəticələrin 

ümumiləşdirilməsi və s. 

Eksperimental işin metodikasının hazırlanmasında məktəbəqədər yaşlı uşaqlarda 

ailə ənənələrinə hörmət hissinin aşılanmasının səmərəsini yüksəldəcək bir sıra pedaqoji 

şərtlərə əməl edilməsinin nəticələrini təhlil edib, ümumiləşdirmək dururdu. 

Məktəbəqədər yaşlı uşaqlar arasında ailə ənənələrinə hörmət hissinin aşılanması 

zamanı aşağıdakı pedaqoji şərtlər yerinə yetirildikdə daha təsirli olacaqdır: 

-Böyük qrup uşaqlarının ailəyə, ailə ənənələrinə qarşı hörmətli münasibəti və onları 

davam etdirmə istəyi formalaşar. 

-Ailənin dəyərini və mahiyyətini dərk edən bir şəxs kimi formalaşar. 

- məktəbəqədər yaşlı uşaqlar və onların valideynləri arasında ailə ənənələrinə 

münasibətlərin vaxtında müəyyən edilməsi 

-ailənin ənənələrinə hörmətli münasibət göstərmək üçün məktəbəqədər yaşlı 

uşaqlarla və onların valideynləri ilə müvafiq inkişaf və informasiya-maarifləndirmə 

işlərinin aparılması. 

Eksperiment üç mərhələdə həyata keçirildi: müəyyənedici, öyrədici və yoxlayıcı. 

Eksperiment zamanı aşağıdakı ardıcıllıq nəzərə alındı: a) eksperimentə qoyulacaq 

materialları seçilməsi; b) eksperimentdə iştirak edən qrupların və tərbiyəçiləri 

müəyyənləşdirilməsi; c) tərbiyə və təlim metodlarını seçilməsi və tətbiqi imkanları; ç) 

eksperimenti aparacaq böyük qrup tərbiyəçilərinə konkret köməyin, məsləhətlərin və 

tövsiyələrin verilməsi və s. 

Eksperiment zamanı qruplarda uşaqların ailə ənənələrinə dair təsəvvürləri, 

məlumatları, suallara verilən cavabları qrup tərbiyəçilər ilə birlikdə nəzərdən keçirildi, 

onların məlumatlılıq və problemə səviyyələri öyrənildi. Məşğələlər zamanı uşaqların 

ailə, ailə ənənələri, ailə ənənələrinə hörmətli münasibətlə bağlı hansı məlumat və 

təsəvvürlərə malik olmaları aşkara çıxarıldı. Tərbiyəçilərin hazırlıq səviyyələri 

öyrənildi: onların bələdlik səviyyələri necədir, ailə ənənələri ilə bağlı zəruri iş apara 

bilirlərmi? ailə ənənələrinə pedaqoji yeniliklərdən xəbərdardırmı?  

Məqsədimiz məşğələlərdə, tərbiyəçi və valideyn münasibətlərində yol verilən 

qüsurları aşkarlamaq, tərbiyəçilərin ailə ənənələri ilə tanışlıq səviyyəsini öyrənmək idi. 

Ailə ənənələri ilə əlaqədar uşaqların məlumatlılıq səviyyəsinin yüksəltmək üçün 

aşağıdakı cəhətlərə daha çox üstünlük verməyi qarşıya məqsəd qoymuşduq: 

1. Uşaqlar ailə ənənələrinə hansı dərəcədə maraq göstərir, onların lazımlılığı 

haqqında nə düşünür? 

2. Ailə ənənələrinin fəal iştirakçısıdırmı, bu ənənələrin davam etdirməyi 

düşünürmü? 

3. Uşaqların ailə ənənələrinə hörmətli münasibətlərini valideyn və tərbiyəçilər necə 

qiymətləndirirlər? 

Biz Bakı şəhərində yerləşən məktəbəqədər müəssisələrdəki vəziyyəti öyrənməyə 

başladıq. Pedaqoji eksperiment Bakı şəhəri Xətai rayonu 266 nömrəli (tərbiyəçi A. 

Kərimova), 288 nömrəli (tərbiyəçi T. Heydərova), Qərənfil uşaq bağçası (tərbiyəçi N. 

Aslanova), 174 nömrəli (tərbiyəçi B. Orucova), 22 nömrəli (F. Səfərova) körpələr-evi 

uşaq bağçasında aparıldı.  

 Eksperimental qruplarda tərbiyəçilər öz fəaliyyətlərin məktəbəqədər 

müəssisənin böyük qruplarında ailə ənənələrinin aşılanması işinin təşkili ilə bağlı 

hazırladığımız metodika və göstərişlərimiz əsasında qurdular. Kontrol qruplarda isə, 

tərbiyəçilər məşğələləri və məşğələdənkənar tədbirləri öz təşəbbüslərinə, öz 

metodikalarına əsasən həyata keçirirdilər. 

Yeri gəldikcə eksperimentə cəlb olunmuş qrupların məşğələlərində və 

tədbirlərində iştirak edirdik. Böyük qrup uşaqlarının ailə ənənələrinə qarşı marağı, 

diqqəti, onlara qarşı aşılanmağa başlayan hörmət hissinin zamanla daha da artığını 

müşahidə etdik. Bu zaman qeydlərimizi aparır, məşğələ və məşğələdənkənar tədbirdə 

tərbiyəçilərlə birlikdə nəticələri müzakirə edirdik. 

Tədqiqat zamanı eksperimental və kontrol qruplarda paralel sorğular keçirildi. 

Bəzən çarpazlaşan eksperimentdən də istifadə olunurdu. Eksperiment üçün suallar 

Azərbaycan Respublikasının Təhsil İnstitutunda Məktəbəqədər təhsil kurikulumu 

şöbəsi və Azərbaycan Dövlət Pedaqoji Universitetinin Məktəbəqədər təhsilin 

pedaqogikası kafedrasında müzakirə edildi.  

 Eksperimentin elmi nəticələrini öyrənmək üçün eksperimental və kontrol qruplar 

üçün suallar müəyyənləşdirildi. Məsələn:  

1. Nəzəri suallar verildi, şifahi sorğu keçirildi; 

2. Praktik suallar, oyun fəaliyyəti icra olundu. 

Sualların verilməsində başlıca məqsəd uşaqların ailəyə, ailə ənənələrinə 

münasibətini, ailə ənənəsinə hörmət hissini və ailə ənənələrinin qoruyub saxlanmasına 

davam etdirilməsinə münasibətini aşkarlamaq idi. 

Məktəbəqədər yaşlı uşaqların ailə ənənələrinə münasibətini öyrənmək öncədən 

üçün üç səviyyə müəyyənləşdirdik (aşağı, orta, yüksək). 

Eksperimental və kontrol qruplarda sorğu aparıldı. Məqsəd uşaqların ailə 

ənənələrinə dair təsəvvürlərinə aydınlıq gətirmək, məlumatlılıq səviyyəsini bilmək idi. 

1. Düzgün və tam cavablar. Ailə ənənələrinin yaşadılması tərəfdarıdır. Ailə 

ənənələrindən xəbərdardır. Onların adlarını bir-bir çəkir, faydasından danışır. 

2.Əsasən məlumatlıdır, lakin bəzi cavablarında tərəddüdlüdür. 

3. Cavablar verməkdə çətinlik çəkir. 

Cavablar mövcud pedaqoji ədəbiyyata əsasən, aşağıdakı formullar üzrə hesablandı: 

M=∑x •100; ∑x – düzgün cavablar, N isə uşaqların sayıdır. 

      N1 

2) Uet = P(+1) – P(-1)•100  

T 

Burada Uet – effektivlik göstəricisi, T – uşaqların sayıdır. 

Yekun eksperiment vermiş formullar əsasında hesablanmış və təsdiqlənmişdir. 

Pedaqoji eksperimentin mərhələləri ayrı-ayrılıqda və alınan nəticələrlə birlikdə 

ümumiləşdirildi və təhlili aparıldı. Təhlil, tərkib, təsnifləşdirmə, qruplaşdırma, 

müqayisə və ümumiləşdirmədən istifadə etdik. Eksperiment zamanı aşağıdakı 

problemlərin həlli nəzərdə tutulurdu: 

1. Məktəbəqədər yaşlı uşaqlara ailə ənənələrinə hörmət hissini lazımınca 

aşılamaq mümkündürmü? Bunun üçün hansı işlər həyata keçirilməlidir?  

2. Hazırladığımız metodika eksperimentə cəlb edilmiş qruplarda təhsil və tərbiyə 

alan məktəbəqədər yaşlı uşaqların hiss və duyğularına təsir göstərmək baxımından 

hansı dərəcədə faydalıdır? Tərbiyəçilər və valideynlər uşaqlarda ailə ənənələrinə 



103 
 

hörmətli münasibətin formalaşdırılması baxımından həmin metodikadan bəhrələnə 

bildilərmi? 

 Eksperiment irəli sürdüyümüz fərziyyənin doğruluğunu sübuta yetirdi. 

Eksperiment üçün hazırladığımız suallar hal-hazırda istifadə olunan proqrama və 

kurikulum tələblərinə və məzmununa uyğun olmuşdur. Məktəbəqədər müəssisələrdə 

çalışan tərbiyəçilərin böyük qruplardan olan uşaqlara ailə ənənələrinin aşılanmasının 

öz çətinlikləri var idi.  Bu yaş dövründə olan uşaqların həddindən artıq hərəkətli olması, 

eyni işlə məşğul olmaqdan tez sıxılması, bezməsi və s. Bu baxımdan eksperimentin 

təşkili zamanı uşaqlarla aparılan bütün işlər rəsmi sənədlərdə qoyulan tələblər əsasında 

aparıldı. Tədqiqat zamanı tərbiyəçilərin yaxın köməkçisi olduq. 

Uşaq bağçalarının böyük qruplarında çalışan tərbiyəçilərlə sorğunun nəticələr 

aşağıdakı şəkildə oldu: 

1. Aydın oldu ki, tərbiyəçilərin bir qismi ailə ənənələri ilə bağlı ətraflı təsəvvürlərə 

malik deyillər. 

2. Ailə və tərbiyəçilər arasında bu mövzuda müzakirələr demək olar ki, aparılmır.  

3. Uşaqlar ailədə mövcud olan ənənələri bilmirlər və uşaqlarla bu barədə iş 

aparmırlar. 

4. Tərbiyəçilər məşğələlər zamanı və valideynlərlə birgə fəaliyyətdə ailə 

ənənələrinə uşaqların münasibəti ilə bağlı işə yetərincə vaxt ayırmırlar və maraq 

göstərmirlər.  

Əksər uşaq bağçalarda ənənəvi təlim metodlarından istifadə edilmədiyindən və 

tərbiyəçilər zəruri ədəbiyyatla tanış olmadıqlarından uşaqlarda ailə ənənələri anlayışı, 

onlara qarşı hörmətli münasibət çox zəif formalaşmışdır.  

Tədqiqatın nəzarət mərhələsinin həyata keçiriliməsində diqqət mərkəzimizdə oldu. 

Məqsəd baş verən dəyişikliklərin monitorinqi üçün nəzarət diaqnozunu 

müəyyənləşdirmək idi. Tərbiyəçilər və valideynlərlə bir daha sorğu keçirildi. 

150 nəfər eksperimental və 145 nəfər kontrol qruplarından olan uşağın ailə 

ənənələrinə hörmətli münasibətini müəyyənləşdirməyə  çalışdıq. 

Araşdırmanın nəzarət mərhələsində məktəbəqədər yaşlı uşaqların cavablarını 

işlədikdən sonra aşağıdakı nəticələr əldə olundu. 

Uşaqlar insanın həyatında ailənin rolunu aydın başa düşür, "Ailənin qan 

qohumluğu ilə əlaqəli olan insan qrupu" olduğunu bilirlər. 

                                            Cədvəl. 2.5.1. 

1. “Ailə dedikdə nə başa düşürsünüz?” sualın cavabı: 

Qruplar Uşaqların 

sayı 

Valideynlərimizlə 

birlikdə yaşadığımız 

yer 

Qan 

qohumluğu 

ilə əlaqəli 

insanlar 

Bilmirəm 

eksperimental 150 85 65 - 

Kontrol 145 93 50 2 

 

Cədvəldə qeyd olunandan da aydın şəkildə görünür ki, uşaqların 85 nəfəri ailənin 

valideynlərimizlə birlikdə yaşanılan yer, 65 nəfəri isə qan qohumluğuna əsaslanan 

insanların olduğu birlik kimi təsəvvür edirlər. Sualı bütün uşaqlar düzgün 

cavablandırmışlar. İlk sual son dərəcə sadə olsa da kontrol qrupların göstəriciləri 

nisbətən xeyli aşağı olmuşdur. Diqqət yetirək. 

                              Cədvəl 2.5.2. 

2. “Ailəniz neçə nəfərdən ibarətdir” sualına verilən cavab aşağıdakı 

kimidir: 

Qruplar Uşaqların 

sayı 

Sadəcə ailə 

üzvləri 

Yaxın qohumlar Ailəyə 

yaxın olan 

qonşuları  

Bilmirəm 

eksperimental 150 72 58 20 - 

Kontrol 145 69 53 23 - 

 

Uşaqlar bu suala da asanlıqla cavab verə bildilər. Suala “bilmirəm” deyə cavab 

verən olmadı. Həm də eksperimental qrup uşaqlarından daha tez və asanlıqla cavablar 

alındı. Uşaqların əksəriyyəti ailə qohumlarına (nənə, baba, xala, əmi, dayı, əmi 

uşaqları, dayı uşaqları, xala uşaqları və s.) daxil etmişlər.  

Üçüncu sualla bağlı uşaqların cavabları aşağıdakı cədvəldə qeyd olunan kimi 

oldu: 

                                       Cədvəl 2.5.3. 

3. “Ailə üzvləriniz harada işləyirlər” sualın cavabı: 

Qruplar Uşaqların 

sayı 

Valideynlərin 

işlədiyi yeri bilirlər 

Qismən 

doğru 

cavab 

Bilmirəm 

eksperimental 150 63 57 30 

Kontrol 145 37 65 45 

 

Dördüncü sualla bağlı cavablar nəzərdən keçirilərkən məlum oldu ki, bütün 

uşaqlar valideynlərinin adlarını bilirlər, lakin bəziləri valideynlərinin hansı peşənin 

sahibi olmalarından xəbərsizdir. Ümumiyyətlə, suallar mürəkkəbləşdikcə cavablar da 

çox qeyri-müəyyənləşir. Məşğələdə iştirak edən uşaqlar kontrol qrup uşaqlarına 

nisbətən daha dəqiq və dolğun cavablar verdilər. 

                                    Cədvəl.2.5.4. 

4. “Nənə və babanızla tez-tez görüşürsünüzmü?” sualın cavabı: 

Qruplar Uşaqların 

sayı 

Konkret cavablar Qeyri-

müəyyən 

cavablar 

Bilmirəm 

eksperimental 150 81 54 15 

Kontrol 145 79 53 13 

 

                            Cədvəl.5.2.5. 

5. “Onlar nə işlə məşğuldur” sualın cavabları 

Qruplar Uşaqların 

sayı 

İş yerlərinin konkret 

adı 

İşləmirlər Bilmirəm 

eksperimental 150 120 25 5 

Kontrol 145 75 33 37 

 

Beşinci sualın birini hissəsinə əksər uşaq asanlıqla cavab verə bildilər. Təbii ki, 

onlar nənə və babalarının adlarını bilirlər lakin hansı işlə məşğul olduqlarından 

uşaqların az qismi xəbərdar idi. 

                            Cədvəl 5.2.6. 

 

6. “valideynləriniz sizinlə uşaqlıq dövrləri barədə danışırlarmi?” suala 

cavabları: 

Qruplar Uşaqların 

sayı 

Valideynləri uşaqlıq 

dövrünə dair 

hekayələrdən 

xəbardardırlar 

Qismən 

xəbərdardırlar 

Bilmirəm 

eksperimental 150 75 63 12 

Kontrol 145 39 83 23 

 

Bu suala, demək olar ki, uşaqlar cavab verə bilməmişlər. Onların böyük 

əksəriyyəti valideynlərinin uşaqlıq dövrləri haqqında heç bir məlumata malik 

deyildilər. Uşaqların əksəriyyəti bu suallara ətraflı cavab verdilər, çünki beş məşğələ 

tamamilə valideynlərin uşaqlıq dövrünə dair hekayələrə həsr olunmuşdu. 

                    Cədvəl 5.2.7. 

7. “Ailənizlə birlikdə hansı işləri yerinə yetirməkdən xoşun gəlir7” sualın 

cavabları: 

Qruplar Uşaqların 

sayı 

Mütəmadi müxtəlif 

fəaliyyət növləri ilə 

məşğul olurlar 

Qismən 

birgə 

fəaliytlə 

məşğul 

olublar 

Yoxdur 

eksperimental 150 132 18 - 

Kontrol 145 95 47 3 

 

Kontrol qrup uşaqlarından fərqli olaraq eksperimental qrup uşaqları suala daha 

ətraflı cavab vermişdi. Bu da səbəbsiz deyildi. Eksperiment apadığımız müddətdə bu 

işin mahiyyəti valideynlərə ətraflı şəkildə izah olunmuşdu.  Odur ki, məşğələdə iştirak 

edən bütün uşaqlar sualları düzgün cavablandırmışlar. 

                                Cədvəl 2.5.8. 

8. “Ailənizdə hansi ənənələr var?” sualın cavabları: 

Qruplar Uşaqların 

sayı 

Xeyli sayda ailə 

ənənələri 

mövcuddur 

Bəzən ailə 

ənənələrini 

icra edirlər 

Yoxdur 

eksperimental 150 132 18  

Kontrol 145 65 67 13 

 

Uşaqlar ailə ilə birlikdə keçirilən yığıncaqlara, tədbirlərə böyük maraq 

göstərirlər və onların təşkilində böyük rol oynayırlar. Sorğuya cəlb edilmiş uşaqlar bir 

çox ənənələrin adlarını çəkdilər. 

                                       Cədvəl 2.5.9. 

9. “ Nəsil ağacının nə olduğunu bilirsinizmi?” sualın cavabları: 

Qruplar Uşaqların 

sayı 

Nəsil ağaçının tam 

tərifini verdilər 

Qismən 

doğru 

cavab 

Bilmirəm 

eksperimental 150 83 57 10 

Kontrol 145 23 85 37 

 

İlk keçirilən sorğuda çox az sayda uşağın nəsil ağacına dair məlumatı vardı. 

Təkrar sorğu zamanı isə, uşaqlar suala asanlıqla cavab verə bildilər, çünki ailə 

ənənələrinə hörmətli münasibət aşılanması dair keçirilən məşğələlər dörd ailənin nəsil 

ağacının tərtibi və izahına həsr olunmuşdu. 

                                       Cədvəl 2.5.10. 

 

 

10. “Ailəniz nəsil ağacı hazırlayıbmı?” sualın cavabları: 

Qruplar Uşaqların 

sayı 

Nəsil ağacının 

hazırlayıblar 

Qismən 

hazırlayıb  

Hazırlamayıb 

eksperimental 150 18 51 81 

Kontrol 145 37 90 23 

 

Cavabların təhlili nəticəsində uşaqlarda ailə ənənələrinə hörmət hissinin 

aşılanması səviyyəsi aşağıdakı məlumatlarda əksini tapmışdır: 

Eksperimentə cəlb olunmuş böyük qrup uşaqlarının 45% -i ailə ənənələrinə orta 

səviyyədə, 37%-i yüksək səviyyədə və 18%-i aşağı səviyyədə  hörmətli münasibət 

nümayiş etdirmişlər. 



109 
 

 

Eksperimentin nəticələrinin qrafik ifadəsi.                          Qrafik 2.5.1. 

Göründüyü kimi, ailə ənənələrinə hörmətli münasibət bəsləyən uşaqların 

göstəricilər əhəmiyyətli dərəcədə artmışdır. 

Aldığımız nəticələrdən (cədvəl 2.2.1) də gördüyünüz kimi, böyük qruplarda 

uşaqların ailə ənənələri haqqındakı təsəvvürləri 22 nömrəli- 69 %; 174 nömrəli 

bağçada- 73 %; 266 nömrəli bağçada- 79 %; 288 nömrəli bağçada- 83 %; “Qərənfil” 

uşaq bağçasında 85 % -ə çatır. Bu ondan irəli gəlir ki, uşaqların müxtəlif illərdə ailə 

ənənələri ilə əlaqədar aldıqları biliklər ümumiləşdirilir.  

Sondakı qrafikdən (qrafik 2.5.1.) aydın olur ki,  uşaqların ailə ənənələrinə bağlılığı, 

onların davam etdirilməsində zəruriliyi qənaətinə gəlmələrinin səbəbini uşaqların 

onlarla keçirilən məşğələ və məşğələdənkənar tədbirlərlə izah olunmalıdır. Deyilənləri 

ümumiləşdirdikdə aydın olur ki, uşaqların ailə ənənələrinə hörməti eksperiment 

qruplar üzrə 77 %; kontrol qruplar üzrə isə, 53 % olmuşdur. Deməli, uşaqların kontrol 

qruplarla müqayisə təsəvvürləri eksperiment qruplarda 77-53=24% artmışdır. 

Uşaqların mənimsəmə səmərəliliyi eksperiment qruplarında orta hesabla 71 %, kontrol 

qruplarda isə 44 % olmuşdur. Nəticədə uşaqların təsəvvürlərinin səmərəliliyi 27 % 

yüksəlmişdir.  

45%

37%

18%

Yüksək

Orta

aşağı

Eksperimental qruplarda istər təlim, istərsə də təlimdənkənar işlərin vasitəsilə 

aparılan məqsədyönlü və mütəşəkkil işlər ailə ənənələrinə hörmət hissinin aşılanması  

müsbət təsirini göstərmiş, uşaqların ailə ənənələrinə dair məlumatlarını 

zənginləşmişdir. Onlar ailə, ailə dəyərləri və ailə ənənələri ilə bağlı qazandıqları  

məlumatları diqqətə çatdırmışlar. 

Eksperimentdən görünür ki, ailə ənənələrinə hörmət hissinin aşılanması kimi çox 

lazımlı və aktual bir problemə xüsusi diqqət yetirmək lazımdır. Problemlə bağlı 

mütəşəkkil, sistemli və məqsədyönlü işin aparılmasına böyük ehtiyac vardır. Xüsusən 

indiki gənclərin ailəyə olan baxışının dəyişməsi, boşanmaların ildən-ilə artması və ailə 

məişət mövzusunda problemlərin qarşısını alınması üçün işə elə məktəbəqədər yaş 

dövründən başlamaq lazımdır.   

Görüş və söhbətlərdən, oyunlardan sonra görürük ki, qeyd olunmasında 

maraqlıdırlar, onlara rəğbətlə yanaşırlar, ailə ənənələri onlara sevinc gətirir. Ailədə 

onların da ad günləri keçirilir. Onlar məktəbə gedəndə, məktəbi bitirəndə, ali məktəbə 

daxil olanda və s. valideynləri həmin əlamətdar günləri də ailədə qeyd edəcəklər. Belə 

xoş anlardan kim imtina edər? Uşaqların qənaətləri belə olmuşdur.   

Araşdırmanın nəzarət mərhələsində valideynlərin cavablarını işlədikdən sonra 

aşağıdakı nəticələrə gəldik: 

1. Bütün valideynlər "ailə" konsepsiyasının ətraflı bir tərifini verdi. 

2. Ailə, demək olar ki, bütün valideynlər üçün yalnız özlərini, həyat yoldaşı və 

uşaqlarını əhatə edirdi. 

  3. Görüşlərimiz zamanı valideynlərlə ailə ənənələrinin formalaşdırılması üçün 

bayramları qeyd etmələri, birlikdə yemək yemək, yatmazdan öncə birgə oturub gün 

ərzində baş verənləri birlikdə müzakirə etmələri və s. tapşırılmışdı. Ailə ənənələrinə 

hörmət göstərmək üçün məşğələlərdə iştirak edən valideynlər ən azı 21-22 ailə  

ənənəsini davam etdirdiklərini desələr də,  onların sadəcə 11–12 ailə ənənəsinə 

müraciət etmişdilər. 

4. Bəzi valideynlərin dediklərinə görə, ailənin tarixi ilə bağlı övladlarına çox az 

məlumat vermiş, yaxud bu barədə ümumiyyətlə onlarla heç nə deməmişlər. 

5. Məlum oldu ki, valideynlər öz uşaqlıq dövrlərindən övladlarına ya məlumat 

verməmişlər, ya da bu barədə çox az söz açmışlar. 

6. Valideynlərin əksəriyyəti ailələrində nəsil ağacının şəkil olmadığını qeyd 

etmişdilər. Valideynlərin cavablarına əsasən, ailən ənənələrinə uşaqların münasibətini 

aşağıdakı səviyyələrini müəyyənləşdirdik: 

Valideynlərin 46 %-i yüksək səviyyədə, 40 %-i orta səviyyədə və 14 %-i aşağı 

səviyyədə uşaqlarında ailə ənənələrinə hörmətli münasibət formalaşdıra bilmişlər. 

Bütün bunlar eksperimentin səmərəliliyini sübut edən dəlillərdir və bu da özlüyündə 

irəli sürülən fərziyyənin doğruluğunu sübuta yetirir. 

 

 

NƏTİCƏ 

 

Apardığımız tədqiqat, müşahidə, anket sorğu, eksperiment və tərbiyəçi təcrübəsinin 

öyrənilməsi nəticəsi göstərdi ki, uşaqlara ailə ənənələrinə hörmət hissinin aşılanmasına 

məhz məktəbəqədər yaş dövründən başlamaq lazımdır. Yaranan problemlərin həlli ilə 

əlaqədar qənaətlərimiz aşağıdakılardan ibarətdir: 

1. Tədqiqatın ilkin mərhələsində məlum oldu ki, məktəbəqədər təhsil 

müəssisələrində uşaqların ailə ənənələrinə hörmətli münasibətin formalaşdırılmasına 

yetərincə diqqət yetirilmir. Bu məsələyə valideyn və tərbiyəçilərin laqeyd münasibəti 

müşahidə olunurdu. Ata-analar ailə ənənələrinə əməl etsələr də, ənənələrin təbliği ilə 

məşğul olmurdular. Odur ki,  uşaqların ailə ənənələrinə dair təsəvvürləri son dərəcə 

zəifdir. Halbuki valideynlər və pedaqoji kollektiv anlamalıdırlar ki, onlar hansı 

dəyərləri aşılayacaqlarsa, uşaqlarda yaranan hisslər də o yöndə olacaqdır.  

2. Məktəbəqədər təhsil müəssisələrində məşğələlərdə ənənələr ilə bağlı məzmun 

günün tələblərinə uyğun deyildir. Yerli kütləvi informasiya vasitələrində ailə 

ənənələrinin təbliği ilə əlaqədar verilişlər təşkil olunmur. Rəsmi məlumatlara görə, 

ölkəmizdə əhali günün 7-8 saatını televizor qarşısında keçirir. Televiziyada ailə 

məzmunlu, əsl azərbaycanlı ailəsinə məxsus saf, təmiz, pak dəyərləri və ənənələri 

təbliğ etmək lazımdır.  

3. Aparılmış məqsədyönlü, sistemli iş nəticəsində ailə və uşaq bağçasının, 

valideynlərlə tərbiyəçilərin əməkdaşlığı, uşaqlara ailə ənənələrinə hörmət hissinin  

aşılanmasına müsbət təsir göstərir. 

4. Tərbiyəçilərin və valideynlərin mütəmadi görüşərək uşaqların ailə ənənələrinə 

marağı və fəallığı barədə bir-birlərini məlumatlandırırması müsbət nəticə verir.  

5. Məktəbəqədər yaşlı uşaqlarda ailə ənənələrinə hörmət hissinin aşılanması zamanı  

uşaqların yaş və anlaq səviyyəsinin nəzərə alınması yüksək səmərə verir.  

6. Tədqiqat göstərdi ki, valideyn və tərbiyəçilərin pedaqoji maariflənməsi diqqət 

mərkəzində olduğu zaman səmərəli nəticələr əldə edilir. 

7. Dissertasiyada ailə ənənələrinin zəruriliyinə dair yeni məzmun verilmişdir.  

8. Ailə ənənələrinə hörmətli münasibət üzrə məqsədyönlü işlərin uşaqlarda ailəyə, 

valideynlərə məhəbbət hissini artırır. 

9.Aparılmış sistemli, məqsədyönlü iş ailə ənənələrinin qorunması və davam 

etdirilməsini dərk edən uşaqların milli zəmində tərbiyəsinə, onların kamil insan kimi 

formalaşdırılmasına xidmət göstərir. 

10.Ailə ənənələrinin gələcək nəsillərə çatdırılması üçün məktəbəqədər təhsil 

müəssisəsi, ailə və cəmiyyət arasından sıx əlaqələr qurulmalıdır. 

11.Tədqiqatdan görünür ki, ailə ənənələrinin təbliğ olunduğu oyunlardan 

faydalanmaq və uşaqları bu oyunlara cəlb etmək lazımdır. 

12.Məktəbəqədər müəssisələrdə böyük məktəbəqədər yaşlı uşaqların ailə ənənələri 

anlayışının hərtərəfli şəkildə dərk etməsi və bu məsələyə məsuliyyətlə yanaşması üçün 

valideynlərin iştirakı ilə il ərzində üç-dörd dəfə geniş səviyyəli tədbirlər, sərgilər, ustad 

dərsləri, pedaqoq və psixoloqların dəvət olunması, valideynlərlə görüşlər, konfranslar 

və s. keçirilməsi məqsədəuyğundur. 

13.Tədqiqat göstərdi ki, valideyn və tərbiyəçilər uşaqlarla çalışan zaman qısa 

müddət ərzində böyük nəticələr əldə etmək istəyir, uşaqların imkanlarını, maraq və 

meylini nəzərə alınmırlar. Bu işində qısa müddət ərzində böyük nəticələr gözləmək 

düzgün deyildir. Bəzən uşaqlarla görüşlər, müzakirələr, söhbətlər və s dərhal nəticə 

vermir. Bunun üçün valideyn və tərbiyəçilər səbirli və hövsələli olmalıdırlar. Hər istək 

kimi bu da dərhal reallaşmır.  

Tədqiqatla bağlı aşağıdakı təklifləri irəli sürə bilərik: 

1.Ailə, Qadın və Uşaq Komitəsi tərəfindən keçirilən “Ailə Akademiyası” adlı 

seminarlarda ailə ənənələrinin təbliğinə geniş yer verilməsi məsləhətdir. Bölgələrdə 

ailə mövzusunda maarifləndirmə işləri aparılarkən bu layihənin imkanlarından 

faydalanaraq hər bir şəhər, rayon və kəndlərdən olan ailələrə problemin mahiyyətinin 

və məzmununun çatdırılması məqsədəmüvafiq hesab olunur. 

2.Böyüməkdə olan nəslin ailəni sevən, onun ənənələrini davam etdirən bir 

vətəndaş və şəxsiyyət kimi formalaşması üçün ailə ənənələrinə hörmətli münasibətə 

dair təbliğat işlərinin aparılması faydalıdır. 

3.Uşağın ailə ənənələrinə olan münasibətini müəyyənləşdirmək, bu ənənələrə 

olan maraq və meylini öyrənmək məqsədilə tərbiyəçilərin ailələrə getməsi, yeri 

gəldikcə ailə ənənəsinin  icrasında iştirakı arzuolunandır. 

4.Tərbiyəçi və ailə əməkdaşlığının nəticəsi olaraq bukletlərin hazırlanması, 

məktəbəqədər müəssisələrə və valideynlərə paylanılması məsləhətdir. 

